
1 Akorinto 12:1
“Koma za mphatso zauzimu, abale, sindifuna kuti mukhale osadziwa.”

Kumayambirira apa kufikira mapeto a mutu 14, Paulo amafotokoza kwambiri za mphatso za Mzimu Woyera.  Chifukwa cha mfundo ya Paulo mu mitu imeneyi, aPentecostal ndi Assembly of God amatenga nthawi yaitali apapa.  Dr. Ruckman amasonyeza bwino bwino kuti mu 1 Akorinto, Paulo amakamba za mphatso za Mzimu Woyera, koma mu Agalatiya, amakamba za chipatso cha Mzimu yemweyo.  Tsopano, chifukwa chiyani aPentecostal ndi anzawo amasindika 1 Akor koposa Agalatiya?  Chifukwa chipatso cha Mzimu chimakhudza makhalidwe anu.  Koma mphatso za Mzimu zimakhudza machitidwe anu.  Ndikutanthauza chiyani?  Chipatso chija chingakuthandizeni inu kukhala ndi makhalidwe abwino amene adzakhudza mbali ili yonse ya moyo wanu nthawi zonse m’moyo wanu.  Komano, mphatso za Mzimu zingakuthandizeni kuti muonekere wamphamvu ndithu apa ndi apo.  Sizidzakuthandizani inu nthawi zonse kuti mukhale anthu olungama.  Anthu ena adzazindikira kuti muli ndi mphamvu, basi...sadzaona kuti mumakhala Mkristu woyenera nthawi zonse.  

1 Akorinto 12:2
“Mudziwa kuti pamene munali amitundu, munatengedwa kunka kwa mafano aja osalankhula, monga munatsogozedwa.”
Zindikirani apa kuti Paulo analemba, “munali (kumbuyo) amitundu.”  Ndi kuti, tsopano chifukwa ndiwo Akristu, sakukhalabe amitundu.  Mungaone chosiyana pakati pa mitundu imeneyi mu 1 Akor 10:32 ndi Agal 3:28.

Paulo anafotokoza kuti asanapulumutsidwe Akorinto aja, anapembedza mafano osalankhula.  Ngakhale, ife tonse, kapena tinalibe mafano a mwala pamaso pathu, koma tinali ndi mafano a mtundu wina m’mtima mwathu tisanapulumutsidwe.  

Amitundu ambiri amakhala ndi miyambo yachilendo.  Makamaka kunoko ku Afrika, ambiri zedi amakhulupirira kwambiri m’mizimu.  Amapembedeza mizimu yosiyana-siyana.  Amaopa afiti ndi ntchito zake.  Nthawi ili yonse ngozi zimachitika kapena wina wafa, anthu amaganiza kuti panali ufiti.  Imeneyo ndi miyambo ya amitundu osapulumutsidwa osadziwa!  Amaganiza kuti ngati chabwino chachitika, panali Mulungu.  Ngati choipa, ndi kuti ndi ziwanda...si choncho abale.  Musakhale aumbuli za zimenezi.  

Zindikiraninso kuti Paulo anatchula kuti anatsogozedwa kukhulupirira choncho.  Kodi mwadziwa chifukwa chiyani mumatsatira miyambo yanu?  Kodi mwadziwa chifukwa chiyani mumaopa afiti?  Chifukwa wina wake, makamaka makolo anu, anakutsogolerani inu kuchita zimenezo.  Musachite chili chonse mwaumbuli.  Ngati ndinu ang’ono kapena muli ndi zaka zochepa, mumvere makolo anu...koma ngati mwakhwima, weregani Baibulo ndipo mupeze choonadi.

1 Akorinto 12:3
“Chifukwa chace ndikuuzani inu, kuti palibe munthu wakulankhula mwa Mzimu wa Mulungu, anena, Yesu ngwotembereredwa; ndipo palibe wina akhoza kunena, Yesu ali Ambuye, koma mwa Mzimu Woyera.”

Mau ofunikira ndi “Chifukwa chace” pa chiyambi pa ndime yino.  Chifukwa Akristu aja anali amitundu pamene anali asanapulumutsidwe, anasunga maganizo akale awo.  Anaganiza mu njira yomweyo ngakhale atapulumutsidwa.  Akorinto aja anasindika kwambiri kuti mizimu imakhudza zonse m’moyo wawo.  Analabadira kwambiri mizimu yosiyana-siyana.  Tsono Paulo akuwafotokozera m’mene angazindikirire mzimu wanji akulankhula.

Poyamba anafotokoza kuti ngati munthu akutsogozedwa ndi Mzimu wa Mulungu, sanganene kuti Yesu ndiye wotembereredwa.  Ndi pofunikira kuti muzindikire Paulo akulankhula apa nthawi ya tsopano-pano.  Sakulankhula za zimene zinachitika m’mbiri.  Chifukwa chiyani zimenezo ndi zofunikira?  Chifuwka Yesu anali wotembereredwa m’malo mwathu pa mtanda (Agal 3:13)!  Koma, tsopano-pano, Yesu sali pa mtanda, anaukanso kwa akufa, tsono ndi kuti sindiye wotembereredwa.  Panali Ayuda osakhulupirira mu nthawi imene Paulo analemba zimenezi.  Kumbukirani kuti Ayuda osakhulupirira amenewo sanaganize kuti Yesu anali Wolonjezedwayo, ndi chifukwa chake anampachika.  Anaganiza kuti anali wotembereredwa, ngakhale lero linonso, amakhulupirirabe chimodzimodzi.  Ngati wina afuna kumkaniza Yesu Kristu, ndiye wokana Kristu...mungawerenge za chimenecho mu buku la 1 Yohane.  

Ngati wina akunena kuti Yesu ndiye Ambuye, ndi kuti Mzimu Woyera anabvumbulutsa chimenecho kwa iye.  Sindikunena kuti ndiye wopulumutsidwa chifukwa ananena mau amenewo, koma sanatsogozedwe ndi ziwanda kuganiza choncho, tsono panali Mzimu wa Mulungu.  Ifeyo, tingawerenge mu Aroma 10:9 kuti munthu akafuna kupulumuka, ayenera kubvomereza m’kamwa mwake kuti Yesu ndiye Ambuye.  Koma, si chinthu chokha basi...akhulupirirenso m’mtima mwake kuti Mulungu anamuukitsa iye kwa akufa KUTI tilandire chilungamo ndi chipulumutso.  Simungaganize kuti ntchito zabwino ndi mbali ya kupulumutsidwa, mwina mwake simupulumuka mu choonadi.  Zoona, ngati wina amadziwa ndi kunena kuti Yesu ndiye Ambuye, tinganene kuti kapena wapulumutsidwa kale kapena akuyandikira ndi chipulumutso.  

1 Akorinto 12:4-6

“Ndipo pali mphatso zosiyana, koma Mzimu yemweyo.  Ndipo pali mautumiki osiyana, koma Ambuye yemweyo.  Ndipo pali machitidwe osiyana, koma Mulungu yemweyo, wakuchita zinthu zonse mwa onse.”
Poyamba, tikuona kuti Mzimu amapereka mphatso zosiyana-siyana.  Samapereka mphatso zomwezo kwa Akristu onse.  Zina ndi zina zimagawira kwa anthu osiyana.  Ndiponso, tikuona kuti Ambuye amapereka mphatsozo mu njira zosiyana.  Simunganene kuti pakupita ku sukulu ya Baibulo, mudzakhala ndi mphatso yakulalikira, koma ena amailandira m’menemo.  Ena, amalandira mphatso yakumasulira malilime chifukwa analeredwa mu mudzi umene unali ndi zilankhuliro zambiri.  Pomaliza, mu ndime 6, tikuona kuti Mulungu amagwilitsa ntchito mphatso zanu mu njira zosiyana-siyana.  Ngati muli ndi mphatso ya nzeru, nthawi zina mudzakhala chete.  Koma, nthawi zinanso, mudzafotokoza zambiri.  Chimodzimodzi ndi chikhulupiriro.  Ngati wina wauzidwa kuti achite zinthu zina, ndiye azichite popanda kukayika.  Koma, nthawi zinanso, ngati Mulungu wanena kuti musasunthe, yangodikirirani Iye, basi, mudikire.  

Zindikiraninso kuti mu ndime zimenezi, tili ndi mbali zitatu zonse za Mulungu zikugwira ntchito mwa opulumutsidwa.  Tili ndi Mzimu, Ambuye, ndi Mulungu Atate.  Mbalizo ndi zosiyana, koma sizingasiyanitsidwe...chifukwa nthawi zonse zimagwira ntchito pamodzi.  Nthawi zonse, zimakhala pa tsamba lomwelo. 

1 Akorinto 12:7

“Koma kwa yense kwapatsidwa maonekedwe a Mzimu kuti apindule nawo.”

Wopulumutsidwa ali yense amalandira yosachepera imodzi ya mphatso zauzimu.  Amalandira yosachepera imodzi yoti akhale ndi chitsimikizo choti anapulumutsidwa ndithu.  Mungaone ichichi mu 1 Akor 1:4-8.  

Ndiponso, Mzimu yemweyo amapereka mphatsozo kwa ife opulumutsidwa kuti tigwilitse ntchito zimenezo zoti titumikire anthu ena, kapena opulumutsidwa kapena osokera.  

Apentecostal ambiri amalakwira mau amenewa “maonekedwe a Mzimu”.  Amaganiza kuti ichi chimatanthauza kuti muyenera kuhuwa monga agalu kapena kulankhula malilime monga afiti.  Maonekedwe a Mzimu amakhudza mphatso zake.  Ngati wina ali ndi nzeru yapadera, ndi kuti akuonetsa kuti ali ndi Mzimu monga m’mene wina amakhalira ndi mphatso ya lilime losiyana.  

Pamapeto a ndime yino, tawerenga kuti tipindule nawo maonekedwe.  TISADZITUKUMULE NAWO!  Ngati simukuthandiza wina wake ndi mphatso zanu, ndi kuti mukuzilakwira.  

Tisanalowe mu ndime zimene zimafotokoza za mphatso za Mzimu Woyera, tione Baibulo limati bwanji za mphatso zake.  


1) 2 Tim 1:6 Mukoleza mphatso zanu...chifukwa cha kuzirala.

2) 1 Tim 4:14 Musanyalanyaze mphatso zanu...mwina mwake, mukhudza ambiri (vs.15)


3) 1 Akor 12:31 Musirira mphatso zabwino kwambiri...mungati kudzionjezera nokha mphatso zina mutalandira mphatso zina zochokera kwa Mzimu Woyera.  Ndiponso, muzindikire apa kuti mphatso zina zili zabwino zoposa zina zake.  Mu 1 Akorinto, nthawi zina, Paulo amalongosola mphatso za Mzimu.  Zomaliza ndi chiyani?  Malilime, nthawi ili yonse... (1 Akor 12:10, 12:30, 14:1-3)

1 Akorinto 12:8
“Pakuti kwa mmodzi kwapatsidwa mwa Mzimu mau a nzeru; koma mwa mnzace mau a chidziwitso, monga mwa Mzimu yemweyo.”
Anthu ena angapereke malangizo koposa ena amene ali mwa Kristu.  Chifukwa chiyani?  Akristu ena analandira mphatso yochokera kwa Ambuye Yesu Kristu kuti angasiyanitse pakati pa zoona ndi zoipa...pakati pa zabwino ndi zolakwa.  Ena amakhala aumbuli.  Nthawi zonse, anganyengedwe mofulumira.  Mu Baibulo ndiwo otchedwa “opusa” (mu Chichewa)...ineyo, ndikadafuna kunena “aumbuli” kapena “osadziwa”.  Koma ena, atapulumutsidwa, angalandire nzeru yina imene imathandiza iwo kuti sadzanyengedwa mofumulira.  

Tsopano kumbukirani, Ambuye amapereka mphatso zauzimu izi mu njira zosiyana-siyana.  Inde, ndi chotheka choti Mulungu angapereke nzeru kwa inu mozizwa...monga ndi Solomo (1 Maf 3:5-12).  Solomo anauzidwa ndi Mulungu kuti angakhale ndi chili chonse.  Kenaka, Solomo anasankha nzeru yoposa chili chonse.  Choncho, Mulungu anampatsa nzeru mu nthawi yomweyo.  Tsono, ndi chotheka.  KOMANSO, mu malembo, Ambuye angapereke nzeru mu njira zosiyana.  


1) (2 Tim 3:15)(Mas 119:130) Pakuwerenga Baibulo.


2) (Miy 13:20) Pakuyenda ndi abwenzi anzeru.


3) (Miy 12:15)(Miy 19:20) Pakumvera uphungu wabwino.


4) (Yak 1:5) Pakufunsa Mulungu.


5) (Miy 9:10) Pakuopa Yehova.

Nzeru ndi chiyani?  Nzeru ndi mphamvu yakusiyanitsa pakati pa chabwino ndi choipa.  Tingone zimenezi mu Genesis 2 ndi 3.  Mulungu analenga mtengo wokhala m’kati mwa munda.  Mtengowo unali mtengo wa chidziwitso cha chabwino ndi choipa.  Pamene mdierekezi anampeza Heva mu mundawo, anamuuza kuti Mulungu akunyenga iye chifukwa sakufuna iye kukhala monga milungu yina.  Tsono, mu Genesis 3:6, Baibulo limati, “Ndipo pamene anaona mkaziyo kuti mtengo unali wabwino kudya, ndi kuti unali wokoma m’maso, mtengo wolakalakika wakupatsa nzeru, anatenga zipatso zace, nadya, napatsanso mwamuna wace amene ali naye, nadya iyenso.”  Analandira nzeru yoti angadziwe chosiyana pakati pa chabwino ndi choipa.  

Tsopano, muzindikire kuti pali nzeru zosiyana-siyana.  Pali nzeru ya dziko lapansi.  Palinso nzeru ya Mulungu.  Mungazindikire chosiyana chawo bwanji?  Ngati wina akugwilitsa ntchito nzeru yochokera kwa Mulungu, ndi kuti akupanga chisankho chimene chikukondweretsa Mulungu chifukwa amamuopa.  Ngati wina wasankha kanthu kamene kangakondweretse dziko lapansi, ndi kuti akuopa anthu a dziko lapansi akuganiza chiyani!  

Wina akakhala ndi nzeru, ndi kuti akhoza kupanga zisankho zoyenera m’ chochitika chili chonse.  Mungakumbukire chochitika cha Solomo mu 1 Mafumu 3:24-28.  Ambiri amapanga zisankho mwachitsiru chifukwa samatenga nthawi yakuweruza zonse.  Amasankha monga mwa zilakolako zawo zopanda kuopa Yehova kapena kumfunsa Iye afuna chiyani?  Samasamala za zabwino ndi zoipa...amasamala za zowakondweretsa zokha basi!  

Wina wopanda nzeru adzapanga zisankho popanda kukhala ndi chidziwitso choyenera chonse.  Adzapanga zisankho asanazindikire zofunikira zonse za chochitika chimenecho (Miy 13:16).  Sangathe kusiyanitsa pakati pa zabwino ndi zoipa ndipo kupanga chisankho chifukwa cha zoonadi zimene ali nazo.  Sangazindikire zoipa zimene zikubwera m’moyo mwake.  (Mlal 10:14, Miy 22:3)

Mungazindikire opusa nthawi zonse pamene amayamba kulankhula chifukwa amalankhula popanda kudziwa zonse za chochitika chawo (Miy 15:2).  Ena, atapulumutsidwa, angalandire mau a nzeru...nthawi zina monga Solomo...mu mphindi imodzi.  Koma nthawi zambiri, mungalandire mau awa a nzeru pakuchita zimene ndatchula pamwamba.  

(Miy 8:11) Mumafunafuna nzeru mochuruka bwanji?

Ndiponso mu ndime yino, Paulo anatchula mau a chidziwitso.  Nthawi zambiri, chidziwitso ndi nzeru zimayenda pamodzi chifukwa muyenera kukhala ndi chidziwitso choti mupanga zisanko pakati pa zabwino ndi zoipa, koma osati nthawi zonse.  Nthawi zina, wina angkhale ndi chidziwitso chambiri koma samadziwa m’mene angagwilitsire ntchito chidziwitso chake.  

Ena amene amalandira mphatso ya mau a chidziwitso akhoza kuphunzitsa anthu kwambiri.  Mungaone mu mutu womwewo kuti Paulo analemba Mulungu anaika aphunzitsi ena m’mpingo wake (vs.28).  Ena ali ndi mphatso yoti angawerenge mabuku ndi zonse zimene zimakhudza nkhani yina, ndiye angatenga chidziwitso chawo chonse ndipo angaperekenso zawo zonse mu njira yapafupi yoti onse angamvetsetse.  Monga Dr. Ruckman.  Anawerenga mabuku ambiri-mbiri zedi m’moyo mwake.  Koma, pamene akulemba buku lake la iye yekha, samangobwereza mau onse ochokera ku mabuku enawo.  Komano, amalemba mau okwanira ndi omveka akuti ife tonse tingamvetsetse nkhani yake.  Tinganene amafupikitsa mabuku enawo.  Imeneyo ndi mphatso ya Mzimu Woyera.  M’thupi la Kristu, tikufunika ena amene angaphunzitse choncho kuti tingamangiriridwe.  

Ndi chidziwitsonso, wina angapatsidwe mphamvu yakumvetsetse chidziwitso mwapafupi yochokera kwa Mulungu.  Komanso, wina angalandire mphatso imeneyi pang’ono pang’ono pakuphunzira ndi kuwerenga kwambiri (Miy 2:1-6).  Tsono, kufunafuna kudziwa ndi kwabwino (Miy 12:1, 19:2)

1 Akorinto 12:9
“Kwa wina chikhulupiriro, mwa Mzimu yemweyo; ndi kwa wina mphatso za machiritso, mwa Mzimu mmodziyo.”

Tingaone kunoko kuti Mzimu Woyera amapereka chikhulupiriro kwa anthu ena.  Kuti tingamvetsetse mphatso imeneyi bwino bwino, poyamba mumvetsetse kuti m’malembo, tili ndi mitundu yosiyana-siyana ya chikhulupiriro.  

1) (Hab 2:4) Chikhulupiriro cha munthu...ndi kuti, munthuyo amaphunzira chochitika china chake, ndiye amakhulupirira zinthu zina za chochitika chimenecho.  Anadzipatsa yekha chikhulupiriro chake. 

2) (Agal 2:16) Chikhulupiriro cha Yesu Kristu...ndi kuti, pali zinthu zina zimene Mulungu amakhulupirira.  Pamene munthu wina afuna kupulumutsidwa, ayenera kubvomera chikhulupiriro cha Mulungu ndi choona, kenaka alandire kapena tinganene atenge chikhulupiriro cha Mulungu kukhala chake cha iye yekha.  

3) (Yuda 3) Chikhulupiriro chimenechi ndi ziphunzitso zoyenera zonse za Chipangano Chatsopano.  Kapena ndingatche zimenezo “gulu la ziphunzitso zabwino”.  Zonsezo zimapanga chikhulupiriro chathu chachiKristu.

4) (Aroma 12:3) Chikhulurpiriro chimenechi chimayenda pamodzi ndi chikhulupiriro cha Mulungu.  Titapulumutsidwa, Mulungu amapitiliza kubvumbulutsa zoonadi zina kwa ife.  Nthawi ili yonse amatibvumbulutsire ife chinthu china, tikumangiriridwa.  Imeneyi ndi mphatso ya chikhulupiriro.  

Monga ndi mphatso ya nzeru kapena mphatso ya chidziwitso, mungalandire chikhulupiriro mu njira zosiyana.  Chingatheke kuti Mulungu abvumbulutsire inu chinthu chapadera mwa pemphero kapena Baibulo, ndiye mungaonjezere chikhulupiriro chanu.  Agalatiya 1:12 ndiponso buku lonse la Chibvumbulutso ndi zitsanzo zabwino.

Koma, nthawi zina, wina angaphunzire pa iye yekha, ndiye pang’ono pang’ono zinthu zina zingabvumbulutsidwe kwa iye (Aroma 10:17).  

Mu 2 Akorinto 5:7, Paulo amatiuza kuti tiyendeyende mwa chikhulupiriro.  Ambiri amaganiza kuti chikhulupiriro chimenechi ndi cha khungu.  Ndi kuti, anthu ena amachita zambiri asanapemphere.  Kenaka, amayembekezera Mulungu kukwaniritsa zonse chifukwa anafuna momwemo.  Mwachitsanzo, ena amapemphera ndiye amafunsa Mulungu kuti apereke ndalama yambiri.  Kenana, akuyembekezera Mulungu kupereka ndithu.  Koma, sakuzindikira kuti Mulungu sanalonjeze kuti apereka ndalama yambiri kwa ife nthawi ili yonse timafunsa!  Timatcha chikhulupirirocho “cha khungu” chifukwa munthu ameneyo analibe bvumbulutso la Mulungu asanachite kanthu.  

*** Pamene ndinasankha kubwera kunoko ku Malawi, ndibwera mwa chikhulupiriro.  Mulungu anationetsera ine kuti ndibwere.  Ngati munthu wina wake akadandifunsa, “Chifukwa chiyani mukupita ku Malawi?”, ndikadayankha, “Chifukwa Mulungu anandiuza kuchita choncho.”  Kodi ndili ndi chitsimikizo chanji choti ndikuchita chinthu choyenera?  Ndilibe...ndili ndi chikhulupiriro chokha basi! 

*** Pamene Nowa analamulidwa kuti apange chingalawa, anali ndi chitsimikizo chanji choti chingalawacho chidzakhala choyenera?  Analibe chitsimikizo chili chonse!  Koma, anapanga chingalawa mwa chikhulupiriro.  

*** (Aroma 4:20) Abrahamu anali wamphamvu mwa chikhulupiriro.  Chikhulupirirocho chinachokera kuti?  Mulungu anamubvumbulutsira iye kuti adzakhala ndi ana ambiri onga nyeneyzi.  Kodi Mulungu anampatsa chitsimikizo china?  Iai.  Anangopereka mau ake kwa iye, basi...kenaka Abrahamu anabvomera kapena tinganene anatenga mau amenewo kukhala chikhulupiriro chake.  

Tsopano, monga mwa Agalatiya 2:20, tiyenera kuyenda monga mwa chikhulupiriro cha Yesu Kristu.  Ndi kuti, amatiuza ife zimene tizichite, kenaka timazichita!  Tisafunitsitse chitsimikizo nthawi ili yonse Mulungu akulamulira ife.  Ngati Yesu anakulamulirani kuti mupereke, perekani...mutumikire, tumikirani, mulalikire, lalikirani!  

Nthawi zambiri, ngati munthu akuvutika, amauzidwa kuti apirire mwa chikhulupiriro.  Ndi zoona, sindingatsutsane nawo malangizowo.  Koma, ayenera kuika chikhulupiriro chake mu chinthu china chake!  Monga mwa 2 Petro 1:4, tingatsamira pa malonjezano a Mulungu.  Tisaganize kuti ngati tidzadumpha kuchokera ku phiri kuti tigweremo mu chigwa kuti Mulungu adzatuma angelo kutiteteza ife.  Mungakumbukire kuti Satana anayesa kupangitsa Yesu kuchita choncho.  Tisayese Mulungu ndi zopusa zathu.  Koma, mavuto akakupezani inu, tsamirani pa malonjezo ake ndithu.  

Mphatso imeneyi, monga mphatso ili yonse, muyenera kugwilitsa ntchito.  Kapena Mzimu Woyera anakupatsani mphatso imeneyi kale, koma mukaikabe za zinthu zina.  Ndi kuti simukugwilitsa ntchito bwino bwino mphatso yanu.  

Mkristu ali yense ayenera kukhulupirira ndi kudalira Mulungu mu chochitika chili chonse.  Koma nthawi zina, ali yense wa ife angakaike.  Makamaka ndi Akristu atsopano, nthawi zambiri ndi pobvuto kwa iwo kutsamira Mulungu, kapena kubisala pansi pa mapiko ake.  Koma, ndi nthawi, amaphunzira kuti Mulungu angakhulupiriridwe mu chochitika chili chonse...ndi chifukwa choti Mzimu Woyera amapereka mphatso ya chikhulupiriro pang’ono pang’ono pamene mukufunikira kwambiri. 

Tsopano, ndifotokoze za mapeto a ndime yino.  Paulo anatchula mphatso ya machiritso.  Ndifuna kusonyeza kuti chiyambi cha ndime 10 chimayenda pamodzi ndi mfundo imeneyi.

1 Akorinto 12:10

“Ndi kwa wina machitidwe a mphamvu...”  

Nthawi zambiri m’malembo, machiritso ndi zozizwa zimagwilitsidwa ntchito ngati zizindikiro.  Pamene Mulungu anatuma Mose kwa aIsrayeli onse, anatumizanso zizindikiro zina.  Poyamba, anamuuza kuti aponye ndodo yake pansi, ndiye ndodo yake isanduke njoka.  Chimenecho chinali chiyani?  Chinali chozizwa.  Kenaka Mulungu anamuuza kuti alowetse dzanja lake m’malaya mwake, ndiye wapeza khate.  Ataikanso dzanja lake, linachiritsidwa.  Tsono zochitika ziwirizo zinatchedwa chiyani m’malembo?  Mu Eksodo 4:8 ndi 9, zinatchedwa zizindikiro.

Ndi chofunikira choti timvetsetse chifukwa chiyani zizindikiro zili zofunikira.  Mu 1 Akor 1:22, Baibulo limatiuza kuti Ayuda okha amafunitsitsa zizindikiro.  Ayuda ayenera kuona zozizwa ndi zapadera zoti akhulupirire kuti Mulungu akukhazikitsa chochitikacho.  Ndi chifukwa chake Mose anali ndi zizindikiro.  Mose anadziwa kuti sanakhoze kuyandikira Ayuda amenewo ndipo kunena, “Mulungu anandituma ine, nonse munditsatire!”  Anafunikira chitsimikizo china...choncho anachita zozizwa zija.  Chimodzimodzi ndi Yesu Kristu.  Anali Wolonjezedwayo, koma sanakhoze kungonena kwa Ayuda, “Basi, ndilipo tsopano, ndikhulupirireni ineyo!”  Anayenera kuchita zozizwa zambiri zoti aIsrayeli akadakhulupirira.  Ngakhale Yesu anasonyeza bwino bwino chibadwidwe cha Ayuda mu Yohane 4:48.

Muzindikirenso apapa kuti pamene atumwi anasankhidwa ndi Yesu mu Mateyu 10, analamuridwa kuti asatumikire amitundu (Mat 10:5-6).  Tsono atumwi amenewo sanatumikire amitundu, ngakhale kufikira buku la Machitidwe.  Mungaone kuchokera ku Mach 2:5, 14, 22, 36, Mach 3:12, ndiponso 5:31 kuti atumwi anatumikira amitundu okha basi pachiyambi cha buku la Machitidwe.  Mungakumbukire kuti Mulungu anayenera kukakamiza Petro kupita kwa Korneliyo chifukwa sanaganize kuti Myuda angayanjane ndi munthu wa kunja.  Tsono, mu nthawi yoyambirira ya buku la Machitidwe (timatcha nthawi imeneyo chiyambi cha mpingo), atumwi anali ndi utumiki umene unakudza Ayuda okha.  Kumbukiraninso kuti Ayuda amafunitsitsa zizindikiro.  Choncho, atumwi anafunika mphamvu yapadera yachita zizindikiro zija zoti atsimizikire Ayuda kuti akunena zoonadi.  Tsono, mu buku la Marko 16:17-18, Yesu anapereka mphamvu imeneyo ya kwa atumwi onse....osati anthu onse.  

Mu chigawo chathu cha 1 Akor 12:9 -10, tikukamba za mphatso za machiritso ndi zozizwa.  Mphatso ziwirizo zinapatsidwa kwa atumwi ndi otembenuka mtima awo pa chiyambi cha nthawi ya mpingo kuti atumikire Ayuda.  Tsopano, chifukwa Mulungu anapereka khungu la kwa dziko la Israyeli (osati khungu la muyaya, koma mongoyembekezerera), ndipo Mulungu akutumikira amitundu makamaka, ifeyo (atumiki a Mulungu) sitikufunikira zizindikiro kapena mphatso zija.  Amitundu amafufuza nzeru osati zizindikiro.  

1 Akorinto 12:10

“Ndi kwa wina machitidwe a mphamvu; ndi kwa wina chinenero; ndi kwa wina chizindikiro cha mizimu; kwa wina malilime a mitundu mitundu; ndi kwa wina mamasulidwe a malilime.”
Tafotokoza kale za machitidwe a mphamvu kapena zozizwa tisanafikire mau amenewa.  Tsopano tingalankhule za mphatso ya chinenero. 

Pakuwerenga Chibvumbulutso 19:10, tingaone kuti Akristu onse amakhala ndi mzimu wa chinenero.  Wina atapulumutsidwa, akhale wokhoza kudziwa ndi kusonyeza kwa onse kuti adzapita kuti akadzafa.  Akhale wokhoza kufotokozera wosokera mnzake kuti adzapita ku Gehena akadzafa.  Chifukwa cha Mzimu Woyera mwa inu, mukhale okhoze kudziwa kuti Yesu Kristu adzabweranso tsiku lina kusanduliza thupi lanu ndipo kukutengani inu nonse kumwamba (Aroma 8:11 & 23).  Ngakhale mngelo wa ku Chibvumbulutso anamfotokozera Yohane kuti sanali wapadera chifukwa anakhoza kunenera za kubwera kachiwiri kwa Yesu Kristu...Akristu onse amakhala ndi mzimu umenewo!  

Tsopano, pali mphatso yapadera ya Mzimu Woyera imene idzapangitsa munthu kuti anganenere.  Kunenera kumatanthauza chiyani?  Kumatanthauza kuti mungasonyeze choonadi cha Mulungu kapena Baibulo pamaso pa anthu.  Makamaka, timagwilitsa ntchito liuli pamena tikukamba za zinthu zimene zidzachitika kutsogolo.  Aneneri onse amene anapezeka mu Chipangano Chakale analandira mauthenga awo kuchokera kwa Mulungu, kenaka anabukitsa amenewo kwa anthu onse a Israyeli kapena mtundu wakuti wakuti wa anthu.  Iwowo analibe mabvumbulutso onse a Baibulo monga ifeyo.

Ngakhale pamene Mulungu anayambitsa Chipangano Chatsopano, anabvumbulutsa zinthu zina kwa aneneri ena mu mpingo.  Munthu wodziwika kwambiri ndi Agabo.  Mu Machitidwe 11:28 ndi 21:11, Agabo anasonyeza zinthu zina zimene zikachitika.  Mulungu anagwilitsa ntchito iyeyo chifukwa anthu okhulupirira sanakhoze kudziwa zimenezo popanda mneneri.  Ngakhale m’masiku anowa, zingathekebe.  Ngati padzakhala njala yaikulu, ndiye munthu wina angachenjeze anthu isanafike njalayo, palibe vuto.  Koma, mukumbukire kuti m’malembo, ngati wina afuna kudzitcha yekha mneneri, muli mayeso.  Mu Deuteronomo 18:20-22, Mulungu anawauza Ayuda kuti ngati mneneri wina adanena zinthu zina, koma sizinachitike, tisamuope iye.  Ndiye mneneri wonyenga.  

Tsopano, m’mpingo tili ndi aneneri ena (Aef 4:11).  Ntchito yawo ndi yiti?  Amangirire thupi la Kristu ndipo akonzekera Akristu kuti atumikire Ambuye Yesu (Aef 4:12).  Ndi kuti, aneneri aja agwilitse ntchito chikhulupiriro chawo choti atumikire Ambuye ndi opulumutsidwa ena (Aroma 12:6).  Ngakhale Paulo anafotokoza kuti mphatso ya kunenera ndi yapadera ndi yabwino kwambiri koposa mphatso zina.  Mu 1 Akorinto 14:1-3, Paulo anationetsa kuti pali chosiyana pakati pa mphatso ya malilime ndi ya chinenero.  Ngati wina akulankhula m’malilime, sakumangirira wina ali yense.  Koma tikanenera, tikuchita zitatu zimene zingathandize ambiri (vs.3).  Ngati ineyo ndinena kuti Mulungu adzakusamalirani, ndikutani?  Ndikunenera!  Ndikukamba za zimene Mulungu adzazichita kutsogolo!  

Tsono ngati wina ali ndi mphatso ya chinenero, ndi kuti angasonyeze momveka za zinthu zimene zidzachitika kutsogolo, koma zinthu zimenezo sizimafunika kuchokera ku masomphenya ndi mabvumbulutso achilendo nthawi zonse.  Makamaka chifukwa tili ndi malembo m’manja mwathu, tinganenere pakuzindikire zimene zidzachitika kuchokera ku malembo, ndiye tingafotokozere anthu ena m’menemo (2 Pet 1:19-21).  Ngati wina afuna kunenera tsopano, agwilitse ntchito mau a chineneo okhazikika koposa, KOMANSO asatanthauizire monga mwa maganizo ake a iye yekha.  Alole Mzimu Woyera kutanthauzira malembo pakusonyeza mavesi ena amene amakhudza nkhani yomweyo.  Simunganene kuti, “Basi, ineyo ndikuganiza kuti mavesi amenewa amatanthauza chakuti chakuti...”  Muyenera kutsimikiza mfundo yanu kuchokera ku mau a Mzimu Woyera...ndiwo Baibulo!

1 Akorinto 12:10

“...ndi kwa wina chizindikiro cha mizimu...”
Mphatso imeneyi yonga mphatso zonse, mungalandire pakudikira.  Nthawi yina itapita m’moyo mwanu, mungalandire zochitika zambiri (experience).  Ndi kuti, mudzakhoza kuzindikira pamene munthu wina akulamuliridwa ndi mzimu wabwino kapena woipa pakuphunzira umunthu nthawi yaitali.  Koma, imeneyi ingakhale mphatso ya Mzimu Woyera.  Tsono, tiyenera kuphunzira zidzachitika chiyani pamene muli nayo.  

Poyamba, mudziwe liu la “mzimu” limakhala ndi zitanthauzo zina zosiyana.  

1) Lingasonyeze changu cha munthu.  Mwachitsanzo, tinganene, “Kodi mwaona kuti mwagwira ntchito mochirimika?  Zeni zeni, amagwira ntchito ndi mzimu.”  

2) Ndiponso “mzimu” ungatanthauze njira imene mumakhala kapena nthawi zonse kapena mongoyembekezerera.  Tingafotokoze pakunena kuti mzimu ungasonyeze makhalidwe anu.  Mwachitsanzo, tinganene, “Munthuyo amakhala ndi mzimu wa chimwemwe nthawi zonse.”  Kapena, “Akapita ku maliro, amakhala ndi mzimu wa chisono.”  

3) Mzimu ungatanthauzenso woimirira.  Ngati wina akuchita chinthu monga m’mene munthu wosiyana amachitira chinthu chomwecho, ndiye tinganene kuti, “Akuchita chomwecho m’mzimu wa munthu wakuti wakuti.”  Chitsanzo chabwino cha zimenezi ndi Yohane Mbatizi.  Baibulo limati anabwera m’mzimu ndi mphamvu za Eliya.  Chifukwa chiyani?  Anachita zinthu monga Eliya. 

4) Nthawi zina, mzimu umasonyeza mpweya wa munthu (Gen 2:7).

5) Pomaliza, tili ndi mizimu yina imene simachokera ku dziko lapansi.  Ndiyo mphamvu zakumwamba.  M’malembo, angelo amatchedwa mizimu nthawi zina (Ahebri 1 ndi 1 Mafumu 22).  Ndiponso, mu 1 Petro 3, Petro anafotokozerapo kuti Yesu, atafa pa mtanda, anapita ku ndende kuti alalikire mizimu yoipa yina.  

Baibulo limakamba za mizimu imeneyi:

1) nzeru (Eks 28:3)

2) nsanje (Num 5:14)

3) kumvetsetsa (Yobu 20:3)

4) chirombo (Mlaliki 3:21)

5) chiweruzo ndi kuthentha (Yes 4:4)

6) tulo togonetsa (Yes 29:10, Aroma 11:8)

7) zigololo (Hos 5:4)

8) chisomo ndi kupembedza (Zek 12:10)

9) chiwanda chonyansa (Luka 4:33)

10) choonadi (Yoh 14:17)

11) nthenda (Luka 13:11)

12) chiyero (Aroma 1:4)

13) moyo (Aroma 8:2)

14) ukapolo (Aroma 8:15)

15) umwana (Aroma 8:15)

16) ulemerero (1 Pet 4:14)

17) kufatsa (1 Akor 4:21)

18) dziko lapansi (1 Akor 2:12)

19) chikhulupiriro (2 Akor 4:13)

20) mantha, mphamvu, chikondi, maganizo olamitsa (2 Tim 1:7)

21) wokana Kristu (1 Yoh 4:3)

22) cholakwa (1 Yoh 4:6)

Chitsanzo chabwino cha mizimu yambiri chimapezeka mu Yesaya 11:2.  Mzimu Woyera amakhala ndi maonekedwe osiyana-siyana.  Ngati mwadzazidwa naye, ndi kuti zina za zimenezi zingaonetsedwe m’moyo mwanu.

Tsopano, mungaone kuti pali zosiyana zambiri ndi mizimu.  Tsono ndi pofunikira kuti mukhale okhoza kusiyanitsa pakati pa mzimu wabwino ndi woipa.  Vuto la Akristu ambiri ndi kuti sangazindikire pamene mdierekezi (mizimu yonyansa) akugwira ntchito ndipo pamene Mulungu (Mzimu Woyera) akugwira ntchito.  

Izi ndi zofanana zina pakati pa Mulungu ndi mdierekezi:

1) mkango (Chibv 5:5) (1Pet 5:8)

2) Mulungu (2 Cor 4:4...mulunguyo ndi mdierekezi)

3) mfumu (Mas 68:24) (Yobu 41:34)

4) atate (Yoh 8:54) (Yoh 8:44)

5) mngelo (Agal 4:14) (2 Cor 11:14)

6) atumiki ake (2 Akor 5:20) (2 Akor 11:15)

Ndiponso, nthawi zina ndi pobvuta kusiyanitsa amene akugwira ntchito ndi ndani?  Mufanizire 2 Sam 24:1 ndi 1 Mbiri 21:1.  Chochitika chofanana chingapezeke mu Yobu 1.  Mungakumbukire kuti mdierekezi anaononga zambiri za Yobu.  Koma, pamene m’modzi wa anyamata a Yobu analengeza za ngozizo, anati mu Yobu 1:16, “...moto wa Mulungu wagwa kuchokera kumwamba....”  Mulungu sanatumize motowo!  Mdierekezi anagwetsa!  Ngakhale kutsogolo m’nthawi ya masautso, wokana Kristu adzakhala pansi m’Kachisi.  Kenaka adzauza onse a dziko lapansi kuti ndiye Mulungu ndithu.  Ambiri adzasokoretsedwa chifukwa sadzakhoza kusiyanitsa pakati pa mizimu.  

Tsopano, ngati mufuna kudziwa ngati mzimu wabwino kapena woipa ukugwira ntchito, Baibulo limatipatsa ife mayeso ena.  Poyamba, tione 1 Yohane 4:1-3.  Ngati mwakumana ndi mneneri kapena mbusa wina, koma alibe choonadi cha Yesu Kristu, ndiye wodzala ndi mzimu wolakwa.  Ngakhale ngati akunena kuti Yesu anabwera m’thupi, koma sakulalikira Yesu Kristu wa Baibulo, ndi kuti akulalikira Yesu wina (2 Akor 11:4), tsono sakutsogozedwa ndi Mzimu Woyera. 

Ndiponso, Yesu anatcha Petro mdierekezi kamodzi (Mat 16:23).  Chifukwa chiyani?  Chifukwa Yesu anazindikira kuti mzimu umene unakakamiza Petro kunena molakwa umachokera mwa Satana, osati Mulungu.  Koma, ifeyo tingazindikire bwanji?  Satana samasamala za zinthu za Mulungu, koma zinthu za dziko lapansi ndi anthu.  Ndi chochitika chili chonse, mungafunse mafunso awiri.  Kodi akulandira ulemerero m’chochitika chimenechi ndi ndani?  Ndiponso, kodi akukondweretsedwa m’menemu ndi ndani?  Ngakhale Paulo anayenera kugwilitsa ntchito nzeru imeneyi pamene mkazi wina anamlondola iye kuli konse m’Machitidwe 16:16-18..  Mkazi uja anapereka mau osyasyalika...anamveka bwino bwino...koma Paulo anazindikira kuti sakulemekeza Mulungu...sakukondweretsa Mulungu m’menemu, tsono zeni zeni muli ziwanda mwa iye.  Musanyengedwe ndi mau okoma (Aroma 16:17-18).  

1 Akorinto 12:10
“...kwa wina malilime a mitundu mitundu; ndi kwa wina mamasulidwe a malilime.”
Tsopano tafikira nkhani imene imasokoneza anthu ambiri zedi.  Tsono, tisanasanthule ndime yino, mukhale ozolowera ndi chiphunzitso cha malilime m’malembo.  Mu Baibulo, tili ndi mitundu itatu ya malilime, ndiyo:

1) malilime obwebweta

2) malilime ena

3) malilime osadziwika

Mu Advanced Discipleship, timaphunzitsa mozama za malilime amenewo, koma mu phunziro lathu la nthawi yino, tifuna kufupikitsa pang’ono.  

Nthawi zambiri pamene anthu akulankhula za malilime, omvera aja amaganiza “obwebweta”.  Anaphunzitsidwa ndi aPentecostal ndi aAssembly of God kuti ngati wina akulankhula m’malilime, ndi kuti akulankhula chibwibwi!  Koma si choncho m’Baibulo.  Baibulo limati kuchokera ku Chizungu kuti, “Obwebweta sali bwino...” (Mlaliki 10:11) Ngakhale mu Genesis 11:9, timawerenga za nthawi imene Mulungu anasokoneza anthu a ku nsanja ya Babel ndi malilime osiyana-siyana.  Onsewo sanakhoze kumvetsetse zimene anzake ananena, tsono tingaone kuti limenelo ndi temberero kapena chilango chochokera kwa Ambuye.

Ndiponso tili ndi malilime ena amene amapezeka mu buku la Machitidwe.  Tingawerenge za malilime aja mu malo amodzi mu 1 Akor 14:22 imene tiiwerenge posachedwa.  Mu buku la Machitidwe, makamaka chiyambi chake, mukumbukire kuti Mulungu akutumikira Ayuda, osati Amitundu.  Tsono, mu Machitidwe 2 pamene atumwi analankhula m’malilime, anachita choncho ngati chizindikiro cha kwa Ayuda (1 Akor 1:22, 1 Akor 14:22).  

Pomaliza, tili ndi malilime osadziwika.  Malilime amenewa ndi omwe akufotokozedwa mu 1 Akor 12 ndi 14.  Osadziwika amenewa ndi chilankhulo chimene chodziwika kwa munthu wolankhula koma chosadziwika kwa anthu akumvera.  Mu 1 Akor 14, tidzasanthula kwambiri zedi, tsono sinditenga nthawi yakufotokoza mozama tsopano.  

Mu ndime yathu ya 1 Akor 12:10, mudziwe kuti Mzimu Woyera amapereka mphatso zake zonse kwa Akristu kuti atumikire thupi la Kristu.  Monga mphatso yina ili yonse, mphatso imene ingaperekedwe pang’ono pang’ono kapena mofulumira.  Mwachitsanzo, wina angaphunzire nthawi ndi nthawi kuti alankhule chilankhulo chatsopano.  Anthu ena, angaphunzire nthawi yochepa koma angalankhule bwino bwino. 

***Pamene ndinabwera ku Malawi, ndinafunsa Mulungu za kundipatsa mphatso ya Chichewa.  Ndinafuna kutumikira anthu mwauzimu pakulankhula chilankhulo cha Chichewa.  Ndinaphunzira mu nthawi yochepa, koma osati chifukwa cha nzeru yanga...koma chifukwa cha chisomo cha Mulungu.

Nthawi zina anthu angadziwe zilankhulo zambiri.  Si kutanthauza kuti analandira mphatso yochokera kwa Mzimu Woyera.  Kapena ndiwo ozindikira, kapena amakhala pafupi ndi mitundu yosiyana ya anthu.  Ngati mufuna kudziwa ngati muli ndi mphatso ya malilime yochokera kwa Mzimu Woyera, ndiye mungadzifunse nokha mafunso amenewa:

1) Kodi ndinaphunzira malilime awa pamene ndinali osapulumutsidwa?

2) Kodi munalandira malilime anu kuti mungatumikire?

3) Kodi mungagwilitse ntchito chilankhulo chosiyana chanu choti mutumikire wina?  (Kumbukirani kuti kapena munaphunzira chilankhulo chosiyanacho choti mupange malonda, koma kapena mu nthawi imeneyo Mzimu Woyera anakuthandizani chifukwa anazindikira kuti kutsogolo, mudzafunika kulalikira wina mu chilankhulo chatsopano chanu!)

Ena a inu, chifukwa muli ndi mphamvu yakulankhula zilankhulo zina, mukumbukire nthawi zonse zoti pa tsiku la chiweruziro chanu, Mulungu adzanena mlandu wanu monga mwa njira imene munagwilitsa ntchito mphatso zanu!  Kodi, mukufikira osokera ndi zilankhulo zanu?

1 Akorinto 12:11

“Koma zonse izi achita Mzimu mmodzi yemweyo, nagawira yense pa yekha monga afuna.”
Paulo akusindika apapa kuti Mzimu ndi munthu amene amapereka mphatso zimenezi monga mwa kufuna kwake...osati kwathu.  Choncho, ndi pofunikira kuti mupeze chifuniro cha Mulungu ndi chiti kenaka mungafufuze mphatso zoyenera.

1 Akorinto 12:12
“Pakuti monga thupi liri limodzi nilikhala nazo ziwalo zambiri; koma ziwalo zonse za thupilo, pokhala zambiri, ziri thupi limodzi; momwenso Kristu.”
Tsopano, Paulo akuyamba kufotokoza za zosiyana pakati pa ziwalo zonse za thupi la Kristu.  Anagwilitsa ntchito chitsanzo cha thupi la munthu.  Timapangidwa ndi ziwalo zambiri.  Ziwalo zonsezo zimakhala ndi ntchito zosiyana-siyana.  Mu mavesi akubwera, Paulo amafotokoza kwambiri.

1 Akorinto 12:13

“Pakutinso mwa Mzimu mmodzi ife tonse tinabatizidwa kulowa m’thupi limodzi, ngakhale Ayuda, ngakhale Ahelene, ngakhale akapolo, ngakhale mfulu; ndipo tonse tingamwetsedwa Mzimu mmodzi.”
Mfundo yeni yeni ya Paulo kunoko ndi yoti afuna kusonyeza kuti opulumutsidwa onse ali mwa Mkristu.  Anthu ena anakhulupirira, ngakhale lero, ena amakhulupirirabe kuti pali matupi awiri a Kristu.  Limodzi lili la Ayuda, linalo la Ahelene.  Koma si choncho.  Posasamalira mumachokera kuti, mutalandira Yesu Kristu kukhala Mpulumutsi wanu, munaikidwa m’thupi lake.  Chimenecho ndi chifukwa chake ife tonse tingakhale ndi chiyanjano.  Ngakhale ndine mzungu ndipo nonse ndi akuda, tingakhale ndi ubale wabwino chifukwa cha Yesu Kristu.  Ngati tiyesa kuyanjana monga mwa thupi, tipeza mavuto chifukwa sitingamvetsetsane wina ndi mnzake.  Koma, mwa Kristu, tili pamodzi.  Zinthu zauzimu ndi chimodzimodzi kwa anthu onse opulumutsidwa.  

Mwa Kristu, mafumu ndi akapolo amakhala ndi maudindo ofanana.  Azungu ndi Akuda tiyenera kupembedza Kristu mu mzimu ndi m’choonadi chomwecho.  Simunganene kuti, “Azungu achite zakuti zakuti...koma ife, chifuwka ndife akuda, sitingachite zomwezo...”

Imeneyo inali mfundo yeni yeni ya Pualo pamene analemba ndimeyo.  Komanso, muli zophindulitsa zina mu ndime yino.  Paulo anatchula ubatizo m’ndime 13.  Apapa, ndi pofunikira kuti muzindikire m’Baibulo, muli mitundu yosiyana ya ubatizo.  Ngakhale, m’malembo, muli maubatizo asanu ndi awiri.  Mu maphunziro athu a discipleship, timapereka onsewo...ndiwo:

1) Ubatizo wa Mose (1 Akor 10:1-2)

2) Ubatizo wa Yohane Mbatizi (Yohane 1:31)

3) Ubatizo wa Ayuda pa tsiku la Pentecosti (Mach 2:38)

4) Ubatizo wa zowawa (Mat 20:23)

5) Ubatizo wa moto (Mat 3:11)

6) Ubatizo wa madzi kwa okhulupirira (Mat 28:19)

7) Ubatizo wa Mzimu Woyera (1 Akor 12:13)

Chifukwa timafotokoza kwambiri za ubatizo mu maphunziro aja, sinditenga nthawi yaitali lero kufotokozanso.  Koma, ndifuna kutchula zinthu zochepa za maubatizo awiri omaliza.  

Ubatizo wa Mzimu Woyera umachitika pamene wina waika chikhulupiriro chake mwa Kristu kuti apulumutsidwe (Agal 3:14).  Mzimu Woyera amaphatikiza munthuyo ndi Ambuye Yesu Kristu (1 Akor 6:17).  Chochitika chimenecho ndi ubatizo wauzimu chifukwa m’menemo, Mzimu Woyera amaika munthuyo mwa Kristu...kapena tinganene mu thupi la Kristu.  Zimenezi zimachitika m’nthawi imene munthu walandira Kristu...mu kamphindi ndithu.

Munthu atabatizidwa mwauzimu ndi Mzimu Woyera, ayenera kubatizidwa kwathupi.  Ndi kuti, alowe m’madzi kuti apereka chithunzi cha zimene zinachitika kwa iye mu mzimu kale (1 Pet 3:21).  Polowa m’madzi aja, tikusonyeza kuti ndife otsatira a Kristu mu choonadi ndiponso kuti tilibe manyazi chifukwa cha Yesu Kristu.

Ndiponso, pamapeto a ndime 13, Baibulo limati tinamwetsedwa mwa Mzimu mmodzi.  Kodi, mungamwe Mzimu Woyera monga mwa thupi?  Iai...ndi chosatheka.  Paulo akugwilitsa ntchito fanizo basi loti timvetsetse chinachitika chiyani pamene tinapulumutsidwa.  Yesu anafotokoza za Mzimu Woyera mu Yohane 7 kuti ngati wina alandire Mzimuyo, mitsinje ya madzi a moyo idzaturuka m’mimba yake.  Mzimu Woyera amaphiphiritsidwa madzi kuti tingamvetsetse zauzimu zimene zimachitika ndi Iyeyo.  Tilibe madzi eni eni kuturuka m’mimba yathu...koma tingamvetsetse chithunzi chakecho.  Mzimu Woyera amapereka moyo...ndiwo moyo wochuruka.  Adzakhudza anthu ena pakuturuka m’miyoyo yathu...  

Zimenezi zikumbukiridwe pamene mukuphunzira Yohane 6 kumene Yesu anati “mudya thupi ndipo mumwe mwazi wanga kuti mukhale nawo moyo wosatha”.  Sakufotokoza za zinthu zeni zeni zathupi...koma akugwilitsa ntchito fanizo loti tingnamvetsetse chitanthauzo cha mau auzimu ake.

1 Akorinto 12:14

“Pakutinso thupi silikhala chiwalo chimodzi, koma zambiri.”

Paulo akusindika mfundo yake yoti munthu ali yense mwa Kristu akhala ndi ntchito zosiyana.  

1 Akorinto 12:15-18

“Ngati phazi likati, Popeza sindiri dzanja, sindiri wa thupi; kodi siliri la thupi chifukwa cha ichi?  Nidpo ngati khutu likati, Popeza sindiri diso, sindiri wa thupi; kodi siliri la thupi chifukwa cha ichi?  Ngati thupi lonse likadakhala diso, kukadakhala kuti kununkhiza?  Ndipo ngati khutu likati, Popeza sindiri diso, sindiri wa thupi; kodi siliri la thupi chifukwa cha ichi?  Ngati thupi lonse likadakhala diso, kukadakhala kuti kununkhiza?  Koma tsopano, Mulungu anaika ziwalo zonsezo m’thupi, monga anafuna.”
Paulo akugwiritsa ntchito ziwalo zosiyana ngati zitsanzo za ife mwa Kristu.  Mu matupi athu, timakhala ndi ziwalo zambiri.  Zonsezo zimakhala ndi ntchito zosiyana-siyana.  Chimodzimodzi mwa Kristu muli anthu ambiri...komanso anthu onsewo amakhala ndi ntchito zosiyana.  Anthu ena amaganiza kuti chifukwa wina akuchita mosiyana m’moyo mwake wachiKristu, ndi kuti sindiye Mkristu weni weni.  

Mwachitsanzo...ngati ndinena, “Chifukwa simukulalikira monga ine, simuli mwa Kristu, ndinu osapulumutsidwa.”  Sindinganene choncho chifukwa ife tonse sindife pakwamwa pa Mulungu!  Mipingo yina imanena kuti chifukwa simumalankhula m’malilime obwebweta, sindinu opulumutsidwa.  Amanena kuti chitsimikizo cha chipulumutso ndi malilime aja.  Koma tinadzaona m’mutu uwu kuti malilime ndi mphatso ya Mzimu Woyera.  Mzimu Woyera samapereka mphatso zomwezo kwa anthu onse mwa Kristu.  Tsono, ndi chosatheka kuti opulumutsidwa onse akhala ndi mphatso ya malilime!  

Tsopano, ndi chofunikira choti mutenge nthawi yakuti mupeze ntchito yanu ndi yiti.  Ngati simungaizindikire, kapena mungaganize za ziwalo za thupi.  Kapena ndinu phazi?  Kapena khutu...kapena dzanja.  Ntchito zawo ndi ziti?


1) Phazi - Limapita kwa Ambuye...ntchito ya mishoni kapena kupeza osokera kutali.


2) Khutu- Limamvera anthu...kuti mutonthoze anthu.


3) Dzanja- Limathandiza mu njira zambiri.  (1 Akor 12:28...mathandizo)...kukweza, kumanga, kuteteza, kugawira...


4) Diso- Limayang’anira anthu ndi zosowa zawo.  Ngati wina akusowa chikondwerero, kapena chitonthozo, kapena chakudya, kapena mankhwala...zina zotero.

Kapena inuyo, kodi ndinu mtundu wanji wa chiwalo?  Kapena mudzifunse nokha ngati ndinu chiwalo chopunduka?  Kapena muli ndi ntchito koma simukuichita...ndinu opunduka wauzimu!

Tsopano, tisaiwale mfundo ya Paulo.  Akufotokoza kuti ife tonse timakhala ndi ntchito yosiyana.  Musamve manyazi chifukwa Mkristu wina angachite zinthu zina zoposa inu.  Kapena ali ndi mphatso imene inuyo mulibe.  

Ndikuganiza 2 Akor 8:13-14 zimafotokoza bwino bwino mfundo imeneyi.  Komweko, Paulo akufotokoza za ndalama...koma mu nthawi yomweyo, zingakhudze phunziro lathu za ziwalo za thupi la Kristu.  Zinthu zimene ineyo sindingazichite, munthu wina angazichite...m’menemo palibe wina akusowa chifukwa chiwalo choyerena chikugwira ntchito.  Koma kapena kutsogolo chiwalo chomwecho chidzalephera.  Mu nthawi imeneyo, kapena ineyo ndingakwanire chosowa chake ndi mphatso yauzimu yanga.  M’menemo muli kolingana.  

1 Akorinto 12:19-20

“Koma ngati zonse zikadakhala chiwalo chimodzi, likadakhala kuti thupi?  Koma tsopano pali ziwalo zambiri, koma thupi limodzi.”
Akristu onse asachite zinthu zomwezo.  Alaliki ambiri amanena kuti Akristu onse achite zonse monga iyeyo.  Tsopano, mumvetsetse, pali zinthu zina zimene Akristu onse ayenera kuchita.  Tsono, pamene Paulo anati, “Khalani onditsanza ine, monga inenso nditsanza Kristu...ndi choonadi chachikuru.  Koma, mu nthawi yomweyo, pali zinthu zinanso zimene zili zapadera ndi zopatulika kwa Mkristu ali yense.  

Ndifotokoza ndi chitsanzo.  Chiwalo chili chonse cha thupi lanu chimakhala ndi ntchito yosiyana.  Komanso, chiwalo chili chonse chimafunika zofanana zina.  Mwachitsanzo, phazi langa limafunika mwazi...silingakhale lozizira kwambiri kapena lotentha kwambiri...likonzedwe pafupifupi...  Chiwalo chili chonse chimafunika zomwezo!

Mkristu ali yense ayenera kuchita zofanana zina zoti akhale Mkristu wabwino.  Awerenge Baibulo, apemphere, abwere ku tchalitchi, achitire umboni.  Zimenezi zimakhudza Akristu onse.  

Koma, monga thupi lathu chiwalo chili chonse chimakhala ndi ntchito yake.  Chimodzimodzi, Mkristu ali yense amakhala ndi ntchito yapadera yake ya iye yekha.  Takambirana kale za udindo wa Mkristu ali yense kuti adziwe ntchito yake ndi yiti.

1 Akorinto 12:21

“Ndipo diso silingathe kunena kwa dzanja, Sindikufuna iwe, kapenanso mutu kwa mapazi, Sindikufuna inu.”

Mulungu...zeni zeni...ali ndi nzeru.  Anaika ziwalo zonse mu thupi limodzi kuti chiwalo chili chonse chimadalira pa ziwalo zina.  Palibe chiwalo chimodzi chimene chinganene, “Sindikufunika china...ndili bwino pa ine ndekha.”  

Kodi munakumana ndi anthu omwe amanena, “Basi, ndimangokhala ku nyumba kwanga m’malo mwa kupita ku tchalitchi.  Sindikufunika mpingo kuti ndikhale Mkristu wabwino.”  AKUNYENGEDWADI!!!  

Ngakhale mu mpingo mwathu, ineyo ngati mbusa, ndingachite chili chonse pa ine ndekha.  Ndimadalira anthu ambiri mu mpingo.  Koma pamene mamembala ena amayamba kulephera...ndiye ndimakhala wobvutika kwambiri chifukwa m’nthawi zimenezo, ndiyenera kuchita ntchito yanga ndiponso yawo...ndi pobvutatu!

*** Ngati mumafunika chinthu kwambiri...kodi mumachisamalira kwambiri?  Inde, zedi.  Chifukwa chiyani?  Mumadalira chimenecho.  Nanga abale mwa Kristu?  Mumafunika amenewo...inde zedi!  Tsono ndi kuti, muwasamalire iwo.  Muwapempherere kwambiri...muwalimbikitse iwo mu moyo wawo wachiKristu.  Ngati akulephera kapena kugwa, mugwire iwo kuti aimirire.  

1 Akorinto 12:22-23
“Koma makamakatu ziwalozo zoyesedwa zofoka m’thupi, zifunika; ndipo zimene tiziyesa zochepa ulemu m’thupi, pa izi tiika ulemu wochuruka woposa; ndi zinthu zosakoma zikhala nacho chokometsera choposa.”

Zina za ziwalo zathu zili zofoka zoposa zina.  Palibe chozama m’menemo, mungazindikire zimenezi mwapafupi.  Ziwalo zina zimafunika chitetezo nthawi zonse.  Ngati tikuturuka m’nyumba, ndiye dzuwa lilipo, timabvala maraya, matrouser, ndiponso chisoti nthawi zina.  Ngakhale anthu onse amafuna kukhala ndi zobvala zabwino ndi zokongola.  Palibe wina amene amafuna kukhala ndi matsanza.  Pamene tikuphimba ziwalo zofoka zathu, timakonda kubvala zobvala zokongola...nsopato, maraya, trouser, zina zotero. 

Chimodzimodzi mu thupi la Kristu.  Anthu ena amaoneka nthawi zonse.  Amalandira ulemu wawo wochokera ku anthu ambiri chifukwa angadziwike mwapafupi.  Koma mamembala ena mu mpingo sali odziwika kwambiri.  Chifukwa chake ndi chofunikira kuti abusa ndi alaliki amakumbukira osadziwika aja.  Inde, kapena samachitira zambiri mu mpingo, komabe mu nthawi yomweyo ndiwo ofunikira.  WINA AYENERA KULIPIRIRA ZONSE!!??

Tipereka ulemu kwa osadziwika aja pakuzindikira zazing’ono zimene amazichita.  Tisaiwale iwo chifukwa ntchito yawo sili yodziwika kapena yooneka.  

1 Akorinto 12:24

“Koma zokoma zathu ziribe kusowa; koma Mulungu analumikizitsa thupi, napatsa ulemu wochuruka kwa chosowacho; kuti kusakhale chisiyano m’thupi.”
Ziwalo zokoma ndi ziwalo zodziwika zija zimene zimalandira ulemu nthawi zambiri.  Koma Mulungu amapatsa ulemu wochuruka kwa mamembala osadziwika aja.  Amapereka bwanji?  Nthawi zambiri ndinaona chimenechi mu mipingo yosiyana-siyana.  Mungakhale ndi mbusa wabwino....angalalikiredi.  Pali alaliki ena, atumiki ena, amakhala ndi mpingo wabwino.  Tsono, mu nthawi yomweyo timafuna kupereka ulemu kwa atumiki aja.  Koma timaiwala za oyera mtima amene amachirikiza atumiki aja ndi mapemphero awo.  Timaiwala za oolowa manja amene amapereka mwaufulu kuti atumiki aja angadye!  Ndinaona ichichi, kuti Mulungu amadzibvumbulutsa yekha kwa osadziwika aja nthawi zambiri mu njira zapadera zimene otchuka samazidziwa.  

Monga ndinalemba kale, Mulungu ali ndi nzeru yopambana chifukwa mbale ali yense amafunika mbale wina, tsono thupi la Kristu lisakhale ndi chisiyano.  Ndi kuti, tikondane wina ndi mnzake (osati anthu onse a dziko lapansi)!  Tisamalirane wina ndi mnzake.  

*** Ngati diso likuyabwa, mumachita chiyani?  Mumakanda ndi chala cha dzanja!  Mukuona?  Chiwalo chimodzi chikusamalira chiwalo chosiyana.  

1 Akorinto 12:25-26

“Koma kuti ziwalo zifanane ndi kusamalana china ndi chinzance.  Ndipo chingakhale chiwalo chimodzi chimva chowawa, ziwalo zonse zimva pamodzi; chingakhale chimodzi chilemekezedwa, ziwalo zonse zikondwera nacho pamodzi.”

Kawirinso, Paulo akuonetsa kuti umodzi ndi wofunikira kwambiri pakati pa Akristu.  Ziwalo zonse ziyenera kugwirana ntchito pamodzi.  

Paulo analemba mu Aroma 12:15, “Kondwani nawo iwo akukondwera; lirani nawo akulira.”  Ambiri samakondwera ngati mnzake akudalitsika m’zinthu zina.  M’malo mwake, amamchitira nsanje!  Ambiri samalira ngati mnzake akulira...amayamba kunyinyirika za mavuto a iye yekha!  (Ahebri 13:3)

1 Akorinto 12:27

“Koma inu ndinu thupi la Kristu, ndi ziwalo, yense pa yekha.”

Paulo akusindikanso apapa mfundo yake ya thupi la Kristu limakhala ndi ziwalo zambiri.  Tinganene akufupikitsa mu ndime muno.

1 Akorinto 12:28

“Ndipotu Mulungu anaika ena m’Eklesia, poyamba atumwi, achiwiri aneneri, achitatu aphunzitsi, pamenepo zozizwa, pomwepo mphatso za machiritso, mathandizo, maweruziro, malilime a mitundu mitundu.”
Paulo akudongosola ntchito zina zimene zimapezeka mu thupi la Kristu.  Chofunikira chimene chizindikiridwa apa ndi kuti dongosolo lilipo.  Mau a “poyamba, achiwiri, achitatu...” amaonetsa kuti ntchito yina ili yofunikira yoposa ntchito zina zake.  Musadandaule...sindikunena kuti simuli ofunikira.  Chiwalo chili chonse cha thupi lanu limakhala ndi ntchito yake.  Koma ziwalo zina zimaposa chifukwa cha ntchito zawo!  

Chifukwa Paulo akudongosola apa, muzindikire kuti malilime ndi chinthu chotsiriza m’dongosolo lake!  Ngati anthu akusindika kwambiri malilime mu mpingo mwake, akugwira ntchito ndi chinthu chosafunikira kwambiri.

Ndiponso, mumvetsetse apa kuti palibe mpingo wapafupi umene umakhala ndi anthu ndi zinthu zonsezo.  Thupi la Kristu (Eklesia) ndi mpingo wapafupi ndi zosiyana.  Tsono musaganize kuti chifukwa tili ndi mpingo, tiyerena kukhala ndi atumwi, aneneri, ndi machiritso...iai, si choncho.

1 Akorinto 12:29-30
“Kodi ali onse atumwi?  Ali aneneri onse kodi?  Ali aphunzitsi onse?  Ali onse ochita zozizwa?  Ali nazo mphatso za machiritso onse kodi?  Kodi onse alankhula ndi malilime?  Kodi onse amasulira mau?”

Yankho la funso lili lonse ndi “Iai!”  Akusindika apa kuti ife tonse tisachite ntchito zomwezo mu thupi la Kristu.  Komanso mu nthawi yomweyo, mungaone kuti malilime anatchulidwa potsirizanso!  Chifukwa chiyani?  Chifukwa sali ofunikira!

1 Akorinto 12:31

“Koma funitsitsani mphatso zoposa.  Ndipo ndikuonetsani njira yokoma yoposatu.”
Pakufunitsitsa mphatso zoposa, ndi kuti mukula m’moyo wanu wauzimu.  Mukufuna kuthandiza ndi kutumikira thupi la Kristu kwambiri zedi.  

Pa mapeto a ndime yino, Paulo akusonyeza kuti si chinthu chokwanira choti mukhale ndi mphatso.  Mumafunika chinthu china chake, chofunikira choposa, choti mutumikire anthu.  Chinthu chimenecho ndi chikondi!

1 Akorinto 13:1
“Ndingakhale ndilankhula malilime a anthu, ndi angelo, koma ndiribe chikondi, ndikhala mkuwa woomba, kapena nguli yolira.”  

Kuyambira kuno, Paulo akufuna kusindika mfundo ya chikondi.  Mutu uno wonse umafotokoza za chikondi.  Chikondi chimenechi si chili chikondi chochokera kwa Mulungu kapena chikondi choonetsedwa kwa Mulungu.  Chikondi chino ndicho chikondi pakati pa abale.  Tsono, tione mu malembo a Paulo, kusindika kwake kwa chikondi.  (Aroma 13:10)(Agal 5:6, 13)(Aef 3:17)(Afil 2:2-4)(2 Tim 1:7)(Aheb 6:10, 13:1)(1 Pet 3:8)(2 Pet 1:5-7)

Nonse mudziwe kufikira tsopano kuti chikondi chimatanthauza kuti muika wina kutsogolo kwa inu nokha.  Akhale wofunikira woposa inu.  Kumbukirani apapa, Paulo analikukambirana ndi Arkristu a ku Korinto.  Akorinto aja anali ndi vuto ndi mphatso zauzimu...makamaka m’mene anagwilitsira mphatsozo.  Anafuna kudzitukumura okha ndi mphatso zawo.  Anafuna kuzindikirika m’malo mwa kumangirira munthu wina.  

Tsono mu ndime 1, Paulo akunena kuti si chinthu chachikuru ngati mukulankhula malilime ngati palibe wina amene akuthandizika ndi mau anu!

Koma, ndikuganiza kuti ndadziwa mukuganiza chiyani?  Mukuganiza malilime a angelo ndi mtundu wanji?  Chabwino, tione Baibulo limati bwanji za chochitika chimenecho.  

Mu Genesis 19, Loti anakumana ndi angelo awiri.  Kodi Loti anakhoza kumvetsetsa zimene angelo awiriwo analankhula?  Inde.  Nanga mu Yoswa 5.  Yoswa anakambirana ndi mngelo wina.  Kodi, anakhoza kumumvetsetsa iye?  Inde.  Nanga mu Oweruza 13.  Manowa ndi mkazi wake anakumananso ndi mngelo wina.  Pamene analankhula naye, onsewo anakhoza kumvetsetsana wina ndi mnzake (13:13-14...mngelo akulankhulamo).  Mu Oweruza 13:6, mungaone kuti mkazi wa Manowa anaganiza kuti mngelowo anali munthu m’malo mwa mngelo.  Tsono, angelo amakhala ndi malilime omwewo ngati anthu.  Tsono, chifukwa chiyani Paulo anasiyanitsa pakati pa malilime a anthu ndi malilime a angelo?

M’Baibulo, anthu amakhala ndi malilime ambiri osiyana-siyana.  Koma, m’malembo omwewo, angelo amagwilitsa ntchito chilankhulo chimodzi.  Chilankhulocho ndi chiHebri.  M’Baibulo, muli zitsanzo zina za chimenechi.  


1) Paulo anamva kuchokera kwa Yesu mu Mach 26:14 mu chinenedwe cha Chihebri.


2) Mu nthawi ya masautso, Aroma adzaonongeka ndi asilikari a wokana Kristu.  M’nthawi imeneyo, onse a kumwamba adzanena, “Amen ndi Aleluya” mau amenewo ndi achiHebri. (Chibv 19:1-4)

Tsono, zonse zimene mukunena zikhale zomveka NDIPONSO zokhoza kumangirira munthu wina (Aef 4:29).

1 Akorinto 13:2
“Ndipo ndingakhale ndikhoza kunenera, ndipo ndingadziwe zinsinsi zonse, ndi nzeru zonse, ndipo ndingakhale ndiri nacho chikhulupiriro chonse, kuti ndikasendeza mapiri, koma ndiribe chikondi, ndiri chabe.”
Tasanthula zotchulidwa zonsezo m’mutu 12.  Zonsezo, kunenera, zinsinsi, nzeru, chikhulupiriro, zingagwilitsidwe ntchito kuti mudzikondweretsa nokha.  Munganenere kuti anthu azindikire mphamvu yanu yakulalikira.  Mungadziwe zinsinsi zonse, koma mukuthandiza ndani pakudziwa zambiri?  Mungakhulupirire kuti Mulungu adzachita zazikuru m’moyo mwanu, koma simukuthandiza ali yense koma inu nokha pakukhulupirira.  Chonde, mvetsetsani m’menemu, palibe vuto ndi zimenezo.  Koma ngati simukugwilitsa ntchito zimenezo zoti muthandize kapena kumangirira wina wake, ndi kuti mulibe chikondi...choncho, zimenezo zili zopanda ntchito m’moyo mwanu.

Alaliki ena amaganize kuti chifukwa angalankhule molimbika mtima, ndi kuti ndiye mlaliki wabwino kwambiri.  Si choncho.  Mlaliki amene amamangirira anthu ndi ulaliki wake, ndiye chotengera cha Mulungu.  Chifukwa chiyani?  Chifukwa akulalikira mwa chikondi...osati kuti azindikirike.  

Posasamalira ngati wina akudziwa zinsinsi zozama zonse za Baibulo.  Ngakhale, kapena akhoza kufokotoza zonse bwino bwino.  Ngati sakuchita zimenezo chifukwa afuna kulimbikitsa anthu ena, sakuphindulitsa ali yense.  

Ena amaganiza akuchita chabwino kwambiri ngati akupemphera ndipo Mulungu amayankha mapemphero ake.  Koma ngati wina akudzipempherera yekha, palibe vuto, akuchita chabwino.  Koma sakuchita chabwino kwambiri.  Ngati mungagwilitse ntchito chikhulupiriro chanu choti mupempherere anthu ena kuti Mulungu adzawathandiza iwo...ndi kuti mukupemphera mwa chikondi.

1 Akorinto 13:3

“Ndipo ndingakhale ndipereka chuma changa chonse kudyetsa osauka, ndipo ndingakhale ndipereka thupi langa alitenthe m’moto, koma ndiribe chikondi, sindipindula kanthu ai.”
Apapa, Amalawi ambiri ayenera kuloweza ndi kusanthula.  Ambiri amasemphanitsa kupereka ndi chikondi.  Anthu ambiri amaganiza kuti ngati wina akukaniza ndipo safuna kupereka ndalama, ndi kuti amadana nawo.  Si choncho abale.  Nthawi zina ndi chisankho choyenera choti mukaniza kufuna kwake.  

* Kodi Mulungu amakukondani inu?  Inde, ngati ndinu opulumutsidwa, amakukondani ndithu.  Kodi amapereka zonse kwa inu zimene mumafunsa?  Iai.  Nthawi zina amakaniza.

Mipingo yambiri imapereka chakudya cha kwa osauka kuti alandire ndalama zochokera ku maiko ena koma mabungwe osiyana-siyana.  Anthu ena amapereka katundu kapena ndalama zoti aonekere ngati oolowa manja.  

Ngati mukupereka ndalama, chakudya, katundu, zz, ndi kuti mupereke mwa chikondi.  Chikutanthauza kuti mukufuna kuthandiza winayo kuti ayandikire ndi Mulungu pakulandira thandizo lanu. *** Opunduka amapemphapempha nthawi zonse.  Ndimapereka kwa iwo chifukwa ambiri a iwo amagula mowa m’malo mwa chakudya ndi ndalamazo.  Sindifuna kuthandiza anthu kuti akhale oledzera!  

Ndiponso Paulo anatchula kuti angapereke thupi lake loti litenthedwe, sikutanthauza kuti ali ndi chikondi m’menemo.  Akufa chifukwa chiyani?  Akufa chifukwa cha Yesu Kristu...chifukwa cha kutumikira wina wake?  Chifukwa cha boma?  Chifukwa chiyani???  

Tingamvetsetse apapa kuti Paulo akusonyeza kuti akadatenga chilango cha wina wake m’malo mwake (kutenthako).  Mu Aroma 5:7, tingaone kuti anthu ena akhoza kufera munthu wina...chimenecho ndi chikondi. ***Minibusi ikubwera...ili pafupi ndi kugunda munthu.  Mwadzidzidzi mukanke iye kuti minibusi igunde inu m’malo mwa iye.  Chimenecho ndi chikondi chifukwa mwaika iye patsogolo pa inu.  

1 Akorinto 13:4
“Chikondi chikhala chilezere, chiri chokoma mtima; chikondi sichidukidwa; chikondi sichidziwa kudzitamanda, sichidzikuza.”
Tsopano Paulo akuyamba kutifotokozera ife za chikondi.  Pakuwerenga vss.4-7, mungazindikire chikondi pamene chikuchitika.  Maonekedwe ake alipo.  Ndiponso Paulo amatiuza zimene chikondi sichidzachita.  

Poyamba, Paulo asanakambe za chili chonse, amasonyeza kuti chikondi chimakhala chilezere.  Ndi pofunikira kuti mukumbukire chikondi chimatanthauza kuti mukuika wina wake patsogolo pa inu nokha.  Kapena tinganene kuti mukuganizira wina wake kukhala wofunikira woposa inu.  Tsono, ngati mukukonda wina wake, ndi kuti simudzakwiya iye mofulumira ngati walakwa.  

Pamene tapita ku malonda ena ake, timayembekeza kuti amatithandiza msanga ndithu.  Ngati sitikulandira zofuna zathu mofulumira, timanyinyirika.  Chifukwa chiyani...mulibe chikondi m’menemo!  

Vuto lathu ndi lothi timachitira okondedwa athu monga malonda.  Mumanena kuti mumakonda mkazi wanu, koma simumamchitira iye choncho.  Akalakwa, mumayamba kukalipira iye monga galu!  Chimenecho ndi chifukwa chake akazi ambiri samaganiza kuti amuna awo amawakonda.  Ngati mukukonda wina, ndi kuti muleze mtima nawo nthawi yaitali.  Ngati walakwa, muthandize ameneyo kuti anyamukenso.  Osati kukuwa ndi kukalipira kuti afoketsedwe.  

Miy 10:12 ndi Miy 17:9 zimafotokoza bwino kuti wina wokhala ndi chikondi...sadzalola machimo...koma adzaleza mtima ndi wina wake pamene walakwa.  Inde, muyenera kudana ndi machimo onse.  Muyenera kudzudzula ngati tchimo likuchitika.  Koma, ngati wina wachimwa, musabwereze-bwereze tchimo lake kuti akhumudwe.  Munganene, “Inde, mwalakwa..ndi zoona.  Koma musakhale pansi.  Bvomerezani tchimo lanu, litayeni, kenaka pitilizani kuyenda ndi Ambuye.”  

*** Jones wagwa...sindimchotse iye m’mpingo.  Anazindikira kuti wagwa.  Koma chifukwa cha chikondi changa cha pa iye, ndamlimbikitsa iye ndi mau anga.  Ndidzayesa kusatchula tchimo lake kutsogolo pokhapokhapo adzachitanso limenelo.

Ndiponso ndi chikoma mtima.  Nonse ndinu ozolowera ndi kukoma mtima.  Sindikufunika kufotokoza ndi mau ambiri.  Koma, ndifuna kunena ichi.  Musadikire mpaka nthawi imene wina wake wakuchitirani inu chabwino kuti mubweze chabwino kwa iyenso.  Yesu anati mu Mat 7:12...mungayambitse ndondomeko ya kukoma mtima pakuonetsa chikondi chanu cha pa wina wake.  Ndiponso, musachitire oyera mtima chabwino basi, komanso anthu a kunja (Agal 6:10).

Mu ndime yomweyo, timawerenga kuti chikondi sichimadukidwa.  Ichichi ndi pafupi ndi kaduka.  Nthawi zina anthu amanena nsanje.  Mu njira ili yonse, chikondi ndi kaduka sizingayende pamodzi.  Ngati bwenzi lanu langopeza chabwino kwambiri, mukondwere naye, eti?  Chifukwa chiyani?  Mumamkonda iye.  Mumafuna iyeyo kuphindulitsidwa ndi kukwezedwa.  Koma ngati mufuna kudziwa ngati mumakhala ndi chikondi m’mtima mwanu, ndiye muyenera kulabadira pamene wina akulandira zabwino.  Kodi mumamva bwanji mu nthawi zimenezo?  Mukondwera naye?  Mukuyerekeza za kukhala ndi zinthu zake?  Ngati muli ndi chikondi, ndi kuti mungakwaniritse mau a Paulo a Aroma 12:15, “Kondwani nawo iwo akukondwera...”

Ndiponso mu ndime yino, timaona kuti chikondi sichimadziwa kudzitamanda.  Mofanana apa, ngati mukukonda wina wake, mungalole iyeyo kulandira matamando popanda kumva nsanje ili yonse.  Nthawi zambiri ngati wina akutamandidwa, timafuna kudula m’kamwa ndi kunena, “Inde, anachita bwino, koma mungakumbukire chimene INEYO ndinachichita..?”

*** Megan amandifotokozera za ntchito yake mu sukulu.  Amandiuza kuti, “Atate, ndawerenga mabuku akuti akuti, ndinamaliza zinthu zimenezi...zimenezo.”  Tsono ndimatama iyeyo, “Ntchito yabwino kwambiri...pitilizamo ndithu.”  Koma Caleb anamva matamando anga a kwa Megan.  Tsono ayenera kunena, “Atate, ngakhale ineyo ndinachitanso sukulu yanga...”  Akufuna chiyani?  Afuna kudzitamanda yekha!  Mulibe chikondi m’menemo!

Pamapeto pa ndime yino, Paulo ananena kuti chikondi sichimadzikuza.  Mbali imeneyi imayenda pamodzi ndi zimene ndangozifokotoza.  Koma mukumbukire, chikondi chimachitika pamene mukuika wina wake patsogolo pa inu.  Tsono ngati mukuchita chikondi, simukufunika kuzindirika.  Koma wina amene alibe chikondi cha pa munthu wina, adzaika iye yekha patsogolo kuti angaonedwe ndithu.

1 Akorinto 13:5
“Sichichita zosayenera, sichitsata za mwini yekha, sichipsa mtima, sichilingirira zoipa.”

Zosayenera zingatanthauz monga mwano.  Ngati mumasamala za munthu wina ndipo mufuna kukondweretsa kapena kulimbikitsa munthuyo, ndi kuti simungamchitire mwano.  Apapa, ndi pofunikira kuti mukhale wozolowera ndi miyambo ya anthu.  Pali zinthu zina zimene Amalawi amazichita zimene zikadaoneka zamwano zazikuru m’dziko langa, koma kunoko palibe vuto ndi zimenezozo.  Mwachitsanzo, ngati wina wangopereka kanthu, ndi manyazi kufunsa kuti aperekebe.  Kunoko, chimenecho chimachitika nthawi zonse.  Simukuganiza kuti pali vuto ndi chimenecho.  Ngati muyesa chomwecho ku Amerika, mungalandire kofi.  

Chitsanzo china ndi choti kufunsa pa foni, “ndinu ndani” pakuyankha foni.  Palibe moni, koma ndinu ndani...  kwa ine, ndi mwano.  China ndi choti ana pamene akunena, “Mzungu, mzungu...”  Simumasamala ngati ana anu amachita choncho, koma ndi mwano waukurudi.  Simukadafuna anthu ena kukuwa, “Wakuda, wakuda...” ngati mukadakhala mu dziko la azungu!  

Ngakhale, amuna ambiri amachitira mwano akazi awo.  Simumanena “zikomo” kapena “chonde” (choonadi ndi choti sindinamve munthu m’modzi kunena chonde m’dziko lino).  Bwanji simunganene “inu” m’malo mwa “iwe” pamene mukulankhula ndi mkazi wako???  Munena, “Si mwambo wathu”...mukunama...vuto lako ndi loti ndiwe wonyada ndiponso sukudziwa chili chonse za chikondi cheni cheni!

Kenaka, Paulo ananena kuti chikondi sichitsata za mwini yekha.  Mau amenewa amafupikitsa chitanthauzo cheni cheni cha chikondi.  Ndi choyamba cha chikondi.  Tingaone mavesi ena amene amanene mofanana...(1 Akor 10:24, Afil 2:4, 20-21).  

Ndiponso, Paulo anatiuza kuti chikondi sichipsa mtima.  Mfundo imeneyi imayenda pamodzi ndi choyamba chimene Paulo anafotokoza m’dongosolo limeneli (vs.4).  Ngati wina akulakwa, mungadzisunge nokha, kapena ndinganene kuti mungalamulire moto wanu.  Solomo anafotokoza bwino mu Miyambo 16:32.  Anthu amene amafuna kulanda, kukantha, kuononga mzinda, nthawi zambiri amachita zonsezo chifukwa sakhoza kudziletsa kapena kudzilamulira okha.  Ineyo, ndimaganiza chonchi, choti ngati munthu wina sakhoza kukhala chete pamene akukwiya, ndi kuti ndiwo odzikuza!  Amaganiza kuti ndiwo ofunikira oposa m’mene alili mu choonadi.

Pamapeto pa ndime 5, Paulo anasonyeza kuti chikondi sichilingilira zoipa.  Ngati muli ndi chikondi cha pa wina wake, simungaganize za kupweteka ameneyo mwadala.  Koma, ndikuganiza kuti Paulo anali ndi chitanthauzo china apapa.  Kodi inuyo, mumalingalira za chiyani?  Nthawi zambiri, mumalingalira za zimeme mumafuna...inu nokha!  Kodi munalingalira kale za njira imene mungathandize wina wake kuti apeze zimene amazifuna?  Nthawi zambiri, zimene timazilingalira, sitimatchula kwa ali yense...chifukwa tadziwa kuti tikadapeza manyazi akulu m’menemo.  Kumbukirani kuti chikondi sichidzapangitsa inu kukhala ndi umbombo.  Umbombo ndi chimodzi cha zoipazi.  

1 Akorinto 13:6

“Sichikondwera ndi chinyengo, koma chikondwera ndi choonadi.”
Poyamba ndi pofunikira kuti tikhala ndi mau oyenera mu ndime yino.  Baibulo la Chizungu limati chikondi sichikondwera mu mphulupulu...osati chinyengo.  Ineyo ndadziwa kuti chinyengo ndi mtundu wina wa mphulupulu.  Koma mu nthawi yomweyo, simufuna anthu kuganiza kuti chinyengo ndi tchimo lokha limene Paulo akulifokotozera apa.

Pali zoonadi ziwiri kunoko.  Poyamba, tinganene kuti ngati wina amakonda Mulungu, ndiye sadzakondwera akachimwa, koma adzamva chisoni.  Chimodzimodzi, adzakhala ndi chimwemwe pamene wamvera choonadi.  Ngati wina ndiye wopulumutsidwa weni weni, ndi kuti amakhala wozolowera ndi zimene ndangolemba.  Ineyo, ndisanapulumutsidwe, ndinakhoza kuchimwachimwa nthawi zonse.  Apa ndi apo, chikumbu mtima changa chinavutidwa, koma osati kwambiri.  Koma ndinazindikira chosintha chachikuru m’moyo mwanga nditapulumutsidwa.  Ndinayesa kuchita machimo omwewo, koma mwadzidzidzi, chikumbu mtima changa chinapfuulira!  Ndinakhoza kumva Mzimu Woyera mwa ine alikunena, “Ndikumva chisoni m’menemo....leka iwe...lapa ndithu.”  Pamene ndinalapa, chimwemwe chinapezeka.  

Komanso, tingamvetsetse ndime yino mu njira imeneyi.  Tinganene kuti ngati mumakonda wina wake, simudzakondwera ngati winayo wagwa m’mphulupulu.  Ngati muli ndi chikondi cheni cheni cha pa iyeyo, mudzakondwera kumuona iye kuyenda m’kuunika ndi mu choonadi. Chitsanzo chabwino ndi 2 Yohane 4.  
Ngati mufuna kudziwa chikondi sichili chiyani, muyerekeze za abwenzi akale anu.  Inu nonse munayenda pamodzi mu zinthu zonse.  Munamwa pamodzi, munalondola azimayi pamodzi, munabera anthu ena pamodzi...zz.  Munakondwera mu zinthu zanji?  Mu zoipa!  Mutapulumutsidwa inuyo, sanakondwere kwambiri.  Anatonza inu chifukwa tsopano simukuyenda pamodzi ndi iwowo....ndiponso simumalola zoipa zakale zija.  Samakondwera mu choonadi...chifukwa alibe chikondi cheni cheni cha pa inu.  

1 Akorinto 13:7

“Chikwirira zinthu zonse, chikhulupirira zinthu zonse, chiyembekeza zinthu zonse, chipirira zinthu zonse.”
Tsopano, Paulo akufupikitsa pang’ono.  Takambirana kale za kukhala woleza mtima ndi anthu okondedwa anu.  Mungazindikire apa kuti Paulo analemba kuti chikondi chidzapangitsa munthu kukwirira zinthu zonse.  Zitsanzo zomveka za mfundoyi ndi makolo/ana ndipo Mulungu/opulumutsidwa.

Ndiponso, Paulo ananena kuti chikondi chikhulupirira zonse.  Anatanthauza chiyani apapa?  Kodi tikhulupirire zonse zimene wina akutiuza chifukwa tiyenera kukhala ndi chikondi?  Iai. (Miyambo 14:15).  Koma Paulo akunena kunoko kuti ngati muli ndi chikondi, mungakhulupirire malonjezo onse a Mulungu, mau onse a Mulungu, choonadi chonse chimene chimachokera ku malo ali onse.  Mwachitsanzo, ngati mnzanu akukumana ndi mavuto akuru, ndiye mungamupempherere iye.  Chifukwa chiyani mufuna kumupempherera?  Chifukwa mumamkonda, ndipo simufuna kuona iye kumva chowawa chili chonse.  Tsono, mungakhulupirire lonjezo lili lonse pambali pake, kuti Mulungu angamuthandize mwa pemphero lanu.

Pachitatu, Paulo analemba kuti chikondi chimayembekeza zinthu zonse.  Chiyembekezo ndi chikhulupiriro zimayenda pamodzi apapa chifukwa muyenera kuyembekeza kuti Mulungu adzakwaniritsa malonjezo ake.  Ngati muli ndi chikondi, ngakhale wina angadikire...angatenge nthawi asanakwaniritse lonjezo lake, mungakhale woleza mtima, mungadikire chifukwa mumadziwa kuti wolonjezayo adzakwaniritsa ndithu...kapena mnzanu kapena Mulungu.

Pamapeto, Paulo anabwereza kuti chikondi chipirira zonse.  Kawirinso, ndinafotokoza kale za zimenezi mu ndime 4.

1 Akorinto 13:8

“Chikondi sichita nthawi zonse, koma kapena zonenera zidzakhala chabe, kapena malilime adzaleka, kapena nzeru idzakhala chabe.”
Ngati muli ndi chikondi cheni cheni cha kwa wina wake, chikondi chanu sichidzatha.  Mumamva nthawi zambiri m’masiku anowa kuti mwamuna watenga mkazi wosiyana chifukwa analeka kukonda mkazi woyamba.  Ndi kuti, analibe chikondi choona cha kwa woyambayo.

Chitsanzo chabwino cha chikondi cheni cheni chili chopezeka mu Yeremiya 31:3.  Mulungu akayamba kukonda ali yense, adzamkonda iye kosaleka.

Ndiponso Paulo ananena kuti zonenera, malilime, ndi nzeru-zonsezo zidzatha tsiku lina.  Chifukwa chiyani?  Chifukwa tsiku lina, mauneneri onse adzakwaniritsidwa.  Kutsogolo kudzakhala lilime limodzi lokha basi (Zef 3:8-9).  Mu zaka chikwizo, anthu onse adzadziwa Ambuye kwathunthu, osati mderamdera, tsono nzeru ya nthawi yino idzatha.  

Ngati munthu wina amasindika kwambiri mauneneri, kapena malilime, kapena kudziwa, koma amalephera kuzindikira chofunikira cha chikondi, akuononga nthawi yake pa zinthu za chabe.

1 Akorinto 13:9

“Pakuti ife tidziwa mderamdera, ndimo tinenera mderamdera.”

Chikutanthauza kuti tsopano timadziwa zimene tinaphunzitsidwa ndi Baibulo.  Timanenera za zinthu zopezeka m’malembo.  Sitinaone zimenezi ndi maso athu.  Tingokhulupirira kuti zimenezo ndi zotero.  Timalalikira popanda maso, koma ndi chikhulupiriro.  

1 Akorinto 13:10

“Koma pamene changwiro chafika, tsono chameramdera chidzakhala chabe.”
Tiyenera kuyankha funso loti, “Changwiro ndi chiti?”  Monga mwa malembo, changwiro chimafanana ndi chathunthu.  Ndi kuti, zonse zilipo...ndi chagwiro, palibe china chikusowa.  Timanena Yesu ndiye wangwiro.  Timatanthauza chiyani?  Tikunena kuti sakusowa cholungama chimodzi...ali ndi chilungamo chathunthu...ndiye wangwiro.  

Anthu ena amanena kuti changwiro ndi potsiriza pa Chipangano Chatsopano.  Koma si choncho, chifukwa pamene anamaliza kulemba Chipangano Chatsopano, mauneneri onse sanakwaniritsidwe. 

Changwirocho ndi kubwera kachiri kwa Yesu Kristu.  Pamena Iyeyo adzabweranso, mauneneri ake adzatha.  Adzapangitsa anthu onse kulankhula chilankhulo chimodzi (chiHebri), ndipo dziko lonse lapansi lidzadziwa Ambuye monga madzi aphimba pansi pa nyanja (Hab 2:14).

1 Akorinto 13:11

“Pamene ndinali mwana, ndinalankhula ngati mwana, ndinalingirira ngati mwana, ndinawerenga ngati mwana; tsopano ndakhala munthu, ndayesa chabe zachibwana.”

Mumayembekeza ana kunena zambiri popanda kuganiza poyamba.  Ana samalingirira kwambiri za zinthu asanazichite.  Ngati muyesa kufotokozera mwana zinthu zozama, sangamvetsetse.  Chifukwa chiyani?  Chifukwa ndiwo ana!

Tsopano, ngati mwakula kale, mutaya zachibwana zanu.  Mukhoze kuganize musanalankhule.  Mukhoze kumvetsetse zozama.  Mukhoze kuganiza ndi kulingirira za zochitika musanachite kanthu.  

Kodi munakambirana ndi ana kale?  Angalankhule za chinthu chimodzi, ndiye popanda kuchenjeza, wasintha nkhani!  Maganizo awo angayende mu njira zisanu pa nthawi imodzi!  Ndi chodabwitsa ndithu...  

Kodi munayesa kale kumfotokozera mwana zinthu zozama?  Amamvera nthawi yochepadi, kenaka amayamba kulota masana!  Akuru ambiri amachita chimodzimodzi.  Muli ndi maganizo ofoka.  Muyenera kupanga mafizo ndi bongo lanu.  

Akuru ambiri, pamene amamva ngati afuna kuchita kanthu, amachita popanda kufunsa poyamba, “Chidzachitika chiyani pakutenga njira imeneyi?”  Baibulo limati mu Deuteronomo 32:29, “Akadakhala nazo nzeru, akadazindikira ichi, akadasamalira chitsirizo chawo!”

Ngati mufuna kumvetsetse kwathunthu chifukwa chiyani Paulo analemb mau amenewa, mukumbukira mbiri ya chigawo.  Akulankhula za kubwera kachiwiri kwa Yesu Kristu.  Tsono, mu nthawi ya moyo wa thupi lathu tsopano pa dziko lapansi, ndife ana!  Yesu akabwera, tidzakhwima kwathunthu, tidzakhala wamkuru mwa Iye.  Ngakhale pamene Yohane analembera Akristu ena mu makalata ake, analemba mu 1 Yohane 2:28, “Ndipo tsopano, tiana, khalani mwa Iye; kuti akaonekere Iye tikakhale nako kulimbika mtima, osachita manyazi kwa Iye pa kudza kwace.”

1 Akorinto 13:12

“Pakuti tsopano tipenya m’kalilore, ngati chimbuuzi; koma pomwepo maso ndi maso.  Tsopano ndizindikira mderamdera koma pomwepo ndidzazindikiratu, monganso ndazindikiridwa.”

Ife tonse, tingakhale ndi zinthu m’maganizo athu za njira imene zinthu zidzakhala kutsogolo.  Tingayerekeze za thupi lathu la ulemerero.  Tingayerekeze za m’mene Yesu adzaonekera.  Tingayerekeze za angelo, kumwamba, mpando woweruza wa Kristu, zina zotero.  Koma sitingadziwe zonse zomveka chifukwa tili pa tsidya limeneli la nthawi.  Tikaoloka nthawi kufikira muyaya, sitidzaganiza kapena kapena kuyerekeza za zimenezo...TIDZADZIWA.  Tidzaona Yesu ndi maso athu....sipadzakhalanso chikhulupiriro, tidzaona.  

Tisindike pang’ono pa mapeto a ndime yino.  Paulo anati tidzazindikira monga tazindikiridwa.  Tifunse funso ili, “Kodi Mulungu amadziwa zingati za ifeyo tsopano?”  Yankho ndi lomveka...zonse.  Chimatanthauza kuti tsiku lina, tikafikira m’mwamba, tidzadziwanso zonse.  Tidzadziwa monga tadziwika tsopano.  Sipadzakhalanso zinsinsi.  Kapena munafuna kudziwa chinachitika chiyani ndi chochitika chapadera...mudzadziwa.  Mabodza anu onse, adzaululidwa!  Kapena munalikufuna kudziwa Mulungu amachokera kuti...mudzadziwa!  Kapena ndinene kuti mudzamvetsetse kuti sanachokere kuli konse...koma mudzakhoza mumvetsetsa zimenezo, si monga tsopano chifukwa simungamvetsetse.

1 Akorinto 13:13

“Ndipo tsopano zitsala chikhulupiriro, chiyembekezo, chikondi, zitatu izi; koma chachikuru cha izi ndicho chikondi.”
Mkristu ali yense akhale ndi zitatu zonsezi...koma chikondi chimaposa chifukwa chilibe umbombo.  Chikhulupiriro ndi chiyembekezo chimadzithandiza nokha.  Koma ngati mulibe chikondi...ndi kusakaniza chikondi ndi ziwirizo, chikhulupiriro ndi chiyembekezo chanu sichidzabala zipatso m’moyo uli wonse.

1 Akorinto 14:1
“Tsatani chikondi; koma funitsitsani mphatso zauzimu, koma koposa kuti mukanenere.”

Akungokumbutsa ife za mfundo yake ya mutu 13, kuti tichite zonse ndi chikondi.  Chikondi ndi chofunikira kukumbukira pakugwira ntchito ndi mphatso zauzimu chifukwa anthu ambiri amalakwira mphatso zawo.  M’malo mwa kumangirira anthu ena, ambiri amangodzitamadira okha.  Afuna kudziwika kwambiri, tsono amaonetsa mphatso zawo mu mpingo kuti onse angawazindikire. Mphatso zauzimu ndi zofunikira ndipo zigwiritsidwe ntchito zoti Akristu akhazikike.  

Koma muzindikire kuti mphatso zina zimathandiza koposa mphatso zina zake.  Chitsanzo chabwino cha zimenezi ndi kufanizira pakati pa malilime ndi kunenera.  Tsono m’mutu umenewu, Paulo amatenga nthawi yambiri kufotokoza za malilime.  Akristu ambiri amagwiritsa ntchito moipa mphatso imeneyi. Mipingo yambiri zedi imasindika kulankhula m’malilime, koma sangazindikire chifukwa chiyani akulankhula m’malilime omwewo.

1 Akorinto 14:2

“Pakuti iye wakulankhula lilime salankhula ndi anthu, koma ndi Mulungu; pakuti palibe munthu akumva; koma mumzimu alankhula zinsinsi.”

Acharismatic ndi aPentecostal akawerenga ndime yino, amaganiza kuti lilime lija ndi lobwebweta.  Ngati muwerenge Baibulo la Chizungu, tingapeze choonadi chofunikira.  Baibulo silimanena “lilime” basi, koma “lilime losadziwika”.  Ichichi ndi chofunikira.  Lilime lofotokozedwa mu ndime yino silingamvetsetsedwe ndi anthu amene akumvera!  Paulo anati palibe munthu akumva...chifukwa chiyani?  Chifukwa lilime laki ndi losadziwika ndi anthu alikumvera!  Anthu amene amadziwa chilankhulo cha wolankhula ndi awiri-wolankhula uja ndi Mulungu basi!  

Koma aPentecostal aja amasonyeza kuti wolankhula uja akulankhula “zinsinsi”, choncho chikutanthauza kuti ndi lilime lobwebweta...chifukwa palibe m’modzi womvetsetsa zimene zikunenedwa..ngakhale wolankhula!  Vuto la aPentecostal aja ndi loti sakudziwa chitanthauzo cheni cheni cha zinsinsi.  Pamene Paulo analemba “zinsinsi”, sikutanthauza kuti zosadziwika.  Zinsinsi za Mulungu zinabvumbulitsidwa mu Chipangano Chatsopano.  Mu Aefeso 3:3-5, Paulo amatiuza kuti anali ndi chidziwitso mu chinsinsi cha Mulungu.  Choncho, zeni zeni, tonse tikhoze kudziwa zinsinsi za Mulungu.  Zinsinsi sizili zinthu zimene sizingadziwike ndi anthu.  Mfundo yomweyo ili yopezeka mu 1 Akorinto 2:9-10.

1 Akorinto 14:3

“Koma iye wakunenera alankhula ndi anthu comangirira ndi cholimbikitsa, ndi chosangalatsa.”

Wakunenera amalankhula ndi anthu...wakulankhula lilime amalankhula ndi ndani?  Ndi Mulungu ndi iye yekha.  Koma wonenera amalankhula ndi anthu mu lilime limene lingamvetsetsedwe ndi anthu onse amene akumvera.  Chifukwa omvera aja angamvetsetse zimene zikulalikiridwa, atha kumangiriridwa, kulimbikitsidwa, ndi kusangalatsidwa.  

Tsopano, kulalikira kwambiri kudzachita zitatu izi mu ndime yino.  Ngati wina akulalikira koma sakukwaniritsa chimodzi, ziwiri, kapena zonse za zitatuzo, sakulalikira!  Ambiri amangogawa maganizo awo pamena akulalikira.  Palibe ulaliki m’menemo.  

*** Jason Pink (mzungu wa ku ABC) anandiuza kuti samakonda kupita ku tchalitchi chifukwa samasangalala ndi kufotokoza kwawo.  Anandiuza kuti ulaliki umenewo umamutopetsa!  Chabwino...asamuke mu mpingo wake!  Ulaliki (sermon) umatanthauza kubaya.  Mau a Mulungu ndi lupanga la Mzimu.  Ngati munthu akugwiritsa ntchito lupanga...ndi kuti, ayenera kubaya!  Ngati mlaliki sakhoza kupangitsa inu kupweteka, ali chabe!  (Yer 48:10)

1 Akorinto 14:4
“Iye wakulankhula lilime, adzimangirira yekha, koma iye wakunenera amangirira Mpingo.”

Apentecostal amanena kuti wolankhula lilime sangamvetsetse zimene akunena chifukwa ndilo lilime lobwebweta.  Kapena sanawerenge kale ndime imeneyi kuti wolankhula lilime lija...akudzimangirira yekha...zeni zeni angamvetsetse zimene akunena.  Mukafunsa waPentecostal wina za ndime yino, amanena kuti wolankhula lilime akumangiriridwa chifukwa Mzimu Woyera akugwira ntchito mwa iye.  Amabvomereza kuti ndicho chinsinsi...njira imene wolankhula uja akumangiriridwa ndi yachilendo.  Kwambiri...ndi yachilendo...chifukwa palibe chomangirira!  Amayankha choncho chifukwa safuna kubvomereza kuti analikulakwa ndi malilime obwebweta awo.

Komanso, tisaiwale mapeto a ndime 4.  Mlaliki ayenera kumangirira mpingo.  Alaliki ambiri amangolongolola m’tchalitchi...kapena amangobwereza zinthu za chimodzimodzi sabata ili yonse.  Tonse tadziwa kuti Yesu ndiye Wabwino....koma sukumangirira mpingo pakubwereza chomwecho nthawi ili onse ukulalikira!  Ngati wina afuna kumangirira, ndi kuti ayenera kudyetsa!  Pakudyetsa, mupereka chakudya cha thanzi...mkaka, nyama, mkate, madzi, uchi...za mau a Mulungu!

1 Akorinto 14:5
“Ndipo ndifuna inu nonse mulankhule malilime, koma makamaka kuti mukanenera; ndipo wakunenera aposa wakulankhula malilime, akapanda kumasulira, kuti Mpingo ukalandire chomangirira.”

Chifukwa chiyani Paulo amafuna onse kulankhula malilime ngati malilime samapindulitsa anthu onse?  Chifukwa malilime angagwilitsidwe ntchito m’ntchito ya mishonari kwambiri.  Ngati mufuna kutumikira anthu osiyana, simudzaletsedwa ndi chilankhulo chatsopano ngati mukuchidziwa kale.  
Tsopano, mukalowe m’mpingo, malilime sadzathandiza chifukwa mu mpingo muja, muyenera kumangirira ndi kuphunzitsa.  Malilime agwilitsidwe ntchito kunjako kuti muchitire umboni osokera.  Atapulumutsidwa, alowe m’mpingo kuti alandire chiphunzitso choti akhazikike m’chikhulupiriro.  

1 Akorinto 14:6
“Koma tsopano, abale, ngati ndidza kwa inu ndi kulankhula malilime, ndikakupindulitsani chiyani, ngati sindilankhula ndi inu kapena m’bvumbulutso, kapena m’chidziwitso, kapena m’chinenero, kapena m’chiphunzitso?”
M’mau ena, tinganene pakulankhula malilime m’mpingo, simukupindulitsa wina ali yense.  Simukudziwitsa ali yense ndi zinthu zophindulitsa ngati sangamvetsetse zimene mukunena.

1 Akorinto 14:7

“Ngakhale zinthu zopanda moyo, zopereka mau, ngati toliro, kapena ngoli, ngati sizisiyanitsa maliridwe, chidzazindikirika bwanji chimene chiombedwa kapena kuyimbidwa?”




Chitsanzo chabwino cha ndimeyi ndi kuyimba tuni yachilendo kapena yosadziwika.  Kodi wina wake adzaimba mau ngati sangazindikire tuni?  Iai. Adzangoima basi...adzakhala chete.  Chimodzimodzinso, ngati wina akulankhula malilime m’mpingo, palibe wina amene adzachita chili chonse...adzangoima basi!  Sadzakula, sadzatumikira Kristu koposa, sadzadzazidwa ndi Mzimu Woyera...adzangoima chabe!

1 Akorinto 14:8

“Pakuti ngati lipenga lipereka mau osazindikirika, adzadzikonzera ndani kunkhondo?”

Mu Numeri 10:9, anthu a Israyeli anayenera kuimbitsa malipenga asanayambe kumenya nkhondo ndi adani.  Pakuimbitsa choncho, anthu onse a Israyeli anadziwa kuti nthawi yafika yakudzikonzera okha.  Koma aYuda aja, anali ndi kuimbitsa kosiyana chifukwa cha zolinga zosiyana.  Ngati Mose anafuna aYuda kusonkhana chabe (popanda nkhondo), anaimbitsa mu njira imodzi.  Ngati nkhondo ilipo, panali phokosa losiyana.  

Tsono, mfundo ya Paulo inali yoti ngati wolankhula sakupereka mau amene angamvetsetsedwe, palibe m’modzi amene adzadzikonzera yekha kumenya nkhondo yauzimu yathu yachiKristu!  Tinganene ndi choncho chifukwa Akristu ambiri m’masiku anowa sali okonzeka bwino bwino.  Amadziwa kuti mlaliki ali ndi chidwi...changu, koma sakudziwa m’mene achitire zinthu zachiKristu chifukwa ali otanganidwa ndi zinthu zopusa (malilime obwebweta) m’malo mwa kutenga nthawi m’malembo...mau omveka a Mulungu!

1 Akorinto 14:9

“Momwemonso inu ngati mwa lilime simupereka mau omveka bwino, kudzazindikirika bwanji chimene chilankhulidwa?  Pakuti mudzakhala olankhula kumlengalenga.”
Anthu ambiri amangolankhula mlengalenga...makamaka akazi.  Nthawi zambiri, pamene afuna kulongolola, amuna awo amadziwa m’mene angatsekere makutu awo kuti asavutidwe nawo.  Pepani, koma ndi choonadi!  Amuna amakhala ozolowera kuti akazi awo alibe kanthu kophindulitsa kufotokoza, koma afuna kumveka basi.  Chimodzimodzi, Akristu ena (aPentecostal amenewo) amafuna kungomveka ndi anthu ena...afuna kuzindikiridwa.  Tsono, amalankhula mau osamveka, amalankhula mlengalenga...m’menemo, akuzindikiridwa, koma sakumangirira wina ali yense...monga azimayi aja!

1 Akorinto 14:10

“Iripo, kaya, mitundu yambiri yotere ya mau pa dziko lapansi, ndipo palibe kanthu kasowa mau.”
Ndi kuti, ngati wina akulankhula lilime lina lake, pali chitanthauziro cha ku lilime lija.  Ngati wina akulankhula ndi lilime limene silingamasulidwe, si lilime mu choonadi!  Apentecostal aja amanena kuti sitingazindikire zimene wolankhula lilime akunena, koma Mzimu Woyera angatipatse chitanthauziro choyenera modabwitsa.  Chabwino, ngati ndi choncho, kodi muli ndime yofotokozera motero m’Baibulo?  Iai.  Apentecostal aja amangolenga ziphunzitso zatsopano zochokera ku maganizo awo kuti achirikize chiphunzitso chawo cha malilime obwebweta.

1 Akorinto 14:11

“Chifukwa chace, ngati sindidziwa mphamvu ya mauwo ndidzakhala kwa iye wolankhulayo wakunja, ndipo wolankhulayo adzakhala wakunja kwa ine.”;
Ife tonse, tinazindikira kale chochitika chofanana.  Ku Amerika, pafupi ndi anthu onse amadziwa Chizungu, posatengera kuti ndinu mzungu, wakuda, kapena mwenye.  Koma kunoko, chifukwa Chichewa sichimapezeka m’malo ambiri a dziko lapansi, ndi pobvuta kukambirana ndi anthu pamene mwangofika kunoko. Tsono, mzungu wina akafuna kugula kanthu mu msika, koma akulankhula ndi mMalawi amene sakudziwa Chizungu chili chonse, ndi pobvuta kwambiri!  Ali yense wa inu mungamve monga wakunja.

1 Akorinto 14:12

“Momwemo inunso, popeza muli ofunitsitsa mphatso zauzimu, funani kuti mukachuruke kukumangirira kwa Mpingo.”

Palibe vuto ngati wina afuna kuonjeza pa mphatso zauzimu zake.  Ngakhale mu mpingo mwathu, timatsimikizira mamembala athu kuti afunefune mphatso zauzimuzo.  Koma Paulo amatichenjeza apa kuti tifufuze mphatso zimene zingathandize kapena kumangirira anthu ena.  

Mu mipingo yambiri, amakakamiza mamembala awo kubwera kutsogolo kuti apeze “mphamvu ya Mzimu Woyera ndi kulandira mphatso yakulankhula malilime”.  Zeni zeni, malilime amenewo ndi obwebweta.  Amalephera kuzindikira kuti sakumangirira wina ali yense.  Amafuna obwera kutsogolo kumva zapadera m’matupi awo, basi!  

Mupemphere kuti Mulungu akupatseni mphatso ya kunenera, kapena nzeru kuti mulangize anthu, kapena kupereka, kapena kuphunzitsa...zina zotero.  

1 Akorinto 14:13
“Chifukwa chace wolankhula lilime, apemphere kuti amasule.”
Chifukwa tiyenera kumangirira mpingo, ngati wina sangathe kulankhula lilime lodziwika m’mpingo, komabe ali ndi zinthu zimene afuna kunena, ndi kuti ayenera kufunsa kuti womasulira amuthandize.  Mwina mwake, ngati wina akulankhula lilime losadziwika ndi anthu akumvera, akuchita chomwecho chifukwa afuna kuonetsa anthu onse kuti ali ndi mphatso kapena nzeru yapadera.  Chimenecho ndi chonyansa chifukwa akudzikuza basi.

Ineyo, ndinatsatira ndime yino mu nthawi imene ndinali ndisanadziwe m’mene ndingalalikirire mu Chichewa.  Ngakhale m’masiku anowa, pamene alendo ochokera ku Amerika amabwera kunoko, timafunsa munthu wina kumasulira iwo.  

1 Akorinto 14:14
“Pakuti ngati ndipemphera m’lilime, mzimu wanga upemphera, koma chidziwitso changa chikhala chosabala kanthu.”
Tsopano, aPentecostal onse amasindika kwambiri kuti chidziwitso cha Paulo sichinabale kanthu.  Amanena, “Mukuona...Paulo sanazindikire zimene ananena.”  Koma Paulo sananene choncho.  Paulo ananena kuti pamene anapemphera mu lilime losadziwika, anthu amene anali pafupi sanakhoze kumvetsetsa chili chonse.  M’menemo, chidziwitso chake sichinabale chipatso chili chonse.  Sanamangirire kapena kulimbikitsa wina ali yense ndi pemphero lake chifukwa lilime lake linali losadziwika.  

Koma tisanthule kwambiri mbali ya mapeto.  Apentecostal amanena kuti Paulo sanakhoze kumvetsetsa mau ake...koma nanga bwanji liu la “chidziwitso”.  Kodi Paulo anali nacho?  Inde!  Kwambiri!  Paulo anati, “chidziwitso changa!”  Paulo anamvetsetsa mau ake, koma chooandi choti anamvetsetsa mau ake a iye yekha sichinathandize wina ali yense chifukwa amenewo sanathe kumvetsetsa mau a Paulo!  Chifukwa chiyani?  Chifukwa chinali chilankhulo chosadziwika kwa iwo!

1 Akorinto 14:15-17

“Kuli chiani tsono?  Ndidzapemphera ndi mzimu, koma ndidzapempheranso ndi chidziwitso changa; ndidzayimba ndi mzimu, koma ndidzayimbanso ndi chidziwitso.  Chifukwa ngati udalitsa ndi mzimu, nanga iye wakukhala wosaphunzira adzati Amen bwanji, pakuyamika kwako, popeza sadziwa chimene unena?  Pakutitu iwe uyamika bwino, koma winayo samangiriridwa.”

Pamene Paulo anatchula “chidziwitso”, akunena kuti anthu omvera aja ayenera kukhala okhoza kumvetsetsa zimene akunena...akhale ndi chidziwitsonso...osati Paulo yekha.  Mfundo ya Paulo ndi yomveka mu ndime zino.  Ngati wina sangamvetsetse zimene mukunena, sakhoza kuyankha ndi chili chonse, basi akhale chete.  Ngakhale kapena mulalikira bwino ndiponso mukupereka zoonadi zambiri, koma ngati palibe wina amene angamvetsetse, mukuononga nthawi yanu.

Liu lofunikira ndi “wosaphunzira” mu ndime 16.  Liulo limatsimikiza kuti Paulo akufotokoza za malilime osadziwika, osati obwebweta.  Malilime opezeka mu mutu uwu angaphunzire!  Koma aPentecostal onse amanena kuti simungaphunzire malilime awo...obwebweta.  Momveka kwambiri mu ndime 16, munthu amene akunena Amen angalamulire lilime lake, anganenenso zimene afuna kunena!  Ali yense angazindikire apa kuti aPentecostal ndi Baibulo zikutsutsana kwambiri.

1 Akorinto 14:18

“Ndiyamika Mulungu kuti ndilankhula malilime koposa inu nonse.”

Paulo akukondwera apa chifukwa akhoza kutumikira ambiri ndi malilime ake.  Sakudzikuza, iai.

1 Akorinto 14:19
“Koma mu mpingo ndifuna kulankhula mau asanu ndi chidziwitso changa, kutinso ndikalangize ena, koposa kulankhula mau zikwi m’lilime.”

Kawirinso, Paulo akusindika mfundo yake yoti munthu wolankhula lilime losadziwika m’mpingo akuononga nthawi yake.  Ngakhale tinganene ngati mlaliki sakupereka malangizo, akuononganso nthawi yake!  Posasamilira mwalankhula liu limodzi kapena zikwi, ngati womvera sangamvetsetse, nthawi yanu yaonongeka.  Koma, ngakhale mau asana omvetsetsedwa ndi omvera angathandize ngati ndiwo mau ophindulitsa.  Mwachitsanzo, Paulo anati mu Machitidwe 16:31, “Ukhulupirire Ambuye Yesu, ndipo udzapulumuka...”  Amenewo ndi mau asanu, koma ngati mungamvetsetse, ndiye mungathandizike kwabasi!

1 Akorinto 14:20

“Abale musakhale ana m’chidziwitso, koma m’choipa khalani makanda, koma m’chidziwitso akulu misinkhu.”

Mu Chizungu, timawerenga kuti Akristu akhale “ana” kapena “tiana” mu choipa.  Paulo akunena kuti timvetsetse zimenezi monga akulu, koma ngati pali ndeu kapena mkwiyo, titengere ana.  Chifukwa chiyani ana?  Chifukwa ana samakhala okwiya nthawi yaitali.  Angakangane, kenaka, mpindi zochepa zitadutsa, akuyanjananso.  Akulu anasenza mangawa zaka zambiri popanda kuiwala kamodzi chimene mbale wake anamchitira.  

Momwemonso, ngati muyesa kumfotokozera mwana za ziphunzitso za Baibulo, nthawi zambiri sangamvetsetse.  Tsono, m’menemo, tisakhale onga ana, koma akulu.  

1 Akorinto 14:21

“Kwalembedwa m’cilamulo, Ndi anthu a malilime ena ndipo ndi milomo yina ndidzalankhula nawo anthu awa; ndipo kungakhale kutero sadzamva Ine, anena Ambuye.”

Paulo anangowauza anthu amenewo kuti akhale akulu m’chidziwitso chifukwa anafuna kuwafotokozera zakuya zina za malembo.  

Paulo akulakathula Yesaya 28:11-12.  Koma, ngakhale apapa, mukhale osamalira chifukwa sakufotokozabe za malilime osadziwika, koma “ena”.  Mu Yesaya muja, mneneri anapereka mau a Yehova kwa AYUDA.  Malilime otchulidwa mu Yesaya anali ku chizindikiro kwa Ayuda, chifukwa Ayuda amafunitsitsa zizindikiro (onani 1 Akor 1:22).  Malilime ena ndiwo opezeka mu buku la Machitidwe, mitu 2, 10, ndi 19.  Malilime ena amachitika pamena olankhula sakudziwa zimene akunena, koma omvera angamvetsetse liu lili lonse (onani Mach 2:6-8).  

Choncho, mu 1 Akorinto 14:20-22, Paulo akukamba za ntchito yeni yeni ya malilime osiyana-siyana.  Ambiri sakudziwa m’mene Mulungu amagwilitsira ntchito malilime onse.  Imodzi ya ntchito zawo ndi yakuti akhale chizindikiro cha kwa Ayuda.  Tsono, mu buku la Machitidwe, Ayuda atakaniza Yesu Kristu, Mulungu anatuma atumwi ndi chizindikiro cha malilime ena...ngati chozizwa.  Ngati munawerenga buku la Machitidwe kale, mwadziwa kuti sanamve, ndiyo anakwaniritsa uneneri wa Yesaya.  

1 Akorinto 14:22

“Chotero malilime akhala ngati chizindikiro, si kwa iwo akukhulupirira, koma kwa iwo osakhulupirira; koma kunenera sikuli kwa iwo osakhulupirira, koma kwa iwo amene akhulupirira.”

Apapa, mungazindikire momveka kuti aPentecostal onse amasokoneza ntchito yeni yeni ya malilime.  Mukalowa mu mipingo yawo, mungaone okhulupirira onsewo akulankhula m’malilime obwebweta...akuganiza kuti akumangirirana.  Kapena sanawerenge kuti malilime sali kwa okhulupirira, koma osakhulupirira.  Inde...kwa osokera!  Chifukwa chiyani?  Kumbukirani...kodi amafunitsitsa zizindikiro ndi ndani?  Ndi Ayuda...koma mtundu wanji wa Ayuda?  Osakhulupirira!  Tsono, anthu amene anatumikiridwa mu Machitidwe anali Ayuda osakhulupirira.  

Paulo anafuna oyera mtima amenewo kudziwa ntchito yeni yeni ya malilime ndi yakuti agwilitsidwe ntchito kutumikira Ayuda osokera.  Chifukwa mpingo wawo unali wodzadzidwa ndi amitundu opulumutsidwa, sanafunike kusindika malilime!

Mu mpingo, tinenere kapena kulalikira chifukwa nthawi zambiri mipingo ili yodzala ndi okhulupirira.  Okhulupirira angamangiriridwe ndi ziphunzitso zosiyana, koma sakufunika kumva za chipulumutso sabata ndi sabata.

1 Akorinto 14:23

“Chifukwa chace, ngati mpingo wonse akasonkhane pamodzi, ndi onse akalankhule malilime, ndipo akalowemo anthu osaphunzira kapena osakhulupirira, kodi sadzanena kuti mwayaruka?”

Ngati mukuyesa kukambirana ndi wopenga (woyaruka), ndiye simungamvetsetse chili chonse, basi, muli ndi chisokonezo.  Chimodzimodzi ndi mpingo wodzala ndi olankhula malilime.  Wosaphunzira akalowa, sadzasangalitsidwa ndi mphamvu yauzimu yanu.  Sadzazindikira chili chonse chomwe chikuchitika.  Kapena adzathawa chifukwa cha mantha!  Makamaka, tangoyerekezani...wosakhulupirira wina akadaganiza kuti ufiti ulipo!!!

1 Akorinto 14:24-25

“Koma ngati onse anenera, ndipo alowamo wina wosakhulupirira kapena wosaphunzira, atsutsidwa ndi onse; aweruzidwa ndi onse; zobisika za mtima wace zionetsedwa; ndipo chotero adzagwa nkhope yace pansi, nadzagwadira Mulungu, nadzalalikira kuti Mulungu ali ndithu mwa inu.”
Mlendoyo angatsutsidwe chifukwa angamvetsetse zimene mukunena ngati munenera popanda malilime osadziwika.  Nthawi zambiri mu mpingo, ndimalalikira kwa Akristu...anthu omwe anapulumutsidwa kale.  Koma, osapulumutsidwa angakhuzidwe ndi Mzimu Woyera kuti akhale ndi chidwi chakudziwitsidwa za zinthu zauzimu.  Angazindikire kuti akusowa zofunikira zimene opulumutsidwa ali nazo.  

Pamapeto pa ndime 25, Paulo anapereka umboni wabwino.  Osokera akhale okhoza kuzindikira kuti Mulungu ali mwa inu ndithu.  Kodi anthu anganene motero za inuyo?  Pakuonetsetsa moyo wanu...mayendedwe anu...munthu wina anganene kuti Mulungu ali mwa inu...mukuchita zonse zanu chifukwa cha Mulungu???

Apapa takumbutsidwa kuti nthawi zonse, wina wake akupenyerera.  Nthawi zonse, tikunena nkhani za zimene Mulungu analikuchita m’miyoyo yathu.  Umboni wanu uli bwanji?  Kodi zimene mumanena ndi pakamwa zimayenda pamodzi ndi zimene mumazichita?  Kodi mungakopetse wosakhulupirira kuti alape ndi kupulumutsidwa ndi moyo wolunguma wanu?

1 Akorinto 14:26

“Nanga chiyani tsono, abale?  Pamene musonkhana, yense ali nalo salmo, ali nacho chiphunzitso, ali nalo bvumbulutso, ali nalo lilime, ali nacho chimasuliro.”

Ali ndi zonsezi chifukwa afuna kudzitukumula.  Afuna kuzindikirika, choncho amaonetsa mphamvu zawo mu mpingo pamaso pa anthu.  Sakuyesa kumangirira wina ali yense...basi...akungodzikuza okha.

Ngati mufuna kuimba mu mpingo, imbani kuti mumangirire kapena kulimbikitsa wina wake.  Ambiri amangoimirira ndi kuimba nyimbo zomwezo sabata ndi sabata.  Ngati mufuna kuimba, sankhani nyimbo imene imakhala tanthauzo labwino limene limakhudza mtima wanu.  Pempherani musanaimbe kuti mungaimbe nyimbo imene Mzimu Woyera angadalitse.  Ngakhale pamene mukuimba, mukutumikira...osaiwala ichi!  Mupenyerera anthu amene mukutumikira!  Musayang’ane kunja kapena ku mazenera.  Imani patseri pa pulpiti, yang’anani anthu, ndiye muyerekeze m’maganizo mwanu za Yesu Kristu.  Kenaka, imbirani Iye!

Tinganene chimodzimodzi za mbali ili yonse yotchulidwa mu ndime yino.  Ngati mukuphunzitsa, kapena mukuonetsa chozama, kapena mukumasulira...chili chonse, mukutumikira anthu chifukwa cha Yesu Kristu.  Musachite china chili chonse chifukwa mufuna kuzindikirika kapena kulipiridwa! 

1 Akorinto 14:27

“Ngati wina alankhula lilime, achite ndi awiri, koma oposa atatu iai, ndipo motsatana; ndipo mmodzi amasulire.”

Tsopano, Paulo akuyamba kupereka malamulo amene amakhudza kulankhula malilime m’mpingo.  Ngati munthu kapena anthu ena afuna kugwilitsa ntchito malilime osadziwika mu mpingo, ndi kuti simungapitirire anthu atatu kulankhula choncho mu msonkhano umodzi.  Ngati mupitirire atatu, mukhale ndi chisokonezo NDIPONSO anthu adzayamba kulabadira kuchuruka kwa zilankhulo m’malo mwa mau a Mulungu.  

Chofunikira china chopezeka mu ndime yino ndi chakuti achite zimenezi motsatana. Ngati onse alankhula pa nthawi imodzi, akulakwa.  Muyenera kupangitsa onse kumvetsetsa maneno anu...ngati onse akulankhula pa nthawi imodzi, palibe wina amene angalabadire mau!  

Pa mapeto a ndime, Paulo anatiuza kuti wina ayenera kumasulira.  Tisiyanitse apa...Paulo sananene “anenere”.  Chimachitika nthawi zambiri kuti wina walankhula m’malilime obwebweta, ndipo wina wake aimirira ndi kunena “uyu wangonena kuti ndidzalandira chuma chakuti chakuti...”  Akungolenga uneneri uja.  Chonde, mvetsetsani apa.  Baibulo limati amasulire!  Ndi kuti womasulira ameneyo ayenera kudziwa lilime lolankhulidwa ndiponso lilime  lodziwika ndi akumvera amenewo.  Ngati womasulira ameneyo sakudziwa lilime limene likuturuka m’makamwa mwa wolankhula, sangachite chili chonse.  

Tsopano, mukalowa mu mpingo wa Pentecostal kapena mipingo yotero, kodi amalankhula m’malilime motsatana?  Iai...amalakwa pa mfundoyo.  Nanga kodi amalankhula awiri kapena atatu mu servisi imodzi?  Iai...amalakwanso.  Mamembala awo onse amalankhula pamodzi pa nthawi imodzi.  Kodi amamasulira malilime awo nthawi ili yonse amalankhula?  Iai.  Choncho, anthu amene amasindika mfundo ya malilime...sakumvera malamulo amene amakhudza mfundoyi!!!  

1 Akorinto 14:28

“Koma ngati palibe womasulira, akhale chete mu mpingo, koma alankhule ndi iye yekha, ndi Mulungu.”

Ngati muli munthu mu mpingo amene afuna kunena kanthu, koma mulibe womasulira, asanene chili chonse.  Palibe mpingo wa Pentecostal umodzi umene umalabadira lamulo lino.  Kodi asanalankhule lilime, mukuganiza kuti amaonetsetsa kuona ngati wina akhoza kumasulira poyamba?  Iai...samaonetsetsa konse!  Samamveranso langizo limeneli.

Ngati mufuna kumvetsetsa ndime yino kwathunthu, ndingapereke chitsanzo chimenechi.  Ngati mlendo wachiAmerika wina wafika, ndiponso afuna kulalikira mu mpingo, asanalankhule liu limodzi, apeze womasulira kuti onse mu mpingo angamangiriridwe.  Tsono, Bro. Ciesielczyk kapena Bro. Dobbins asanabwere kuno kutumikira, ndi udindo wanga ndi kupeza womasulira.  Potero, ndimafunsa Archibald kapena Leadson kutithandiza m’menemo. 

1 Akorinto 14:29
“Ndipo aneneri alankhule awiri kapena atatu, ndi ena azindikire.”
Mu msonkhano umodzi, simungakhale ndi oposa alaliki atatu.  Chifukwa chiyani?  Ngati padzakhala alaliki ambiri, padzakhalanso chisokonezo.  Paulo adzatiuza mu 1 Akorinto 14:40, zonse zichitidwe koyenera ndi kolongosoka. 

Pa mapeto, Paulo analemba kuti ena azindikire.  Kuchokera ku Chizungu, Baibulo limati ayese kapena aweruze.  Ndi kuti, omvera ayenera kuyesa zimene alaliki akunena!  Tsopano, mungapeze abusa ambiri amene sangalole zimenezi mu mpingo mwawo.  Sangazilole chifukwa amaganiza kuti ndiwo ulamuliro womaliza.  Koma mu mpingo woyenera, muli ulamuliro womaliza umodzi wokha basi...ndiwo malembo.  Choncho, chili chonse chimene chikuturuka m’kamwa mwanga, mungayese ndi Baibulo.  Ngati ndikutsutsana ndi Baibulo, munditaye ine kunja.  Zikhulupiriro zathu zonse zingatsimikizidwe kuchokera ku Baibulo.  Koma osati kuchokera ku Baibulo basi, koma kuchokera ku Chipangano Chatsopano pamene Mulungu akulankhula kwa ife, amitundu opulumutsidwa.  

Musaiwale, pamene mukuyesa mlaliki wina, muyenera kugawa moyenera mau a choonadi.  Popanda kuchita choncho, mupange ubve.  

1 Akorinto 14:30

“Koma ngati kanthu kabvumbulutsidwa kwa wina wakukhalapo, akhale chete woyambayo.”
Ndingafotokoze chonchi.  Ngati ndaphunzitsa mu nthawi ya Sunday sukulu, kenaka Archibald akalalikira servisi yeni yeni, angandikonze ngati ndalakwa.  Ngati angatsimikize mfundo yake, ndisakangane naye mu mpingo.  Koma ndikhale chete ndipo tilemekeze choonadi!  Zindikirani apa, chofunikira sichili ineyo...koma choonadi!  Yesu anati, “Patulani iwo mu choonadi, mau anu ndi choonadi.” (Yohane 17:17) 

1 Akorinto 14:31
“Pakuti mukhoza nonse kunenera mmodzi mmodzi, kuti onse aphunzire, ndi onse afulumidwe.”
Tsopano, mukumbukire kuti mu mpingo, zonse zichitika koyenera ndi kolongosoka.  Choncho, mu mpingo, tili ndi mtsogoleri.  Ndi ntchito ya mbusa yakuti adyetse nkhosa.  Ngati mbusa adzajomba kapena sadzalalikira, asankhe wina wake kulalikira m’malo mwake.  Ngati mtsogoleri, umenewo ndi udindo wake.  Simungalole ali yense kusankha pa iye yekha, “Basi, ndifuna kulalikira lero...”  Koma, monga mwa ndime 31, mbusa angasankhe ali yense mu mpingo!  Ndi chifukwa chake Paulo anati onse akhoza kunenera.  Inde amuna onse anganenera, atasankhika ndi mbusa kuchita choncho.  (Ndanena amuna chifukwa cha ndime 34...werenga mau pansi pa ndime iyo).  

1 Akorinto 14:32
“Ndipo mizimu ya aneneri imvera aneneri.”
Apapa, tili ndi lamulo lina limene limakhudza zinthu zimene zimachitika mu nthawi ya mapemphero.  Ndi kuti, muyenera kukhala okhoza kudzilamulira nokha nthawi zonse.  Nthawi zina mu mipingo ya Pentecostal mungapeze anthu amene amanena Mzimu Woyera wandigonjetsa, ndiye sindinakhoze kudzilamulira ndekha.  Ena amanena kuti Mzimu Woyera anakakamiza iwo kuchita monga nkuku kapena galu.  Sizingatheke monga mwa malembo.  Baibulo limati takhoza kulamulira mizimu yathu nthawi zonse.  Takhoza kusankha ngati tifuna kumvera Mzimu Woyera kapena kusamvera.  

1 Akorinto 14:33
“Pakuti Mulungu sali Mulungu wa chisokonezo koma wa mtendere; monga mwa mipingo yonse ya oyera mtima.”
Ngati mufuna ndime imene imatsimikiza kuti malilime obwebweta ndi olakwa...ndime yino ndi yabwino kwambiri.  Mukalowa mu mpingo uli wonse wa Pentecostal, mwadzidzidzi, mungazindikire kuti chisokonezo chilipo.  Tonseli, ngati tingamvetsetse zimene munthu wina akunena, timasokonezeka.  Komanso, ngati mamembala onse a mpingo akulankhula mau obwebweta pa nthawi imodzi...ndi chisokonezo chachikuru.

Mulungu wathu ndiye Mulungu wa mtendere.  Kutanthauza kuti ngati Mzimu Woyera akugwira ntchito mu mpingo wina wake, padzakhala umodzi ndi mtendere m’menemo.  Ngati onse akutsogozedwa ndi Mzimu mmodzi, onse adzalankhula moyenera...monga mwa malembo.  Ngati onse akugwirizana ndi malembo, muli mtendere m’mpingomo, mulinso umodzi.

Anthu amafunsa nthawi zambiri, “Mpingo wanji ndi woyenera...kapena wabwino?”  Chinthu chimodzi chimene chimaonetsa kuti mpingo ndi wabwino ndiwo mtendere.  Mipingo yonse ya oyera mtima imakhala nawo.  Ngati muli chisokonezo momwemo ndipo mulibe ulamuliro womaliza...chisokonezo chikulamulira!  Mu mipingo ya Pentecostal, munthu ali yense angaimirire ndi kunena, “Ambuye anandiuza kuti...nditenga mkazi wa mbusa...chakuti chakuti...”  Anganene zopusa zonse, koma chifukwa kulibe ulamuliro womaliza (ukhale malembo), ndi kuti palibe wina anganene, “Iai, musatero...” Tsono, pali chisokonezo.

1 Akorinto 14:34-35

“Akazi akhale chete m’Mipingo.  Pakuti sikuloledwa kwa iwo kulankhula.  Koma akhale omvera, monganso chilamulo chinena.  Koma ngati afuna kuphunzira kanthu afunse amuna awo a iwo okha kwawo; pakuti kunyazitsa; mkazi kulankhula mu Mpingo.”
Tsopano tafika mavesi amene sangamvetsetsedwe ndi anthu ambiri.  Makamaka m’masiku anowa, ambiri amafuna kuiwala kuti ndime zimenezi zili zopezeka m’Baibulo.  Mu masiku otsiriza awa, akazi ambiri akunena kuti angachite chili chonse monga amuna.  Akhale ndi ntchito zomwezo ndi amuna...alandire malipiro omwewo ngati amuna.  Koma ngati tifuna kupeza choonadi za mutu umenewu, tisanthule malembo.

Funso loyamba limene ndifuna kuliyankha ndi loti, “Kodi akazi angalalikire mu mpingo?”  Yankho ndi, “Inde...amalalikira mu mpingo nthawi zambiri mu maiko ambiri mu dziko lapansi Lamulungu lili lonse.  Koma funsolo ndi funso lolakwa.  Tifunse chonchi, “Kodi akazi ayenera kulalikira mu mpingo?”  Yankho ndi, “Iai...asalalikire konse mu mpingo uli wonse.”  Angathe kuima patseri pa pulpiti ndi kupereka ulaliki...koma asachite choncho chfukwa saloledwa m’Baibulo.  

Koma anthu amanena kuti, “Nanga Chipangano Chakale...panali Debora???”  Inde, Debora anali woweruza wina...anatsogolera anthu a Israyeli.  Koma Debora anali ndi ntchito yanji mu mpingo?  Analibe ili yonse chifukwa panalibe mpingo.  Munganene, “Popeza anatsogolera, chimasonyeza kuti Mulungu amalola ndithu.”  Amalola anthu ambiri kupanga zisankho zopusa, sikutanthauza kuti amakonda zisankho zimenezo.  Ndiponso, musaiwale kuti mu nthawi ya Oweruza, Baibulo limati anthu onse anachita monga mwa kufuna kwawo (Ower 17:6, 21:25).  Debora anagwilitsidwa ntchito ndi Mulungu chifukwa panalibe mwamuna wokhala ndi mphamvu ndi nzeru zokwanira kuthandiza Israyeli.  (ona Yesaya 3:12)

Anthu ena amatchulanso Luka 2:36, kuti Anna anali mneneri wamkazi.  Sitingakanize kuti Anna anali mneneri wamkazi; Baibulo limatero.  Koma mafunso ofunikira alipo.  Anna anakhala mu nthawi yanji...Chipangano Chakale kapena Chatsopano?  Ambiri akadanena Chatsopano chifukwa ali opezeka mu buku la Luka.  Koma mukumbukire kuti Chipangano Chatsopano sichinayambitsidwe mpaka nthawi imene Yesu anafa pa mtanda.  Tsono, Anna anali Myuda mu Chipangano Chakale amene anatumikira Ayuda okha mu Kachisi (osati mpingo).  Simungagwilitse ntchito Anna ngati chitsanzo cha atsogoleri mu Chipangano Chatsopano.  Tauzidwa kale mu Yesaya 3 kuti atsogoleri akazi anali cholakwa cha Israyeli! 

Ndiponso, anthu ena amatchula Machitidwe 21:9.  Zoona, palibe chotsutsana, ana akazi ake ananenera ndithu.  Komanso apapa, sanali atsogoleri mu mpingo ndiponso sananenere mu mpingo.  Chimodzimodzi mu 1 Akorinto 11:5, imanena kuti akazi anganenere ngati akubveka mitu yawo.  Koma, sakunenera ku mpingo!!!  Ana akazi a Filipo anachitira umboni monga akazi onse achite!  

Tsono, mu mpingo...akazi akhale bwanji?  Akhale chete!  Ngakhale mu 1 Tim 2:11-12, Paulo analembera Timoteo, “Mkazi aphunzire akhale wachete m’kumvera konse.  Koma sindilola ine kuti mkazi aphunzitse, kapena kulamulira mwamuna; komatu akhale chete.”  Asalalikire, asaphunzitse, asalankhule malilime, asafunse mafunso mu mpingo.  Angaimbire.  Baibulo silimanena chili chonse za kuimba kwa akazi mu mpingo.  Ngakhale, ngati afuna kuphunzitsa ana mu mpingo, ineyo, ndilibe vuto ndi chochitika chimenecho chifukwa sakulamulira amuna.

Anthu ena amayesa kunena kuti 1 Akor 14:34-35 amakhudza Akorinto aja okha basi, koma samakhudza ife a lero.  Koma amaiwala kuti Paulo analemba mu ndime yinayo...

1 Akorinto 14:36
 “Kodi mau a Mulungu anaturuka kwa inu?  kapena anafika kwa inu nokha?”

Palibe chikaiko kuti mau awa sanaturuke kapena kufika kwa iwo okha.  Mau awa amakhudza anthu onse opulumutsidwa.  Ngakhale Paulo anatiuza kale mu mutu 4:17, “...amene adzakumbutsa inu njira zanga za mwa Kristu, monga ndiphunzitsa ponsepo m’Mipingo yonse.”  

1 Akorinto 14:37

“Ngati wina ayesa kuti ali mneneri, kapena wauzimu, azindikire kuti zimene ndilemba kwa inu ziri lamulo la Ambuye.”

Apapa, tingazindikire kuti aPentecostal, amene amasindika kwambir mfundo ya Mzimu, Mzimu, Mzimu...ndi anthu omwewo samadziwa kwambiri za Mzimu Woyera weni weni.  Ngati wina amafunitsitsa kuti akazi alalikire mu mpingo kapena tiyenera kulankhula m’malilime mu mpingo, sindiye wauzimu kapena mneneri wa Mulungu.  Ngakhale opulumutsidwa ena amanena kuti anthu onse akhale afulu kupanga zisankho zawo...ngati afuna kukhulupirira zimenezi, tisaweruze iwo.  Iwonso ndiwo opusa.  Paulo anatiuza kuti munthu wauzimu ayese zonse! (1 Akor 2:15)

1 Akorinto 14:38
“Koma ngati wina akhale wosadziwa, akhale wosadziwa.”

Timanene, “waumbuli”. Nthawi zambiri pamene mukuchitira umboni mamembala achiPentecostal, safuna kumvera chili chonse chifukwa alibe ulamuliro womaliza.  Posatengera kuti mukupereka mavesi ambiri ndi omveka, sadzamva chili chonse chifukwa Baibulo silili lofunikira kwa iwo.  Tsono, mutapereka mavesi ena, ngati sabvomerana ndi malembo...chokani.

Mukumbukire chinthu chofunikira kwambiri.  Simumafunika kuononga nthawi yaitali pa munthu woukira!  Paulo anauza Tito mu Tito 3:10, “Munthu wopatukira chikhulupiriro, utamchenjeza kamodzi ndi kawiri, umkanize.”  Yesu sanakambirane nthawi yaitali ndi Afarisi.  Anapereka choonadi; ndipo pamene anayamba kukaniza mau ake, anawadzuzula, basi, wanyamuka! Titsatire chitsanzo chake chifukwa osokera akuchuruka m’dziko lapansi.  Mukaononga ndi osakhulupirira okhala ndi mitima youma, mukulola mu nthawi yomweyo anthu osiyana kupita ku Gehena chifukwa simukufikira iwo.  Mfundo imeneyi imakhudza osati aPentecostal okha, komanso mboni za Yehova, a7th Day, aMulsim...onsewo.

1 Akorinto 14:39

“Chifukwa chace, abale anga, funitsitsani kunenera, ndipo musaletse kulankhula malilime.”

Akukumbutsa chofunikira cha kunenera choposa malilime.  Tinalikusanthula kwambiri mfundo imeneyi, ndikuganiza kuti mungamvetsetse kufikira tsopano malilime obwebweta ndi olakwa ndi oipa...ndipo mukudziwa ntchito yeni yeni ya malilime osadziwika.  Tsono, mutaphunzitsidwa ndi njira yoyenera yakugwilitsa ntchito malilime osadziwika, masukani kuagwilitsa ntchito mu mpingo.  Ndi zinthu zonse mu mpingo, mumafunika muyeso wabwino.  Ngati simumafunika malilime osadziwika, ngati mlaliki wozolowera ndi lilime lanu alipo, ndipo angapereke choonadi kwa inu, musasokoneze anthu ndi malilime osadziwika ambiri.  Ineyo, ndadziwa monga mwa zochitika zanga zoti mukalalikira ndi lilime losiyana, mumataya chitanthauzo china apa ndi apo, tsono ngati chilankhulo chodziwika chingagwilitsidwe ntchito, chitani choncho.  

1 Akorinto 14:40

“Koma zonse zichitike koyenera ndi kolongosoka.”

Pakuwerenga Baibulo, mungazindikire kuti Mulungu amakonda kulongosola zonse.  Baibulo limakhala ndi dongosola leni leni ndi mabuku ake.  Buku la Numeri, Mulungu analamulira ana a Israyeli kuti akayendayenda mu chipululu, ayenera kunyamula chihema chonchi...apereke nsembe zawo chonchi...agonere chonchi...akonze chihema chonchi...amenyane ndi amitundu chonchi.  Zonse zimalongsoka bwino bwino.  

Ngakhale servisi yathu iyenera kulongosoka bwino bwino.  Mu mipingo yachiMalawi yambiri, wina ali yense angaimirire ndi kunena chili chonse...kapena ngati wina afuna kuyambitsa mang’ombe ena-amuna kapena azimayi-amangoyambitsa.  Palibe dongosolo m’menemo.  Ngakhale ineyo ndikuganiza kuti timaononga nthawi zambiri mu servisi yathu.  Timatenga kapena mphindi 40-50 ndi zolengeza, nyimbo, mang’ombe, zina zotero.  Tisinthe zimenezo ndithu.  Titenge kapena mphindi 15 basi!  

Ngakhale mu moyo wanu wa inu nokha, mukhale ndi dongosolo labwino. Mukadzuka, chitani chakuti chakuti, kenaka musaiwale kuika kuwerenga kwa Baibulo ndi kupemphera m’miyoyo mwanu.  Ngati muli ndondomeko yayenda ndi Ambuye, simudzayenda naye!  Simungayende naye MWA NGOZI!  

1 Akorinto 15:1

“Ndipo ndikudziwitsani, abale, Uthenga Wabwino umene ndinakulalikirani inu, umenenso mulandira, umenenso muimamo, umenenso mupulumutsidwa nawo ngati muugwiritsa monga momwe ndinalalikira kwa inu; ngati simunakhulupira chabe.”

Mu mutu 15, Paulo akukamba vuto lina lake limene linapezeka mwa anthu a ku Korinto.  Ena a iwo anasokeretsedwa ndi onyenga kuti analeka kukhulupirira kuti kuli kuuka kwa akufa.  Tsono, mu mutu uwu wonse, Paulo amapereka zotsimikiza ndi zifukwa zosiyana zoti apezenso choonadi.  

Mu ndime ziwirizi, akukumbutsa iwo kuti pamene Paulo analalikira iwo, analandira Uthenga Wabwino wake, ngakhale anaima mu Uthenga womwewo nthawi yochepa.  Mu ndime 2, akukaika ngati ena a iwo anapulumutsidwa mu choonadi chifukwa ngati wina sakukhulupirira kuti Yesu anauka kwa akufa, sangapulumutsidwe (ona Aroma 10:9).  Ngati wina anakhulupirira kulalikira kwa wina wake popanda kubvomereza kuti Yesu anaukanso, ndi kuti chikhulupiriro chawo chili chabe ndithu.  Momwemonso, ngati wina akuugwiritsa choonadi cha kuuka kwa Kristu mu Uthenga Wabwino, ndi kuti angapulumutsidwe ndi Uthenga umenewo.

Ena amayesa kuphunzitsa kuchokera ku ndime yino kuti wina angataye chipulumutso chawo, makamaka ngati amaleka kukhulupirira Uthenga Wabwino.  Koma Paulo sakufotokoza za zimene zinachitika kwa iwo atakhulupirira Uthenga Wabwino.  Akufotokoza kuti anthu amenewa sanakhulupirire moyenerera pachiyambi, tsono sanapulumutsidwe mu nthawi imeneyo.  Simungataye chinthu chimene simunakhale nacho!
1 Akorinto 15:3-4
“Pakuti ndinapereka kwa inu poyamba, chimenenso ndinalandira, kuti Kristu anafera zoipa zathu, monga mwa malembo; ndi kuti anaikidwa; ndi kuti anaukitsidwa tsiku lachitatu.”
Tsono, Paulo akupitiliza apa kukumbutsa iwo kuti analandira Uthenga Wabwino kale woti akunena Yesu Kristu anauka pa tsiku lachitatu.  Tsono ngati afuna kunena kuti akufa samauka, ndi kuti ayenera kusintha chibvomerezo chawo.  

Mau ofunikira akuti “monga mwa malembo”.  Mu Chipangano Chakale, mungapeze uneneri umene unafotokoza kuti Yesu adzauka kwa akufa (Mas 16:10)(Yes 55:3 ndi Mas 89:26-37).  Tsono ngati Yesu sanaukenso kwa akufa, ndi kuti malembo analephera; ndipo ife tonse tadziwa malembo sanalephere!

Komanso, ndimezi zimenezi ndi zofunikira chifukwa zimasonyeza Uthenga Wabwino ndi chiyani.  Timaphunzitsa chimenechi mu maphunziro athu (discipleship).  Uthenga Wabwino uli ndi mbali zisanu mu malembo.  

1) Chilamulo (1 Tim 1:8-10)

2) Chiweruziro (Aroma 2:16)

3) Imfa, Kuika M’Manda, ndi Kuuka kwa Kristu (1 Akor 15:3-4)

4) Moyo Wosatha (2 Tim 1:10)

5) Chiyembekezo (Akol 1:5)

Tsopano, muzindikire kuti popanda #3, zinayi zotsalazo zili chabe.  Chifukwa cha #3, chilamulo chimabweretsa ife kwa Kristu.  Chifukwa cha #3, tingapambane mu nthawi ya chiweruziro.  Chifukwa cha #3, tingakhale ndi moyo wosatha mwaulere.  Chifukwa cha #3, tili ndi chiyembekezo cha moyo ndi chodalitsika.  Popanda #3, zonse zikanakhala zosiyana kwambiri.  

Chilamulo chinapezeka mu Chipangano Chakale...Chiweruziro chinaululidwa mu Chakake...Anthu a Chakale anakhoza kupeza moyo wosatha, koma osati kwaulere, anayenera kugwira ntchito...Israyeli anali ndi chiyembekezo cha kuuka mu Chakale, ngakhale amitundu analonjezedwa kuti Mulungu adzawaunikira iwo, tsono chiyembekezo chinalipo ndithu.  Koma pamene #3 yinachitika, inasintha zonse, choncho ili yofunikira kwambiri!

1 Akorinto 15:5-8
“Ndi kuti anaonekera kwa Kefa; pamenepo kwa khumi ndi awiriwo; pomwepo anaoneka pa nthawi imodzi kwa abale oposa mazana asanu, amene ocuruka a iwo akhala kufikira tsopano, koma ena agona; pomwepo anaonekera kwa Yakobo; pamenepo kwa atumwi onse; ndipo potsiriza pace pa onse, anaoneka kwa inenso monga mtayo.”
Apa, Paulo akupereka chitsimikizo china choti Yesu Kristu anauka kwa akufa.  Chitsimikizo ichi ndicho mboni.  Ngakhale Baibulo limati mu 2 Akor 13:1, “...Pakamwa pa mboni ziwiri kapena zitatu maneno onse adzakhazikika.”  Tsono, Paulo akupereka mboni zopitirira zitatu kunoko.  Zinali zosachepera mboni 520 zotchulidwa mu mavesi amenewa.  

Yesa anadzionetsa yekha kwa Kefa ndi atumwi khumi ndi awiri ake pa tsiku limene anaukanso kwa akufa.  Abale mazana asanu anaona Yesu m’kati mwa masiku makhumi anai amene anatsatira kuuka kwake...mwina mu Galileya.  Kenaka Baibulo limatiuza kuti Yakobo anaona Yesu Kristu atauka, koma nthawi imene sinatchulidwe m’malembo kupatula apa.  

Potsiriza, timadziwa kuti Paulo anakumana ndi Kristu pa njira ya ku Damasiko.  Paulo anafotokoza kuti anali monga mtayo.  Mu Chizungu, tili ndi mau omveka oposa aChichewa awa.  Anabadwa “posanakwaniridwe nthawi”...  Ngati mukunena “mtayo” mungaganize kuti mai wataya mwana wake.  Koma Paulo anaona Yesu Kristu mu nthawi yachilendo chifukwa mboni zinazo zinaona Yesu anakwerenso kumwamba, koma Paulo anamuona atakhala pa dzanja la manja la Atate kumwamba kuja...tsono ndiye mtumwi wachilendo ndithu.  

Ngakhale, ngati wina ali ku malo a mlandu, ndi kuti woweruza uja amafunitsitsa kuti mlanduwo unaoneka ndi anthu osachepera awiri kuti alange woparamula.  Tsono, ngati wina akadanena mlandu Yesu Kristu, akadalephera chifukwa mboni zokwanira zilipo.  

***Ngakhale osakhulupirira ena akufuna kunena mlandu wa pa Yesu Kristu.  Akutenga mpingo wa Katolika ku korti kuti atsimikize Yesu Kristu sanabwere m’thupi.  Chochitika chimenecho chimangotsimikiza choti Mkwaturo ukuyandikiratu chifukwa mzimu wa wokana Kristu ukugwira ntchito kwambiri.  Mungaone mu 1 Yohane 4:2-3 kuti ngati wina sakubvomereza kuti Yesu anadza m’thupi, ali ndi mzimu wa wokana Kristu.  Ndifunadi kuti andiitane ineyo chifukwa chitsimikizo chimene ndili nacho sichingakanizidwe mu korti...koma sadzandiitana...zimachitika!!!

1 Akorinto 15:9
“Pakuti ine ndiri wamng’ono wa atumwi, ndine wosayenera kuchedwa mtumwi, popeza ndinalondalonda Eklesia wa Mulungu.”
Paulo anali munthu wodzichepetsa kwambiri.  Anakumbukira moyo wake wonse woti anali wosayenera.  Ngakhale pamene anapereka umboni wake kwa Timoteo mu 1 Timoteo 1:13-15, anasonyeza kuti ngati Mulungu akhoza kupulumutsa ndipo kugwilitsa ntchito Paulo, ndiye akhoza kupulumutsa ali yense ndipo kumgwilitsanso ntchito ali yense (1 Tim 1:16).  

Nthawi zina timalephera kukhala woyamika wa kwa Mulungu.  Tisaiwale ifeyo timachokera kuti!  Pamene Yesu anakupezani, munali mu machimo anu...Baibulo limati munali mu dzenje la chitayiko, ndi m’thope la pachithaphwi, komabe anakuturutsani ndithu.  Ndinu mulu wa thope ndi uchimo m’katimo...basi!  Koma Yesu anakukondanibe!  Ambuye alemekezeke...chifukwa cha chisomo ndi chifundo chachikuru chake...choti angakonde wochimwa monga ineyo!  

1 Akorinto 15:10

“Koma ndi chisomo cha Mulungu ndiri ine amene ndiri; ndipo chisomo chace cha kwa ine sichinakhala copanda pace, koma ndinagwira ntchito yochuruka ya iwo onse; koma si ine, koma chisomo cha Mulungu chakukhala ndi ine.”

Imeneyi ndi ndime yabwino ndipo ilowezedwe ndi Akristu onse.  Poyamba tingazindikire kuti Paulo anali wodzichepetsa mtima.  Anadziwa kuti mu mphamvu yake ya iye yekha, sanakhoze kuchita chili chonse.  Anadziwa kuti mu thupi lake, munalibe kabwino kamodzi.  Koma, mu nthawi yomweyo, anadziwanso kuti chifukwa cha chisomo cha Mulungu, anakhoza kumtumikira mokhulupirika ndi moyenerera.  

Ineyo, ndinalikunena chimenechi m’moyo wachiKristu wanga wonse ndipo ndidzanenabe nthawi zonse...Ngati chabwino chachita, Mulungu wachichita.  Ngati choipa chachitika, ineyo, ndachichita.  Popeza muli ndi chibadwidwe cha uchimo mwa inu, simungathe kuchita chabwino chili chonse popanda Mulungu kukupatsani chisomo chokwanira. 

Ndiponso mu ndime yino, mungaone kuti Paulo sanali waulesi.  Muzindikire kuti chisomo cha Mulungu ndi chokwanira choti mungachite chili chonse choti muyenera kuchichita...kaya kuchita umboni, kapena kupereka ndalama, kapena kuwerenga Baibulo, kapena kukhululukira mbale wina.  Ngati mwalephera, ndi kuti simunagwilitse ntchito chisomo cha Mulungu.  

Ngakhale wina angayese kulalikira...akuchita bwino...koma ngati ayesa kulalikira mu mphamvu yake POPANDA chisomo cha Mulungu, adzalepheradi.  Mofanana, ngati Mulungu wapereka chisomo chake cha kwa wina wake choti alalikire, kenaka samayesa kwambiri...samalabadira kwambiri...angolalikira popanda mtima...ndi kuti adzalepheranso monga woyambayo.  

1 Akorinto 15:11

“Ngati ine tsono, kapena iwowa, kotero tilalikira, ndi kotero munakhulupira.”

Tsopano Paulo akufupikitsa mfundo yake.  Popeza mboni zambiri zinamuona Yesu ndi maso, kenaka analalikira choncho...anafotokozera anthu kuti anauka...ndi kuti wina angabvomereze kuti Yesu anauka ndithu.  Ngkhale Akorinto aja anakhulupira pa nthawi imodzi chifukwa cha kulalikira kwa Paulo...mboni ya maso.  

1 Akorinto 15:12-19
“Koma ngati Kristu alalikidwa kuti waukitsidwa kwa akufa, nanga ena mwa imu anena bwanji kuti kulibe kuuka kwa akufa?  Koma ngati kulibe kuuka kwa akufa, Kristunso sanaukitsidwe; ndipo ngati Kristu sanaukitsdiwe kulalikira kwathu kuli chabe, chikhulupiriro chanunso chili chabe.  Ndiponso ife tipezedwa mboni zonama za Mulungu; chifukwa tinachita umboni kunena za Mulungu kuti anaukitsa Kristu; amene sanamuukitse, ngati kuli tero kuti akufa saukitsidwa.  Pakuti ngati akufa saukitsidwa, Kristunso sanaukitsidwe; ndipo ngati Kristu sanaukitsidwe, chikhulupiriro chanu chiri chopanda pace; muli chikhalire m’machimo anu.  Chifukwa chace iwonso akugona mwa Kristu anatayika.  Ngati tiyembekezera Kristu m’moyo uno wokha, tiri ife aumphawi oposa a anthu onse.”  

Mfundo yina ya Paulo yakutsimikizira Akorinto kuti akufa amauka ndi kuuka kwa Yesu Kristu.  
Mu mau osavuta, Paulo akuti ngati Kristu sanauke, ndi kuti tikuononga nthawi yathu.  Kulalikira kwathu kuli chabe...chikhulupiriro chanu chili chabe...tikhale anthu a chisoni chachikuru chifukwa ngati Yesu sanauke, ifenso, sitidzauka ku manda.  

Makamaka, ndime 17...ngati Kristu sanauke, tili chikhalire m’machimo athu.  Chifukwa chiyani?  Yesu anatifera ife pamtanda.  Iye yekha, analie tchimo limodzi.  Ngati akadakhala ndi tchimo limodzi, ndi kuti akadayenera kudzifera machimo ake a iye yekha...sakadaukanso chifukwa mphotho yace ya uchimo ndi imfa.  Koma chifukwa sanachimwe konse, anakhoza kuukanso kwa akufa, tsono ngakhale tsopano akupereka moyo wosatha kwa ali yense wakukhulupirira.  Koma ngati sanauke, basi, tonseli tilibe chiyembekezo.  Tiyenera kulipira machimo athu popanda thandizo kapena chifundo chili chonse.

Ngati Kristu sanauke kwa akufa, titaye mabaibulo athu kunja, tipite ku malo a mowa basi!  Chifukwa ngati sanauke, ndi kuti malembo sanakwaniritsidwe...Mulungu ananama, tiledzere!  Koma chifukwa anaukatu...onse amalamuliridwa ndi Mulungu kuti atembenukire mtima chifukwa tsiku lina adzaweruzidwa ndi munthu amene anaukitsidwa ndi Mulungu (Mach 17:30-31).
Mu ndime 19, Paulo anatchula kuti ngati Kristu sakadaukenso kwa akufa, tikadakhale aumphawi kapena achisoni.  Tsono, ifeyo tisakhale achisoni...koma tikhale osiyana, tikhale okondwerera.  Paulo anati tikondwere nthawi zonse.  Pamene Akristu amapita kuli konse ndi kukwiya pankhope pawo, kapena aiwala kuti Mpulumutsi wawo ali wamoyo ndipo alipo mu mzimu!  

1 Akorinto 15:20-22

“Koma tsopano Kristu waukitsidwa kwa akufa, chipatso choudukula cha iwo akugona.  Pakuti monga imfa inadza mwa munthu, kuuka kwa akufa kunadzanso mwa munthu.  Pakuti monga mwa Adamu onse amwalira, choteronso mwa Kristu onse akhalitsidwa ndi moyo.”  

Tsopano Paulo akusinthanso mfundo yake.  Chifukwa wangotchula kuti Yesu anauka, tsopano afuna kufotokoza za njira imene opulumutsidwa onse adzauka tsiku lina.  Chifukwa ngati Kristu anauka, ake adzaukanso.  

Apapa, ndi pofunikira kuti muzindikire Adamu amalowetsa uchimo mu dziko lapansi.  Musasokonezeke pakati pa uchimo ndi machimo.  Adamu sanabweretse machimo, koma uchimo.  Ndi kuti, chifukwa Adamu anagwa mu uchimo, tonseli tinabadwa ndi chibadwidwe chogwedwa kapena choipa...cha uchimo.  Ngakhale Davide analemba mu Masalmo 51:5, “Onani, ndinabadwa m’mphulupulu: ndipo mai wanga anandilandira mu uchimo.”  Sikutanthauza kuti mai wa Davide anachimwa pamene anamlandira iye m’mimba mwake.  Koma ndi kuti pamene Davide anapangidwa m’mimba mwake, anapangidwa ndi uchimo (chibadwidwe choipacho) mwa iye.

Tsono, chifuwka Adamu analowetsa imfa m’dziko lapansi, Yesu Kristu anabwera kusanduliza zinthu zonse.  Adamu anabweretsa imfa.  Yesu (Adamu wachiwiri) anabweretsa moyo.  Adamu anabweretsa ukapolo.  Yesu anabweretsa ufulu.  Adamu analowetsa anthu onse mu manda, choncho Yesu amaturutsa okhulupirira onse m’manda.  Ngati muli mwa Adamu, muyembekeze manda basi.  Koma ngati muli mwa Kristu, muyembekeze kukwaturidwa m’manda tsiku lina posachedwa.

1 Akorinto 15:23-26

“Koma yense m’dongosolo lace la iye yekha, chipatso choundukula Kristu; pomwepo iwo a Kristu, pa kubwera kwace.  Pomwepo pali chimariziro, pamene adzapereka ufumu kwa Mulungu, ndiye Atate, atatha kuthera chiweruzo chonse, ndi ulamuliro wonse, ndi mphamvu yomwe.  Pakuti ayenera kuchita ufumu kufikira ataika adani onse pansi pa mapazi ace.  Mdani wotsiriza amene adzathedwa ndiye imfa.”

Mungazindikire apa kuti pali mbali zitatu pa kuuka kwa akufa.  Poyamba, Kristu anauka.  Amatchedwa “chipatso choundukula”.  Paulo akugwilitsa ntchito mau amene amakudza kulima kuti atifotokozera ife za kuuka ndi dongosolo lake.  Ngati mufuna kudziwa kwambiri za nyengo zonse za kulima, tingawerenge Deuteronomo 16:16.  Momwemo, mu Chipangano Chakale, Mulungu analamulira ana a Israyeli kuti katatu chaka chili chonse amuna onse kudzioneka pamaso pa Yehova...ku chihema chija.  
Panali:

1) Madyerero a mkate wopanda chotupitsa (pachiyambi pa chaka)

2) Madyerero a masabata

3) Madyerero a misasa (kapena otchedwa madyerero a kututa...pamapeto a chaka)

Madyerero amenewo amaimiriranso ziukitso zitatu zotchulidwa mu 1 Akorinto.  Yesu ali wofanana ndi madyerero a mkate wopanda chotupitsa.  Kenaka madyerero a masabata amaimirira okhulupirira a Yesu Kristu.  Kenaka, pali anthu onse akufa, adzaukitsidwa kuti aweruzidwe ndi Mulungu pamapeto.  

Potero, Paulo amatiuza kuti Kristu anali woyamba kuuka kwa akufa.  Ndiye chipatso choundukula.  Pachiwiri, ndi ifeyo pa kubwera kwace.  Koma ngakhale apapa, mukumbukire kuti kubwera kwa Yesu Kristu kuli ndi mbali ziwiri.  Mbali imodzi ndi yobisika, yina ndi yooneka kwambiri.  Tsono mu nthawi ya mkwaturo, opulumutsidwa onse adzaukitsidwa.  Zaka zisanu ndi ziwiri zitapita, okhulupirira onse kuchokera ku nthawi ya masautso adzaukanso!  Potsiriza, otsala onse adzauka, ena ku moyo wosatha, ena ku chilango chosatha.  Koma onsewo adzaweruzidwa ku mpando wachifumu waukuru woyera.  

Onsewo ataweruzidwa, Yesu Kristu adzathetsa imfa.  Tingawerenge za chochitika chimenecho mu Chibvumbulutso 20:11-21:5.

1 Akorinto 15:27-28

“Pakuti Iye anagonjetsa zonse pansi pa mapazi ace.  Koma pamene anena kuti zonse zagonjetsedwa, kuzindikirika kuti sawerengapo Iye amene anagonjetsa zonsezo kwa Iye.  Ndipo pamene zonsezo zagonjetsedwa kwa Iye, pomwepo Mwana yemwe adzagonjetsedwa kwa Iye amene anamgonjetsera zinthu zonse, kuti Mulungu akhale zonse mu zonse.”
Mavesi awiriwa, koma makamaka ndime 28, ndi ovuta ndithu.  Kuwerenga, palibe vuto.  Ndingamvetsetse Paulo mau Paulo analembapo.  Koma kumvetsetsa chitanthauzo chake ndi pobvuta.  

Ndiyambe ndi vesi 27.  “Iye” woyamba ndi Mulungu Atate.  Atate anaika zonse pansi pa mapazi a Yesu Kristu.  Koma anaziika zimenezi liti?  Pachiyambi pa ndime 27, Paulo akulakathula Salmo 8:6 kuti aonetse kuti Mulungu ankakhala ndi dongosolo limeneli nthawi yaitali.  Kufikira tsopano, zonse sizinaikidwe pansi pa mapazi a Yesu Kristu. 

Atakweranso kumwamba, analandira mphamvu zonse kumwamba ndi pa dziko lapansi (Mat 28:18).  Ngakhale mu Aefeso 1:22, Paulo anatchula kuti Mulungu anaika zonse pansi pa mapazi a Yesu Kristu, KOMA, sitingaiwale kuti mu ndime yomweyo, Paulo anatchulanso mpingo (werenga Akolose 1:18).  Tsono, Yesu Kristu akukhala pa dzanja la manja la Atate ali ndi ulamuliro ndi mphamvu za pa zonse zimene zikuchita.  Koma, adani ake alipobe.  Zonse sizimamvera kapena kukondweretsa Iye.  Choncho, Yesu akudikirabe kuti adani ake onse agonjetsedwe kwa Iye.  Ndi chifukwa chake Baibulo limati mu Ahebri 10:12-13, “Koma Iye, mmene adapereka nsembe imodzi chifukwa cha machimo, anakhala pa dzanja lamanja la Mulungu chikhalire; kuyambira pomwepo alindirira, kufikira adani ace aikidwa akhale mpando ku mapazi ace.”
Pamapeto pa ndime 27, pali kupatula.  Pamene Mulungu ananena “zonse”, ndi chomveka choti Mulungu yemwe sanadziike yekha pansi pa mapazi a Yesu Kristu.  

Kenaka, mu ndime 28, timawerenga za zimene zidzachitika pa mapeto a nthawi.  Pamene zonse zagonjetsedwa kapena zaikidwa kwa Yesu Kristu, ndipo Yesu yemweyo adzagonjera Mulungu Atate.  Sitinganene monga mwa Chichewa choti “adzagonjetsedwa”.  M’menemo, mukunena kuti wina wake adzakakamiza kapena kupangitsa Yesu Kristu kugonja.  Musatero, koma Yesu adzagonjera mwaufulu Atate wake.  Yesu atagonjera choncho, Mulungu adzakhala zonse mu zonse.  Anatanthauza chiyani pamena analemba zimenezo? Zeni zeni, ndinganene kuti zimenezo ndi zakuya, koma ndipereka ganizo limodzi.

Pamene Mulungu adalenga zonse pachiyambi, adalenga munthu monga mwa chifanizo chake...chithunzithunzi chake (Gen 1:26).  Munthu analengedwa ndi mbali zitatu, ngakhale lero ndi chimodzimodzi (ona 1 Ates 5:23).  Anthu ife, sitikhoza kulekanitsa mbali zitatu.  Ngati mzimu kapena moyo wachoka, tamwalira ndithu.  Koma ndi Mulungu, akhoza kulekanitsa mbali zake popanda kumwalira.  Ngakhale pamene Yesu anabwera pansi pano nabatizika, Yohane Mbatizi anaona Mzimu Woyera wa Mulungu monga nkhunda, Mwana wa Mulungu anali mu mtsinje, ndiponso Atate analankhula kuchokera kumwamba.  Tsono, mbali za Mulungu zinalekanitsidwa, koma mbali zitatu zonsezo zinakhalabe Mulungu mu nthawi yomweyo!  

Choncho, ganizo langa ndi loti pamapeto, zonse zitagonjetsedwa kwa Yesu Kristu, Yesu yemweyo adzagonjera NDI KULOWANSO mwa Atate kuti Mulungu sadzapezeka mu mbali zitatu zolekanitsidwa, koma mbali zitatu zake zonse zidzapezeka mwa munthu mmodzi...Mulungu yemwe.  

Ngakhale, pakuwerenga Chichewachi, mungasokonezeka chifukwa Baibulo limati, “...zonse mu zonse”.   Koma monga mwa Chizungu, mungawerenge, “...onse mwa onse.”  Mmenemo, mukadamvetsetsa kuti Paulo anakamba za anthu mmalo mwa zinthu.

Kapena mukudabwa za nthawi imene zimenezi zidzachitika.  Mu mavesi 26, Paulo anatiuza ife kale kuti mdani wotsiriza adzakhala imfa.  Tsono, tadziwa kuti imfa idzagonjetsedwa pamapeto a zaka chikwizo (millennium) ndi pachiyambi pa muyaya.  Pomwepo, Mulungu adzakhala onse mwa onse.

1 Akorinto 15:29
“Ngati si kutero, adzachita chiyani iwo amene abatizidwa chifukwa cha akufa?  Ngati akufa saukitsidwa konse, abatizidwa chifukwa ninji chifukwa cha iwo?”
Tsopano Paulo akupereka chitsimikizo china choti akufa amauka ndithu.  Pamene timabatiza munthu, timapereka chithunzi (kapena chifaniziro 1 Pet 3:21) cha imfa, kuika mmanda, ndi kuuka.  Pakulowetsa wina m’madzi, tikusonyeza imfa ndi kuika m’manda.  Ngati akufa samauka, ndi kuti tiyenera kusiya munthuyo pansi pa madzi!  

Pamene Paulo anati “chifukwa cha iwo” pamapeto a ndime 29, akunena kuti timapereka chithunzi cha zinthu zimene zidzachitika kwa akufa tsiku lina lamtsogolo.  Mpingo wina umaphunzitsa kuti tiyenera kubatiza anthu a moyo kuti tipulumutse anthu amene anamwalira kale.  Chimenecho ndi chopusa chifukwa wina atamwalira, sangaturuke mu Gehena (ona nkhani ya mwini chumayo mu Luka 16).

1 Akorinto 15:30
“Nanga ifenso tiri m’moopsya bwanji nthawi zonse?”

Chitsimikizo china ndi choti ngati akufa samauka, chifukwa chiyani Akristu apirire mazunzo?  Ngati akufa sadzauka, Paulo ndi atumwi sadzalandira mphotho ili yonse chifukwa cha zowawa zawo, tsono chifukwa chiyani samangopumula ndi kukhala omasuka?  Koma chifukwa pali kuuka ndithu, tadziwa kuti zowawa ndi mazunzo zathu za nthawi yino zidzabala mphotho ndi cholowa zakumwamba (werenga Ahebri 11:35-36 mu Chichewa...ndime 35 basi mu Chizungu).  

1 Akorinto 15:31
“Ndifa tsiku ndi tsiku, ndilumbira pa kudzitamandira kwa inu, abale, kumene, ndiri nako mwa Kristu Yesu, Ambuye wathu.”

Monga mwa Chizungu, Paulo analemba, “Nditsutanso nanu pa kukondwera kwanu kumene ndiri nako mwa Kristu Yesu Ambuye wathu, ndifa tsiku ndi tsiku.”
Apapa, tili ndi chitsimikizo china.  Tsopano Paulo akugwilitsa ntchito chitsanzo cha chinthu chochitika mu moyo wake wauzimu.  Kuti aonetse kuli kuuka kwa thupi, akuonetsa kuti kuli kuuka kwauzimu.  

Kukondwera kwa Akorinto aja kunali Paulo yemwe.  Mungaone chimenechi mu 2 Akorinto 1:14.  Tsono popeza anthu amenewo anakondwera kwambiri mwa Paulo ndi mayendedwe ake, akusonyeza kuti tsiku lili lonse, anadzikonza yekha kutumikira pakufera yekha ndi kuukitsidwa kuti ayende mu moyo wake watsopano (Aroma 6:4-6, 11, 12:2).  

1 Akorinto 15:32
“Ngati ndinalimbana ndi zirombo ku Efeso monga mwa munthu, ndipindulanji?  Ngati akufa saukitsidwa, tidye, timwe, pakuti mawa timwalira.”
Paulo akukamba za mfundo yomweyo monga ndime 30.  Amasindika mfundo yake pakunena kuti ngati kuuka sikudzachitika, basi, tonseli, timasuke!  Tidye, timwe...monga ineyo ndimanena mu mpingo nthawi zina...ngati Baibuli likunama, tiyeni, tonseli tipite ku malo a mowa!  Ngati akufa sadzauka, ndi kuti Mulungu ananama m’malembo...tayani zonsezo ndipo tiledzere!  Koma chifukwa akufa adzauka ndithu, tiyenera kudziletsa kwambiri kuti tingakhale okonzeka kukumana ndi Mlengi ndi Mpulumutsi wathu!

1 Akorinto 15:33
“Musanyengedwe; mayanjano oipa aipsa makhalidwe okoma.”
Tsopano, Paulo akukamba za chifukwa chimene chinasokeretsa Akorinto aja.  Anasokonezeka ndi aphunzitsi onyenga.  Anali ndi makhalidwe okoma, koma chifukwa cha anthu amene anayanjana nawo, makhalidwe awo anasanduka oipa.  Anthu ambiri akadatumikira Yesu Kristu bwino bwino koma chifukwa cha abwenzi olakwa, analeka zabwino zonse.  

Mavesi abwino ofotokoza mfundo iyi ndi Miyambo 1:10, 13:20, 22:24-25. Akristu onse akhale osamalira kwambiri kuti ayanjane ndi anthu oyenera monga Davide mu Salmo 119:63. 
1 Akorinto 15:34

“Ukani molungama, ndipo musachimwe; pakuti ena alibe chidziwitso cha Mulungu.  Ndilankhula kunyaza inu.”

Chofanana ndi Aefeso 5:14, Paulo akufulumitsa amenewa kuti alape ndithu.  Monga mwa Chizungu, Paulo ananena, “Dzukani ku chilungamo, ndipo musachimwe; pakuti ena alibe chidziwitso cha Mulungu.  Ndilankhula chimenechi ku manyazi anu.”  

Ndi chomveka kuchokera ku ndime yino choti osokera amakhuzidwa kwambiri ndi umboni wathu.  Ngati amaona ifeyo kuchimwachimwa, ndipo sadzafuna kulandiranso chipulumutso chimene tili nacho.  Adzaganiza, “Chosiyana ndi chiyani?  Timachita zinthu zomwezo.  Chifukwa chiyani ndifuna kulandira Kristu ngati palibe chili chonse chimene chidzasinthika?”  

Pakuona mayendedwe anu, osokera akadafuna kulapa ndi kusintha moyo wawo.  Yesu anati, “Chomwecho muwalitse inu kuunika kwanu pamaso pa anthu, kuti pakuona ntchito zanu  zabwino, alemekeze Atate wanu wa kumwamba.” (Mat 5:16) Kodi pali ena olemekeza Yehova chifukwa anaona ntchito zabwino zanu?  

Ndi zoona, ntchito zabwino sizili zofunikira zoti mupulumutsidwe.  Koma nthawi zina, timalephera kuika kusindika kokwanira pa ntchito zabwino chifukwa timaopa kuti ena adzasokonezeka.  Ngati mufuna kupulumtsidwa, ntchito zabwino sizimafunikidwa.  Koma, MUTApulumutsidwa, ntchito zabwino ndi zofunikira kwambiri!  Tsono ngati munapulumutsidwa kale, ndi pofunikira poti mudzuke ku ntchito zolungama!  Osati kusunga chipulumutso, iai, koma kuwalitsa kuunika kwanu pamaso pa anthu osowa chidziwitso cha Mulungu.

1 Akorinto 15:35

“Koma wina adzati, Akufa aukitsidwa bwanji?  Ndipo adza nalo thupi lotani?”
Paulo anatenga mavesi 20 kuyankha funso limeneli.  Baibulo limati ifeyo, tidzakhala ndi thupi la ulemerero (Afilipe 3:21) longa thupi la Kristu pamene anauka (1 Yohane 3:2).  Mu mavesi akutsatira, muona momveka za thupi latsopano lathu.

1 Akorinto 15:36-37
“Wopusa iwe, chimene uchifesa wekha sichikhalitsidwanso chamoyo, ngati sichifa; ndipo chimene ufesa, sufesa thupi limene lidzakhala, koma mbeu yokha; kapena ya tirigu kapena ya mtundu wina; koma Mulungu aipatsa thupi monga afuna; ndi kwa mbeu yohse thupi lace lace.”

Chimaoneka ngati Paulo analandira mafunso oganyavula ochokera kwa Akorinto ena.  Akorinto aja anafuna kutsimikizira mfundo yawo, ngakhale anaganiza kuti anali anzeru kwambiri, tsono Paulo anawayankha okalipa pang’ono apapa.  Paulo anachita chimenechi nthawi zina.  Ngati wina anadzikuza, Paulo anamthandiza iye kuti achepetsedwe ndithu (ona Miy 26:5).  

Kawirinso, Paulo akugwiritsa ntchito kulima ngati chitsanzo cha kuuka.  Mbeu ili yonse iyenera kuikidwa m’nthaka poyamba, itabzalitsidwa, ingabale zipatso.  Ngakhale Yesu anatsimikiza choonadi chimenechi mu Yohane 12:24 kuti mbeu itafa, ingabale chipatso chambiri.  Koma pamene Yesu analankhula mau amenewo, analankhula za iye yekha ndi imfa yake.  Tsono, Paulo ndi Yesu, awiriwo anazindikira kuti kuuka kuli konga kulima.  Poyamba, muike kanthu mu nthaka, nthawi yina itapita, chinthu chabwino choposa chimabwera!  

Chimodzimodzi ndi ifeyo, titaikidwa m’manda, nthawi yina idzapita.  Itapita nthawiyo, tidzaukanso kwa akufa, koma tidzauka ndi thupi labwino loposa lathu la nthawi yino.

Ndime 38 imaphunzitsa kuti tidzakhala ndi thupi monga mwa mbeu imene inalowa mwa ife.  Tsono, pamene tinapulumutsidwa, mbeu ya Mulungu (mau ake) inalowa mwa ife (1 Yoh 3:9, 1 Pet 1:23).  Tsono, chifukwa mbeu yake ndi yomweyo ya kwa anthu onse, tonseli tidzakhala ndi mtundu womwewo wa thupi la kumwamba.  Ndi kuti, tidzakhala ndi thupi la ulemerero longa thupi la Yesu Kristu.

1 Akorinto 15:39-41

“Nyama yonse siiri imodzimodzi; koma yina ndi ya anthu, ndi yina ndiyo nyama ya zoweta, ndi yina ndiyo nyama ya mbalame, ndi yina ya nsomba.  Palinso matupi am’mwamba, ndi matupi apadziko: koma ulemerero wa lam’mwamba ndi wina, ndi ulemerero wa lapadziko ndi winanso.  Kuli ulemerero wa dzuwa, ndi ulemerero wina wa mwezi, ndi ulemerero wina wa nyenyezi; pakuti nyenyezi isiyana ndi nyenyezi m’ulemerero.”

Apapa, Paulo akupereka zitsanzo zosiyana zoti afotokoze za mtundu wa thupi limene tidzakhala nalo pamene tidzauka.  Tsopano, tili ndi mtundu wina wathupi...wa dziko lapansi.  Koma Yesu akabwera, tidzakhala ndi mtundu wosiyana wa thupi...wa kumwamba.  

Anthu ena amaganiza (chifukwa cha mavesi amenewa) kuti kumwamba, tidzakhala ndi matupi osiyana.  Amanena kuti opulumutsidwa amene amatumikira Yesu Kristu mokhulupirika, adzakhala ndi thupi la ulemerero, inde, koma adzakhala ndi ulemerero woposa anthu amene sanakhale okhulupirika.  Chitsimikizo chawo ndi ndime 41.  

Ineyo, sindingaphunzitse choncho.  Tinganene kuti ngati wina adzatumikira Kristu, adzalandira mphotho, makorona, ngakhale cholowa.  Inde, ndi zoona, anthu amene amatembenuza osokera ku chilungamo adzawala monga nyenyezi...tsono pali mwayi woti ena adzawala koposa anthu ena.  Koma tikusowa ndime zokwanira zoti tinganene matupi ena adzaposa ena. 

1 Akorinto 15:42-44
“Chomwechonso kudzakhala kuuka kwa akufa.  Lifesedwa m’chibvundi, liukitsidwa m’chisabvundi; lifesedwa m’mnyozo, liukitsidwa m’ulemerero; lifesedwa m’chifoko, liukitsidwa mumphamvu; lifesedwa thupi lachibadwidwe, liukitsidwa thupi lauzimu.  Ngati pali thupi lachibadwidwe, palinso lauzimu.”

Paulo akufotokoza zitsanzo zake tsopano.  Anatiuza kuti pali mitundu yosiyana ya thupi.  Tsono, pa nthawi yino, tili ndi thupi lachibvundi.  Kutsogolo, tidzakhala ndi thupi losabvunda.  Thupi litafesedwa m’manda, lidzaukitsidwa latsopano.  

Tangoyerekezani...thupi lopanda vuto lili lonse...lopanda nthenda...lopanda kutopa...lopanda njala...lopanda ludzu...lopanda chisokonezo...MAKAMAKA lopanda uchimo!  

1 Akorinto 15:45-49
“Koteronso kwalembedwa, Munthu woyamba, Adamu, anakhala mzimu wamoyo.  Adamu wotsirizayo anakhala mzimu wakulenga moyo.  Koma chauzimu sichiri choyamba, koma chachibadwidwe; pamenepo chauzimu.  Munthu woyambayo ali wapansi, wanthaka.  Munthu wachiwiri ali wakumwamba.  Monga wanthakayo, ateronso anthaka; ndi monga wakumwamba ateronso akumwamba.  Ndipo monga tabvala fanizo la wanthakayo, tidzabvalanso fanizo la wakumwambayo.”

Mu ndime 45, tili ndi vuto chifukwa cha Chichewa. Adamu anakhala moyo wamoyo...osati mzimu...ndiponso Adamu wotsiriza, Yesu Kristu...anakhala mzimu wakupatsa moyo.  Mfundo ya Paulo ndi yakuti Adamu analengedwa ndi moyo wamoyo...tsono otsatira ake onse amakhalanso ndi miyoyo yamoyo.  Wotsirizayo...Yesu Kristu...anakhala mzimu wakupatsa moyo, tsono anthu amene amalandira Iye, amakhala ndi mzimu wakupatsidwa moyo...mzimu wamoyo.  

Tingaphunzire chinthu chofunikira kuchokera ku ndime 45.  Ngati wina anabadwa, koma sanabadwe mwatsopano, ndi kuti alibe mzimu wamoyo...ali ndi mzimu wakufa!  Alibe moyo!

Komanso, mu mavesi 46-49, Paulo akuonetsa kuti chifukwa timachokera kwa Adamu, timayamba ndi thupi lanthaka.  Koma ngati wina anabadwa mocokera mwa Yesu Kristu, tsiku lina, adzakhala ndi thupi longa Yesu Kristu, thupi lakumwamba.  

Ena amaphunzitsa kuti sipadzakhala akazi kumwamba.  Koma ndime 49 imatsutsa iwo kwambiri.  Monga tabvala fanizo la wanthakayo, tidzabvalanso fanizo la wakumwambayo.  Tsono, tifunse kodi ife tonse timaoneka chimodzimodzi tsopano?  Yankho lomveka ndi iai.  Choncho, kumwamba sitidzaoneka chimodzimodzi.  Padzakhala amuna ndi akazi...koma onsewo adzakhala ndi mtundu womwewo wa thupi...lidzakhala la ulemerero.  Tsono adzabvala FANIZO la wakumwambayo...koma osati maonekedwe onse a thupi lake monga Iye.

1 Akorinto 15:50

“Koma ndinena ichi, abale, kuti thupi ndi mwazi sizingathe kulowa Ufumu wa Mulungu; kapena chibvundi sichilowa chisabvundi.”
Thupi ndi mwazi sizidzalowa Ufumu wa Mulungu.  Koma ziwiri zosiyana zingalowe.  Thupi ndi mafupa zingalowe...palibe vuto.  Chifukwa pamene Yesu Kristu anadzionetsera atumwi ake ataukanso kwa akufa, anati, “...pakuti mzimu ulibe mnofu ndi mafupa, monga muona ndiri nazo Ine.” (Luka 24:39b) Choncho, matupi adzalowa Ufumu wa Mulungu, koma osati pamene muli mwazi m’matupi amenewo.  Koma, pamene tidzakwaturidwa ndi Yesu Kristu, matupi athu adzasanduka kuti adzapanda mwazi.  Chimenechi ndi chimodzi cha zifukwa zoti anthu ena amaphunzitsa kuti Adamu analibe mwazi pamene adalengedwa.  Koma, imeneyo ndi mfundo yosiyana ndi yozamatu.

1 Akorinto 15:51-56
“Taonani, ndikuuzani chinsinsi; sitidzagona tonse, koma tonse tidzasandulika, m’kamphindi, m’kutwanima kwa diso, pa lipenga lotsiriza; pakuti lipenga lidzalira, ndipo akufa adzaukitsidwa osabvunda, ndipo ife tidzasandulika.  Pakuti chobvunda ichi chiyenera kubvala chisabvundi, ndi chaimfa ichi kubvala chosafa.  Ndipo pamene chobvunda ichi chikadzabvala chisabvundi ndi chaimfa ichi chikadzabvala chosafa, pamenepo padzachitika mau olembdwa, Imfayo yamezedwa m’chigonjetso.  Imfawe, chigonjetso chako chiri kuti?  Imfawe, mbola yako iri kuti?  Koma mbola ya imfa ndiyo uchimo; koma mphamvu ya uchimo ndiyo chilamulo.”

Mu ndime 51, tili ndi chimodzi cha zinsinsi zisanu ndi ziwiri za Chipangano Chatsopano.  Paulo akufotokoza Mkwaturo mu mavesi awa.  Liu la “Mkwaturo” silimapezeka m’malembo, koma limafotokoza chochitika chimenechi bwino bwino.  Yesu Kristu akadzabwera, adzakwatura opulumutsidwa, tsono ndi koyenera kunena “Mkwaturo”.  

Chinthu chimene chidzachitika m’kamphindi ndi kusintha kwa thupi lathu.  Mu nthawi yoti diso lingatwanime, thupi lathu lidzasandulika.  

Tsono poyamba, lipenga lidzalira, ndipo akufa mwa Kristu adzauka (ona 1 Ates 4:16).  Padzakhalanso lipenga lina.  Lipenga linalo likadzalira, opulumutsidwa otsala ndi moyo adzasandulika.  Ichichi chidzachitika mu nthawi ya lipenga lotsiriza.  Koma musasokoneze malipenga awiriwa ndi malipenga opezeka mu buku la Chibvumbulutso.  Mu buku lija, Yohane analemba za malipenga asanu ndi awiri amene adzabweretsa matemberero ndi zionongeko zosiyana-siyana ku dziko lapansi.  Koma zonsezo zidzachitika mu nthawi ya masautso...ifeyo titakwaturidwa ndi Yesu Kristu.

Mu ndime 52-54 Paulo amakamba za chaimfa ndi chosafa.  Ndiponso za chobvunda ndi chisabvundi.  Chaimfa chimakhudza anthu amene amakhalabe ndi moyo...ngakhale opulumutsidwa amene ali amoyo pa nthawi yino.  Akhoza kufa tsono Paulo anati “chaimfa”.  Otsala ndi moyo amenewo adzabvala chosafa, ndi kutanthauza kuti adzakhala ndi thupi limene lidzatsala nthawi zonse...silidzafa.  Chobvunda chimakhudza akufa mwa Kristu; anthu amene anapulumutsidwa kale kale, koma anafa kale.  Iwowo, matupi awo akubvunda m’manda mwawo tsopano, koma tsiku lina, akadzaukitsidwa, adzabvala chisabvundi.  Chifukwa chiyani?  Chifukwa matupi awo adzakhala osatha, choncho Paulo anati “chisabvundi”.  

Pamapeto pa ndime 54, Paulo analakathula kuchokera ku Yesaya 25:8.  Koma ndi chachilendo chifukwa ndimeyo simakhudza Akristu a nthawi ya mpingo.  Koma, monga makhalidwe a Paulo, amalakathula mavesi amene amakwanira chochitika chathu chopanda kulembedwera ife kweni kweni.  Palibe vuto kuchita choncho m’malembo, ngati mukhoza kusiyanitsa pakati pa zigawo m’Baibulo.  Kumbukirani, ndi pofunikira poti wophunzira wa Baibulo agawe moyenera mau a choonadi (2 Tim 2:15).

Mu ndime 55-56, Paulo akutonza kapena kunyoza imfa ndi manda.  Koma mu Chichewa, muli vuto.  Kuchokera ku Chizungu, Baibulo limati, “Imfawe, mbola yako iri kuti?  Mandawe, chigonjetso chako chiri kuti?”  Imfa ikhoza kuika mbola yake mwa munthu ali yense chifukwa ali yense ali ndi uchimo mwa iye (vs.56).  Koma mu thupi la ulemerero, latsopanolo, sitidzakhala ndi chibadwidwe cha uchimo, tsono imfa sidzakhalanso ndi mphamvu pa ife!  Amen, Ambuye alemekeze!  Chimodzimodzi, manda sadzakhala okhoza kusunga matupi a opulumutsidwa, chifukwa adzaukitsidwa ndi Mulungu.  Manda ali ndi mphamvu pa anthu chifukwa anthu ali ndi uchimo.  Mphotho yace ya uchimo ndi imfa.  Tsono, imfa inatiika ife m’manda.  Koma uchimo ukachotsedwa, ndi kuti manda sadzakhala ndi mphamvu pa ife.  

Mu ndime 56, Paulo anati mphamvu ya uchimo ndiyo chilamulo.  Paulo amatifotokozera ife mu buku la Aroma kuti uchimo umagwilitsa ntchito chilamulo kupangitsa ifeyo kuchimwa.  Uchimo ukagwira ntchito mwa ife, poyamba umaona chilamulo ndi chiti, kenaka umakakamiza ife kuphwanya chilamulo chimenecho (werenga Aroma 7:7-11).

1 Akorinto 15:57
“Koma ayamikike Mulungu, amene atipatsa ife chigonjetso mwa Ambuye wathu Yesu Kristu.”

Timasanthula kwambiri mfundo imeneyi mu maphunziro athu a discipleship.  Mu phunziro lotsirizalo, timakamba za moyo wachiKristu wa chigonjetso.  Ifeyo, tili ndi chigonjetso chosatha mwa Yesu Kristu.  Ndi kuti, sitidzapita ku Gehena ndi kulangidwamo.  Komanso, tili ndi mtundu wosiyana wa chigonjetsa mwa Kristu tsiku ndi tsiku.  Yesu Kristu yemweyo amafuna kutithandizo ife m’miyoyo yathu ya pa tsiku.  Tingakhale nacho chigonjetsocho tsiku lili lonse pakubvala maonekedwe a Yesu Kristu ndi kukonzanso umunthu watsopano wathu (Aroma 12:2, Aef 4:24, Akol 3:12, Aroma 13:14, 2 Akor 4:16-17).

1 Akorinto 15:58
“Chifukwa chace, abale anga okondedwa, khalani okhazikika, osasunthika, akucuruka mu ntchito ya Ambuye, nthawi zonse, podziwa kuti kuchititsa kwanu sikuli chabe mwa Ambuye.”

Ndimeyi ndi imodzi ya zapamtima zanga.  Imafotokoza bwino bwino moyo wachiKristu wabwino.  Tikhale okhazikika mu choonadi ndi zinthu zachiKristu.  Akristu ambiri sali otero.  Akhale osasunthika.  Akristu ambiri amangosuntha nthawi ili yonse aitandiwa kupita ku mpingo wosiyana.  Amasuntha msanga chifukwa chiyani?  Chifukwa sindiwo okhazikika!  Komanso Akristu onse achuruke mu ntchito ya Ambuye nthawi zonse.  Potsiriza apa ndi pobvutadi.  Nthawi zambiri, ngakhale Akristu abwino angatope.  Koma angalimbikitsidwe chifukwa adzikumbutse okha kuti ntchito yochuruka yawo sidzakhala chabe mwa Ambuye.  Adzalandira mphotho ya cholowa ndithu (Akol 3:24).  Ngakhale akalefuka, Baibulo limati angatsamire pa mkono wa Mulungu, ndipo adzacirikizidwatu (Yesaya 40:30-31).

1 Akorinto 16:1-2
“Koma za chopereka cha kwa oyera mtima, monga ndinalangiza Mipingo ya ku Galatiya, motero chitani inunso.  Tsiku loyamba la sabata yense wa inu asunge yekha, monga momwe anapindula, kuti zopereka zisachitike pakudza ine.”

Zofunikira ziwiri zingapezeke mu mavesi awiriwa.  Timasanthula ziwirizo mu maphunziro athu a discipleship, tsono sinditenga nthawi yaitali kunoko kufotokozanso. 

Poyamba, timaona kuti Akristu a Chipangano Chatsopano amasonkhana pamodzi kupemphera pa tsiku loyamba la sabata...osati tsiku la sabata.  Ndi kuti, timasonkhana pa Lamulungu (Sunday) osati pa Loweruka (Saturday).  

Palibe wina amene angakanize kuti mu Chipangano Chakale, otsatira a Mulungu analamulidwa kusonkhana pamodzi pa Loweruka, tsiku la Sabata.  Koma, amenewo anali mu Chipangano Chakale.  Ndiponso, Ayuda okha anauzidwa kuchita choncho.  Ngati wamitundu wina anafuna kulondola Mulungu, anayenera kutsatira malamulo operekedwa kwa Ayuda mu Eksodo 20!  

Pamene Yesu Kristu anaukanso kwa akufa, anauka pa tsiku loyamba la sabata (Yoh 20:19).  Pa tsiku lomwelo, anakumana ndi ophunzira ake.  Imeneyo inali nthawi yoyamba ku Chipangano Chatsopano kuti ophunzira a Yesu anakumana naye.  Choncho, tinalikukumana ndi Yesu Kristu pa tsiku lomwelo kufikira lero.  

Ndiponso, mu ndime ziwirizi, tingaone kuti Akristu ayenera kupereka monga mmene anapindula.  Ndi kuti, ngati Mulungu anakupindulitsani kwambiri...mupereke kwambiri.  Ngati pang’ono, mupereke pang’ononso.  Ngati sanakuthandizeni konse konse, musapereke chili chonse.  

Baibulo limatiuza mu Deuteronomo 8:18 kuti, “Koma mukumbukile Yehova Mulungu wanu, popeza ndi Iyeyu wakupatsani mphamvu yakuonera chuma...”  Chifukwa Yehova Mulungu amapereka mphamvu yanu yonse yakulandira chuma, ndi kuti, muyenera kubwezera Mulungu chuma chokwanira.  Tingabwezere moyenera bwanji?  Pakupereka moolowa manja ndi monga mwa chifuniro chake.  

Ngakhale Paulo akuwadandaulira Akorinto aja kuti akhale okonzeka kupereka asanafike Paulo.  Chimodzimodzi lero, musanapite ku mpingo, udindo wanu ndi woti mupemphere za zimene Mulungu afuna inu kupereka.  M’menemo, mukhale okonzeka ndithu.

1 Akorinto 16:3-4
“Ndipo pamene ndifika, ndidzatuma iwo amene mudzawayesa oyenera, ndi akalta, aptie nayo mphatso yanu ku Yerusalemu.  Ndipo ngati kuyenera kwa ine kupitanso, adapita nane.”
Paulo anaganiza kuti utumiki wakunyamula chopereka ndi kupatsira anthu ena ndi wofunikira kwambiri.  Ngakhale, utumiki woyamba wa Paulo unali kupereka ndalama m’malo mwa anthu ena (Mach 11:29-30, 12:25).  Tsono, Paulo akutenga chopereka cha kwa Akorinto, ndipo afuna kuchipereka kwa oyera mtima a ku Yerusalemu chifukwa anasaukadi mu nthawi imeneyo.  Koma, anafunitsitsa kuti anthu onyamula chopereka akhale obvomerezeka ndi anthu onse mu mpingo muja.  Choncho, anafuna makalata.  

Mu ndime 4, Paulo anadzipereka yekha chifukwa kapena panalibe anthu oyenera kutumizidwa.  Tsono ngati Paulo anayenera kuwapereza iwo, analibe vuto ndi chochitika chimenecho.

1 Akorinto 16:5-9
“Koma ndidzadza kwa inu, nditapyola Makedoniya; pakuti ndidzapyola Makedoniya; ndipo kapena ndidzakhalitsa ndi inu, kapenanso kugonera nyengo yachisanu kuti mukandiperekeze ine kumene kuli konse ndipitako.  Pakuti sindifuna kukuonani tsopano popitirira; pakuti ndiyembekeza kukhala ndi inu nthawi, ngati alola Ambuye.  Koma ndidzakhala ku Efeso kufikira Pentekoste.  Pakuti panditsegukira pa khomo lalikuru ndi lochititsa, ndipo poletsana nafe ndi ambiri.”
Paulo akupanga ndondomeko yakuyendayenda tsopano.  Anali mtumiki wotanginidwa, choncho ndi pofunikira kukhala ndi ndondomeko.  Amalawi samalabadira nthawi kwambiri.  Amachedwa nthawi zonse ku zochitika zonse.  Koma, ngati wina ndiye wotanganidwa, ndi kuti nthawi yake ili yamtengo wapatali.  

Ndiponso, Paulo akuyembekezera kuti Akorinto aja adzamuthandiza iye pakunyamuka.  Chinthu chomwecho chichitike mu mpingo mwathu.  Ngati mtumiki wina afuna kupita kwina kwake kutumikira, tikhale okhoza kumuthandiza kuti angafikeko.  

Mu ndime 9, Paulo anawauza kuti anali ndi khomo lalikuru lotsegukira iye.  Paulo anaphunzira mu Machitidwe 16 kuti adikirire Mulungu akumtsegulira zitseko asanapite kuli konse (Mach 16:6-9). Ngati Mulungu amafuna wina kutumikira m’malo osiyana, ndiye Mulungu yemweyo adzatsegulire chitseko ndithu (1 Ates 5:24).  Koma atumiki onse azindikire kuti Mulungu akawatumiza iwo kulalikira, adzapezeka ndi adani ndithu.  Mtumiki ali yense, koma makamaka Yesu Kristu, amavutika ndi adani.  

Ngakhale pamene tinayambitsa mpingo woyamba wathu kunoko ku Malawi, poyamba ndinasonkhanitsa mamembala athu.  Kenaka, ndinawafotokozera kuti tidzakhala ndi mavuto.  Chimenechio chinali chinthu choyamba chimene ndiwauza.  Tsopano, sikutanthauza kuti mufunefune mavuto...musalakwe ndi kuchita zopusa zoti mavuto abwere!  Koma, pakutumikira Ambuye Yesu Kristu moyenerera, mavuto adzakupezani zedi.

1 Akorinto 16:10-11
“Koma akadza Timoteo, penyani kuti akhale ndi inu wopanda mantha; pakuti agwira ntchito ya Ambuye, monganso ine; chifukwa chace munthu asampeputse.  Koma mumperekeze mumtendere, kuti akadze kwa inu; pakuti ndimuyembekezera pamodzi ndi abale.”

Timoteo anali wamng’ono...ndi kuti, analibe zaka zambiri.  Timoteo anakhalabe wokhulupirika ndi mbusa wabwino, koma Paulo anadziwa kuti chifukwa cha zaka zake, anthu ena akadafuna kumnyoza.  Choncho akuchenjeza Akorinto aja kuti asamchitire iye mwano.

Nthawi zambiri, ang’ono amafunika zitsimikizo zochokera kwa akulu kuti ena angawalandire ang’ono aja mu choonadi.  Nthawi zambiri muno mu Malawi, ndi pobvuta kwa ochita umboni ang’ono kulalikira okalamba chifukwa okalamba amaganiza kuti sangaphunzitsidwe chili chonse chochokera kwa ang’ono.  

Ngakhale Paulo anamulimbikitsa Timoteo kuti asadandaule za zaka zake, koma kutumikirabe monga mwa chifuniro cha Mulungu mu 1 Timoteo 4:12.
1 Akorinto 16:12
“Koma za Apolo, mbaleyo, ndamuumiriza iye, adze kwa inu pamodzi ndi abale; ndipo sichinali chifuniro chace kuti adze tsopano, koma adzafika pamene aona nthawi.”
Paulo anafuna otembunika mtima ake kutumikiridwa ndi anthu osiyana-siyana.  Mu ndime 10, anatchula Timoteo.  Kunoko, akuyesa kutuma Apolo.  Ndi ganizo lophindula la kumangirira Akristu ndi atumiki osiyana chifukwa Mulungu angagwilitse ntchito ali yense mosiyana.  Alaliki ena angalangize bwino koposa ena.   Ena amadzuzula bwino bwino.  Enanso, amafulumitsa...ena amalimbikitsa...ena amaphunzitsa.  Tsono chifukwa Mulungu ali ndi atumiki amene ali ndi mphatso zosiyana, ndi ganizo labwino loti mukhale ndi anthu osiyana kuyendera mpingo wanu.  

1 Akorinto 16:13-14
“Dikirani, chirimikani m’chikhulupiriro, dzikhalitseni amuna, limbikani.  Zanu zonse zichitika m’chikondi.”
Awawa ndi mau otsiriza a kulangiza. Ndi malangizo abwino kwa Mkristu ali yense.  Komanso, chifukwa Paulo sanakhoze kukhala nawo nthawi zonse, anafuna kuthandiza otembunika mtima ake ndi malangizo.  Pakutsatira mau amenewa, Mkristu angakhale wokhulupirika ndi wophindulitsa m’moyo mwake wachiKristu.  

Dikirani...mbali imeneyi imakhudza pemphero.  Ndi kuti, tikhale wolabadira zimene zikuchitika pamaso pathu kuti tingapempherere chochitika chili chonse.  

Chirimikani m’chikhulupiriro...tikhale okhazikika m’choonadi cha Chipangano Chatsopano.

Dzikhalitseni amuna...Amuna eni eni samaleka.  Amakhalitsa mu malo awo nthawi zonse.  Mwachitsanzo ngati munthu wina afuna kumubera, mwamunayo ateteze katundu kapena nyumba kapena banja lake.  Tinganene aime njii.

Limbikani...Tisafoke kapena kukomoka (Agal 6:9).

Zonse zichitike ndi chikondi...tinasanthula kwambiri chikondi mu mutu 13, tsono sitisanthulanso kuno.  Koma mu zonse, mukumbukire kuika anthu ena patsogolo pa inu nokha.

1 Akorinto 16:15-16
“Koma ndikupemphani inu, abale, (mudziwa banja la Stefana, kuti ali chipatso choundukula cha Akaya, ndi kuti anadziika okha kutumikira oyera mtima), kuti inunso mubvomere otere, ndi yense wakuchita nawo, ndi kugwiritsa ntchito.”
Paulo akutsimikiza iwo kuti abvomere Akristu eni eni.  Ngakhale mu mipingo yina imakana anthu chifukwa ndiwo mamembala wa mpingo wosiyana.  Tisachite tsankho m’momwemo.  Ineyo, m’mpingo mwathu, ndingalole ali yense kubwera ndi kuchita zinthu mu mpingo mwathu NGATI amakhulupirira choonadi!  Ambiri amangofuna kukhala ndi mafeloshipi ndipo amasakaniza mipingo yonse pamodzi popanda kusiyanitsa pakati pa choonadi ndi bodza.  Chofunikira chathu ndi choti wina akhulupirire choonadi.  Ngati amachikhulupirira ndiponso amatumikira monga mwa choonadi...palibe vuto.  Ngati wina akupita ku mpingo umene sumaphunzitsa choonadi, tiyenera kumdzuzula iye kuti akuononga umboni wabwino wake mu mpingo woipa.  Komabe, ngati amakhulupirira choonadi, adzabvomerezeka m’mpingo mwathu nthawi zonse.

Koma mu Chizungu, Baibulo limati “mugonjere otere”, osati “mubvomere otere”.  Ndi kuti, atumiki eni eni achirikizidwe ndi mpingo posatengera kuti amachokera ku mpingo wosiyana.  Ngati akufunika thandizo lanu mu utimiki wawo, muyese kuwathangatira mochuruka.  

Komanso, mu ndime 15, mungaone kuti banja la Stefana linadziika lokha mu utumiki.  Ndi kuti, amenewo sanakhoze kuleka...anayenera kutumikira anthu.  Munthu wina atakhazikika mu choonadi, adzamva chomwecho.  Munapulumutsidwa kuchokera ku Gehena.  Munamasulidwa kuchokera ku uchimo wanu.  Mudzatengedwa kumwamba tsiku lina ndi Yesu Kristu.  Muli ndi chiyembekezo chodala.  Muli ndi chitetezo chosatha.  Makamaka muli ndi choonadi ndipo mwachidziwa ndithu.  Ngati muli nazo zonsezo, muyenera kuuza anthu!  Simungakhale chete pamene wina akupereka mabodza, muyenera kutsegula pakamwa panu.  Simungakhale chete ngati mwadziwa pali wina amene akupita ku Gehena, muyenera kumfotokozera m’mene angapulumutsidwire.  

1 Akorinto 16:17-18
“Koma ndikondwera pa kudza kwawo kwa Stefana ndi Fortunato, ndi Akayiko; chifukwa iwo anandikwaniritsa chotsalira chanu.  Pakuti anatsitsimutsa mzimu wanga ndi wanu; chifukwa chace muzindikire otere.”

Anthu amenewo anatumikira Paulo...amamthandiza pamene Akorinto analephera.  Pali njira zambiri kutsitsimutsa wina.  Nthawi zina, pakupereka ndalama, chakudya, zobvala, kapena chosowa chili chonse, mungalimbikitse wina kwambiri.  Nthawi zina, pakuchezana ndi wina, mungamulimbikitse.  Ndiponso, mapemphero, maulaliki, pakupereka uthenga wabwino za machitidwe a Akristu ena.  Pali zambiri zedi zimene zingatsitsimutse wina.  

Paulo analangizanso kuti mpingowo uzindikire otero.  Ndi kuti, ngati wina analikutumikira Yesu ndithu, ndiye mumchitire ulemu. Sikutanthauza kuti ndiye wapamwamba pa ali yense mu mpingo.  Koma munthu ali yense (kaya mbusa kaya mambela waamba) ayenere ulemu ngati watumikira moyenera.  Ngakhale Paulo anati abusa amene amatumikira mau a Mulungu mokhulupirika ali woyenera ulemu wowirikiza (1 Tim 5:17-18).

1 Akorinto 16:19-24
“Mipingo ya ku Asiya ilankhula inu.  Akulankhulani ndithu inu mwa Ambuye, Akula ndi Priska, pamodzi ndi Mpingo wa m’nyumba yawo.  Akulankhulani inu abale onse.  Lakhulanani ndi kupsompsona kopatulika.  Kulankhula kwa ine Paulo ndi dzanja langa.  Ngati wina sakonda Ambuye, akhale wotembereredwa.  Akudza Ambuye.  Chisomo cha Ambuye Yesu Kristu chikhale ndi inu.  Chikondi changa chikhale ndi inu nonse mwa Kristu Yesu.  Amen.”
Pakumaliza kalata yake ya kwa Akorinto, akupereka moni kwa anthu osiyana-siyana.  Akula ndi Priska anali ophunzira a Paulo kuchokera ku Machitidwe 18:1-3.  Anali ndi mpingo mu nyumba yawo, amene ndi malo abwino kukhala ndi msonkhana...makamaka pamene mukungoyambitsa mpingo watsopano.  M’masiku anowa, ambiri amasindika nyumba ya tchalitchi m’malo mwa mapemphero amene amachitika m’kati mwa nyumbayo.  Mubwere ku tchalitchi loti mukumane ndi Mulungu, osati njerwa.  

Mu ndime 20, Paulo anatchula kupsompsona kopatulika.  Kupsompsona kumeneko ndi mtundu wa moni mu maiko ena a dziko lapansi.  Sikutanthauza kuti mtundu uli wonse wa anthu uyenera kupsompsona kupereka moni.  Ena amagwira manja.  Ena amaweramana.  Ena, makamaka a ku France, amapsompsonana pa tsaya.  M’njira ili yonse, muperekane moni wina ndi mnzake mwa Ambuye.  

Mu ndime 22 mu Baibulo la Chizungu, tili ndi mau achiGreki.  Mau achiGreki amenewo anatanthauziridwa mu Chichewa chino.  Koma Chichewa chinalakwa pakupanga masentisi awiri.  Paulo analemba, “Ngati wina sakonda Ambuye Yesu Kristu, akhale wotembereredwa pakudza pace.”  Mau amenewa angakhudze Akristu ndiponso osokera.  Osokera adzatembereredwa pakuponyedwa m’nyanja ya moto (Mat 25:41).  Akristu angatembereredwe chifukwa adzataya mphotho ya korona ngati sakukonda kubwera kwa Yesu Kristu (2 Tim 4:8).  

Pomaliza zonse, Paulo anasaiyina kalata yake monga makalata ake onse, pakunena kuti chisomo cha Ambuye chikhale nawo.  Ndiponso Paulo anaonjezapo mau ena mu ndime yotsiriza, ndime 24 pakunena kuti chikondi chake chikhale nawonso.  Analemba chimenecho chifukwa chiyani?  Paulo analikulembera iwo modzuzula, tsono anafuna kukumbutsa iwo kuti amawakondabe ndithu.  






